
 

 

 

 

 
 

 

ᓄᓇᕗᑦ   ᑲᓇᑕᒥ 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐱᖓᔪᐊᓐᓂᒃ ᑲᑎᒪᓂᖅ ᑎᓴᒪᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 
 

ᐅᓪᓗᖅ 82 
 

ᐱᖓᑦᓯᖅ, ᓯᑎᐱᕆ 13, 2017 
 

 

ᖁᑉᐱᕐᓂᓖᑦ 4631ᒥᒃ 4668ᒧᑦ 
 

 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᔪᐊᔾ ᖁᓚᐅᑦ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓴᐃᒪᓐ ᓇᑖᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  
 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᑎ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᔫ ᐃᓄᒃ 

(ᑐᓄᓂᖅ)  

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᑕᐃᕕᑦ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ 

 

ᓯᑏᕝ ᒪᑉᓴᓚᒃ 

(ᐊᐃᕕᓕᒃ) 

 

ᐊᖓᔪᖅᑳᖅ ᔮᓂ ᒪᐃᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᖁᓪᓕᒃ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᖦᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐃᒥᓕᐊᓄ ᕿᓐᖑᖅ 

(ᓇᑦᑎᓕᒃ) 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᕋᖅᑎᒃᑯᓐᓂᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ 

 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 

 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ 

ᓄᓇᑖᖅᐸᓕᐊᔪᓕᕆᓂᕐᒥᒃ 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᐱᖓᑦᓯᖅ, ᓯᑎᐱᕆ 13, 2017 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑎ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ-ᑲᓇᔪᖅ, ᔫ ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᑕᐃᕕᑦ ᔪᐊᓇᓯ, ᐊᖓᔪᖅᑳᖅ ᔪᐊᔾ ᖁᒃᓱᒃ,  ᐊᖓᔪᖅᑳᖅ 

ᔮᓂ ᒪᐃᒃ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ ᐲᑕᓴᓐ, 

ᐃᒥᓕᐊᓄ ᕿᓐᖑᖅ, ᐊᖓᔪᖅᑳᖅ ᐹᓪ ᖁᐊᓴ, ᐅᖃᖅᑎ 

ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, ᐋᓕᒃᓵᓐᑐ ᓴᒻᒧᖅᑐᖅ, 

ᐊᖓᔪᖅᑳᖅ ᔫ ᓴᕕᑲᑖᖅ, ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ 

ᑕᑉᑐᓇ. 

 

>>ᑲᑎᒪᓯᒋᐊᖅᑐᑦ 13:33ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): ᒥᔅᑕ ᕿᓐᖑᖅ, 

ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ? 

 

>>ᑐᔅᓯᐊᖅᑐᑦ 

 

ᐅᖃᖅᑎ: ᐅᓐᓄᒃᓴᒃᑯᑦ ᓄᓇᕘᒻᒥᐅᑕᐅᖃᑎᒃᑲ, ᐊᒻᒪ 

ᒪᓕᒐᓕᐅᖅᑏᑦ, ᒥᓂᔅᑕᐃᑦ, (ᑐᓵᔨᑎᒍᑦ) ᓯᕗᓕᖅᑎ, 

(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᐳᓛᖅᓯᒪᔪᑦ, ᑐᓐᖓᓱᒋᑦᑎ 

ᒪᓕᒐᓕᐅᕐᕕᖕᒧᑦ.  

 

ᑲᑎᒪᔾᔪᑎᒃᓴᑦᑎᓐᓄᑦ ᓵᓪᓗᑕ. 2. ᒥᓂᔅᑕᐃᑦ ᐅᖃᐅᓯᖏᑦ. 

ᐱᕙᓪᓕᐊᔪᓕᕆᓂᕐᒧᑦ ᐊᒻᒪ ᐃᖏᕐᕋᔪᓕᕆᓂᕐᒧᑦ 

ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ−ᑲᓇᔪᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 345 - 4(3): ᐃᖃᓗᓐᓂ 

ᖃᖓᑕᓲᒃᑯᕕᐅᑉ ᐅᑕᖅᑭᕕᖓ ᒪᑐᐃᖓᓕᖅᑐᖅ 

(ᐃᐊᓪ−ᑲᓇᔪᖅ) 

 

ᐊᖓᔪᖅᑳᖅ ᒫᓂᑲ ᐃᐊᓪ−ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐊᕐᕌᒎᒃ ᒪᕐᕉᒃ ᐸᓐᓇᐅᑕᐅᓯᒪᑎᓪᓗᒍ 

ᓯᑕᒪᐃᓪᓗ ᐊᕐᕌᒍᐃᑦ ᓴᓇᔭᐅᓪᓗᓂ, ᑖᓐᓇ ᓄᑖᖅ 

ᐃᖃᓗᓐᓂ ᒥᑦᑕᕐᕕᒃ ᖃᖓᑕᓲᒃᑯᕕᒃ 

ᒪᑐᐃᖅᑲᐅᒻᒪᑦ ᑕᐃᒫᒃ ᒪᑐᐃᕐᕕᑦᓴᖓ ᒪᓕᑦᑐᓂ, ᐋᒐᔅ 

9−ᒥ ᑕᕝᕙᓂ ᐊᕐᕌᒍᑎᓐᓂ. ᐊᒻᒪᓗ ᐊᐃᑉᐸᕆᓪᓗᒍ 

ᐳᕇᒥᐊ−ᕗᑦ ᑕᑉᑐᓇ, ᖁᕕᐊᒻᒪᕆᖅᑲᐅᕗᖓ 

ᑐᓐᖓᓱᐊᑎᑦᓯᓪᓗᑕ ᒪᓕᒐᓕᐅᖅᑎᐅᖃᑎᓐᓂᒃ 

ᐊᓯᖏᓐᓂᓪᓗ ᖃᐃᖅᑯᓯᒪᔭᐅᔪᓂᒃ ᑭᒃᑯᑐᐃᓐᓇᓐᓂᓪᓗ 

ᐅᒃᑯᐃᖅᑕᐅᑎᓪᓗᒍ ᓇᓪᓕᐅᓐᓂᖅᓯᐅᓐᓂᒃᑯᑦ ᐅᓪᓛᖅ.  

 

ᑖᓐᓇ ᓯᓚᕐᔪᐊᒻᒥ ᐃᓕᑕᕆᔭᐅᓂᖃᕈᓐᓇᓐᓂᐊᖅᑐᖅ 

ᓄᓇᕗᑦᑎᓐᓂ ᒪᑐᐃᖓᓕᖅᑐᖅ ᓇᒻᒥᓂᖃᖅᑐᓄᑦ 

ᐊᓯᖏᓐᓄᓪᓗ ᑕᕝᕙᓂ ᑲᓇᑕᒥᓗ 

ᐱᕈᖅᐸᓪᓕᐊᓂᕆᓂᐊᖅᑕᖓᓂᒃ ᐃᓕᑕᓐᓇᖅᓱᓂ 

ᓯᓚᕐᔪᐊᒻᒥᓪᓗ. ᑕᕝᕙᓂ ᐅᐱᓐᓇᒻᒪᕆᑦᑐᖅ ᑖᓐᓇ 

ᐃᓕᑕᕆᔭᐅᓂᕆᓂᐊᖅᑕᖓ. ᑕᕝᕙᓃᓛᒃ ᐊᒥᓲᒻᒪᑕ 

ᑖᒃᑯᐊ ᓄᓇᕘᑦᑎᓐᓂ ᐃᖏᕐᕋᔪᓕᕆᓂᒻᒧᑦ 

ᐱᔭᐅᔭᕆᐋᓖᑦ ᖃᐅᔨᒪᒐᑦᑎᒍᑦ.  

 

(ᑐᓵᔨᑎᒍᑦ) ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ 

ᑐᓴᖅᑎᓪᓗᒋᑦ ᑖᓐᓇ $300 ᒥᓕᐊᕌᖅᑐᑦ ᐱᓕᕆᐊᖅ 

ᐊᔪᓐᓇᕈᓐᓃᖅᑎᑕᐅᓚᐅᒻᒪᑦ ᓇᖕᒥᓂᖃᖅᑐᓄᑦ 

ᒐᕙᒪᒃᑯᓐᓄᓪᓗ ᐱᓕᕆᖃᑎᒌᓐᓂᖏᓐᓂᒃ. ᑕᐃᒪᓗ 

ᓯᕗᓂᑦᓴᒥᑦ ᐱᑦᑎᐊᖁᕙᒃᑲ Arctic Infrastructure 

Limited−ᑯᑦ, ᑖᒃᑯᐊ ᐊᐅᓚᑦᑎᓂᐊᖅᑐᑦ ᐅᑕᖅᑭᕕᒻᒥ 

ᒥᕝᕕᒻᒥ ᑕᒫᓂ ᐊᕐᕌᒍᓂᐊᖅᑐᓂᒃ 30−ᓂᒃ ᐊᒻᒪᓗ 

ᖁᔭᒋᓪᓗᒋᑦ ᐲᐲᐲ ᑲᓇᑕ−ᑯᓐᓄᑦ ᑖᒃᑯᓄᖓ 

ᐃᑲᔪᓐᓂᕆᓚᐅᖅᑕᖏᓐᓄᑦ ᓴᓇᔭᐅᔾᔪᑎᖏᓐᓄᑦ 

ᐊᑭᑐᔫᑎᓄᑦ ᑖᑦᓱᒧᖓ.  

 

ᑖᓐᓇ ᐃᖏᕐᕋᔪᓄᑦ ᑐᖅᑲᖅᑕᕝᕕᐅᓪᓗᓂ ᓄᓇᕗᑦ 

ᐃᓗᐊᓄᑦ ᓯᓚᑖᓄᓪᓗ ᑖᒃᑯᐊᓗ ᓄᓇᔾᔪᐊᒥ 

ᖃᖓᑕᓲᖃᕐᕕᐅᔪᓐᓇᖅᓱᓂ ᐊᖏᔪᓄᑦ ᖃᖓᑕᓲᓄᑦ 

ᐃᖃᓗᐃᑦ ᒥᑦᑕᕐᕕᖓ. ᑖᓐᓇ ᓄᓇᕗᒻᒥ 

ᐃᖏᕐᕋᔪᓕᕆᓂᒻᒧᑦ ᐱᒻᒪᕆᐅᔾᔪᑎᒋᒻᒪᒍ ᐊᒻᒪᓗ ᑖᓐᓇ 

ᐱᓕᕆᐊᖑᔪᖅ ᑭᒡᒐᖅᑐᐃᒻᒥᒻᒪᑦ ᓄᑖᓐᖑᕆᐊᓕᓐᓂᒃ 

ᓄᑖᓐᖑᕆᐊᕆᐊᓕᓐᓂᓪᓗ.  

 

ᖁᕕᐊᓱᒃᐳᖓ ᑖᓐᓇ ᐊᑦᑕᕐᓇᖏᓐᓂᖓᓄᑦ 

ᐱᐅᓯᕚᓪᓕᕈᑎᒻᒪᑦ ᐊᑦᑕᕐᓇᖏᓐᓂᖓᓄᑦ 

ᐊᑐᐃᓐᓇᐅᓂᖓᓄᑦ ᑖᒃᑯᐊᓗ ᓄᑖᑦ ᐱᔨᑦᑎᕋᐅᑎᖏᑦ 

ᑎᑎᕋᐅᔭᒐᖅᓯᒪᔪᑦ ᓄᓇᕘᒥ ᐱᔭᕆᐊᓕᓐᓂᒃ 

ᐊᕐᕌᒍᒐᓴᓐᓄᑦ ᐊᒡᒋᕐᓂᐊᖅᑐᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕᐃᑦ ᐅᖃᐅᓯᖏᑦ. ᐃᓄᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ 

ᔮᓂ ᒪᐃᒃ. 

 

ᐊᖓᔪᖅᑳᑉ ᐅᖃᐅᓯᖓ 346 - 4(3): ᐊᖑᑎᓄᑦ 

ᓄᑲᑉᐱᐊᓄᓪᓗ ᐱᓕᕆᔾᔪᑎᑦ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ, 

ᖁᔭᓐᓇᒦᓪᓗ ᑕᕝᕙᓂ ᑲᑎᓕᒻᒥᒐᑦᑕ ᐊᒻᒪᓗ ᑖᒃᑯᐊ ᑕᕝᕗᓂ 

ᐳᓛᕆᐊᖅᓯᒪᔪᑦ ᑐᓐᖓᓱᓪᓕᑦ ᐊᒻᒪᓗ ᓄᓇᕗᒻᒥᐅᑦ. 

 

ᐅᖃᖅᑎᑦᑎᔩ, ᐊᕐᕌᓂ ᐅᑭᐊᔅᓵᒃᑯᑦ ᑲᑎᒪᑎᓪᓗᑕ ᑕᕝᕙᓂ 

ᒪᓕᒐᓕᐅᕝᕕᒻᒥ ᓇᖏᖅᓯᓚᐅᖅᓯᒪᒐᒪ ᓇᓗᓇᐃᖅᓯᓪᓗᖓ 

ᑖᒃᑯᐊ ᐊᖑᑏᑦ ᐊᒻᒪᓗ ᓄᑲᑉᐱᐊᑦ ᑕᒫᓂ ᓄᓇᕘᒥᑦ 

ᐊᕐᕌᒑᒍᖃᖅᑐᑦ 15−ᒥᑦ 24−ᒧᑦ ᑎᑭᑦᑐᒍ ᑖᒃᑯᐊ ᑕᕝᕙᓂ 

ᐊᕐᕌᒍᓖᑦ ᐃᓅᓯᒻᒥᓂᒃ ᑭᐱᓯᖃᑦᑕᓂᖅᐹᖑᒻᒪᑕ. ᑖᓐᓇᑦᑕᐅᖅ 

ᖁᓖᕋᓪᓗᐊᖅᑐᒥᒃ ᖁᑦᑎᓐᓂᖅᓴᐅᒻᒥᔪᖅ ᑕᒪᓐᓇ ᑲᓇᑕᒥ 

ᑕᑯᓪᓗᒍ ᐃᓅᓯᒻᒥᓂᒃ ᑭᐱᓯᖃᑦᑕᓐᓂᖅ ᐊᒻᒪᓗ ᑖᓐᓇ 

ᓄᓇᕗᑦ ᑕᕝᕙᓂᑦᑕᐅᖅ ᖁᑦᑎᑦᑑᒻᒥᔪᖅ ᑕᒫᓂ ᐊᖏᕐᕋᒥ 

ᐃᓚᔮᕇᓂᒃ ᐊᑲᐅᓐᖏᓕᐅᕈᑎᖃᖃᑦᑕᓐᓂᖅ. ᑖᓐᓇ 

11−ᕌᖅᑐᓂ ᖁᑦᑎᓐᓂᖅᓴᐅᒻᒥᔪᖅ−ᓗᐊᖑᒻᒥᔪᖅ ᑕᒪᓐᓇ 

ᑲᓇᑕᒥ ᑕᑯᓪᓗᒍ ᑕᐃᒫᒃ ᐃᓕᖅᑯᓯᖃᖃᑦᑕᓐᓂᖓ ᐊᒻᒪᓗ 

ᑖᒃᑯᐊ ᐊᒥᓱᒻᒪᕇᑦ ᓱᕈᓰᑦ ᑕᕝᕙᓂ 

ᐊᑲᐅᓐᖏᓕᐅᓐᓂᒻᒦᖃᑦᑕᖅᑐᐃᑦ. ᐅᓪᓗᒥᓕ 

ᑐᓴᖅᑎᑦᑎᒋᐊᔅᓴᖅ ᖁᕕᐊᓱᑉᐳᖓ ᑕᕝᕙᓐᖓᑦ 

ᐃᓄᓕᕆᔨᒃᑯᑦ ᐊᒡᓚᒡᕕᖓᓃᓐᖔᖅᑐᒥᒃ ᖃᓄᖅᑑᕋᓱᓚᐅᕋᑦᑕ 

ᐃᖅᑲᓇᐃᔮᖃᖅᑐᑕ ᑕᒪᒃᑯᓂᖓ ᐊᖑᑎᓂᒃ ᐊᒻᒪᓗ 

ᓄᑲᑉᐱᐊᓂᒃ ᑕᒫᓂ ᓄᓇᕘᒥ ᑕᒪᒃᑯᐊ ᐱᔾᔪᑎᒋᓪᓗᒋᑦ 

ᐊᑲᐅᓐᖏᓕᐅᕈᑎᖃᖃᑦᑕᓐᓂᖏᑦ. 

 

ᐅᖃᖅᑎᑦᑎᔩ, ᑕᒫᓂ ᐊᕐᕌᒍᒥ ᐃᓄᓕᕆᔨᒃᑯᑦ 

ᐊᐅᓚᑦᑎᓚᐅᖅᑐᑦ ᑕᕝᕙᓂ ᐱᖓᓱᓂᑦ ᐊᒡᒍᑐᖅᓯᒪᔪᓂᑦ, 

ᑖᒃᑯᐊ ᐊᖑᑦ ᓄᑲᑉᐱᐊᑦ ᑲᑎᒪᑎᑕᐅᑎᓪᓗᒋᑦ. ᒫᓐᓇᒫᒃᑯᑦ 

ᑲᑎᒪᑎᑕᐅᓚᐅᕐᒥᔪᐃᑦ ᒫᓐᓇᒫᒃᑯᑦ ᐃᖃᓗᑦᑑᑦᑎᐊᒥᑦ 

ᑕᕝᕙᓂ ᓯᑎᐱᕆ 5, 6−ᒧᑦ ᑎᑭᑦᑐᒍ 2017. ᑖᒃᑯᐊ 

ᑲᑎᑎᑦᑎᖃᑦᑕᕐᓃᑦ ᑖᒃᑯᓂᖓ ᐊᖑᑎᓂᑦ 

ᑕᕝᕙᓐᖔᖓᖃᑦᑕᕐᖓᑕ ᓄᓇᕗᒻᒥᑦ ᐊᒻᒪ ᑖᒃᑯᐊ 

ᐃᓚᒋᔭᐅᖃᑦᑕᕐᒥᔪᑦ ᑕᒪᒃᑯᐊ ᑎᒥᐅᔪᑦ ᑲᑎᒪᔨᐅᔪᑦ ᐊᒻᒪᓗ 

ᕼᐋᒻᓚᒃᑯᑦ ᑖᒃᑯᐊᓂᖓ ᑕᒪᒃᑯᓂᖓ ᐱᔭᔅᓴᓂᑦ ᐅᕝᕙᓘᓐᓃᑦ 

ᐱᔨᑦᑎᕈᑎᓂᑦ ᑐᕌᖓᔪᓂᑦ ᑖᒃᑯᓄᖓ ᐊᖑᑎᓄᑦ ᐊᒻᒪᓗ 

ᓄᑲᑉᐱᐊᓄᑦ. 

 

(ᑐᓵᔨᑎᒍᑦ) ᐅᖃᖅᑏ, ᑖᒃᑯᐊ ᑲᑎᒪᓂᐅᔪᑦ 

ᐱᕕᖃᕐᕕᐅᖃᑦᑕᕐᒪᑕ ᑐᓵᔪᓐᓇᕐᓗᑎ ᐃᓱᒫᓘᑕᐅᔪᓂᑦ 

ᐱᒻᒪᕆᐅᔪᓂᑦ ᐊᖑᑎᓄᑦ ᓄᖓᑉᐱᐊᓄᓪᓗ ᓴᖏᓂᖏᓐᓄᑦ 

ᓴᐃᓱᓕᑦᑕᕐᓂᖏᓐᓄᓪᓗ ᒫᓇ ᐱᓕᕆᐊᖑᕙᑦᑐᑦ 

ᐱᔨᑦᑎᕋᕐᓂᐅᕙᑦᑐᓪᓗ ᐊᒻᒪᓗ ᐱᓕᕆᔾᔪᑎᔅᓴᐃᑦ 

ᐱᑕᖃᕆᐊᓖᑦ ᑕᒪᒃᑯᐊ ᐱᑕᖃᕆᐊᓖᑦ 

ᑲᒪᒋᔭᐅᒍᓐᓇᖁᓪᓗᒋᑦ ᐊᖑᑎᓄᑦ ᓄᑲᑉᐱᐊᓄᓪᓗ. ᑖᒃᑯᐊ 

ᐃᓕᓚᐅᖅᑕᕗᑦ ᐃᑲᔪᖅᓱᐃᔾᔪᒻᒪᑕ ᐱᓕᕆᕝᕕᑦᑕ 

ᐱᓇᓱᓐᓂᖏᓐᓂᑦ ᑖᒃᑯᐊ ᑲᓐᑐᕌᖅᑖᕈᒪᔪᑦ ᑕᐃᒪ 

ᑐᔅᓯᕋᐅᑎᓂᑦ  

ᓴᖅᑭᖅᑕᐅᔪᑦ ᔪᓚᐃ 2017 ᑖᒃᑯᓄᖓ ᐊᖑᑎᓄᑦ 

ᓄᑲᑉᐱᐊᓄᓪᓗ ᑮᓇᐅᔭᓂᑦ. 

 

(ᑐᓵᔨᑎᒎᕈᓐᓃᖅᑐᖅ) ᑕᕝᕙᖔᖅᑐᑦ ᐃᓄᓕᕆᔨᒃᑯᓐᓂᑦ, 

ᑖᒃᑯᓄᖓ ᐃᑲᔪᖅᑑᑕᐅᓂᐊᕐᖓᑕ ᓄᓇᓕᓐᓂᑦ 

ᐊᐅᓚᔾᔭᒋᐊᖅᑕᐅᕙᑦᑐᓄᑦ ᐱᓕᕆᐊᔅᓴᓄᑦ ᑖᒃᑯᓄᖓ 

ᑐᕌᖓᔪᓄᑦ ᐱᕙᓪᓕᐊᑎᑦᑎᓂᕐᒧᑦ ᐱᔭᔅᓴᓂᑦ ᐊᒻᒪᓗ 

ᐱᓕᕆᐊᔅᓴᓂᑦ ᐊᒻᒪᓗ ᐱᔨᑦᑎᕋᐅᑕᐅᔪᓂᑦ ᑖᒃᑯᓄᖓ 

ᐃᑲᔪᖅᑐᐃᓂᐊᕐᓗᑎ ᖃᓂᒪᓐᓇᖏᑦᑐᒧᑦ ᐊᒻᒪᓗ ᒪᒥᓴᕐᓂᕐᒧᑦ 

ᑖᒃᑯᓄᖓ ᑐᕌᖓᔪᓂᑦ ᑖᒃᑯᓄᖓ ᐊᖑᑎᓄᑦ ᐊᒻᒪᓗ 

ᓄᑲᑉᐱᐊᓄᑦ. ᑕᐃᒪ ᑕᕝᕙᓂ ᑐᔅᓯᕋᓚᐅᕋᑦᑕ 18−ᓂᑦ ᒫᓐᓇ 

ᐱᓯᒪᓕᖅᑐᒍᑦ ᑐᔅᓯᕋᕈᑕᐅᔪᓂᑦ ᐊᒻᒪᓗ ᒫᓐᓇ 

ᕿᒥᕐᕈᔭᐅᓪᓗᑎ. 

 

ᐅᖃᖅᑎᑦᑎᔩ, ᐃᓄᓕᕆᔨᒃᑯᑦ ᑕᐃᒪ ᒫᓐᓇ ᓂᕆᐅᑉᐳᒍᑦ 

ᐊᒻᒪᓗ ᐃᑲᔪᖅᑐᐃᖏᓐᓇᓂᐊᖅᑐᑕ ᑕᒪᒃᑯᐊ ᑕᒪᒃᑯᓂᖓ 

ᓄᓇᓕᓐᓂ ᐊᐅᓚᔾᔭᒋᐊᖅᓯᒪᔪᓂᑦ ᐱᓕᕆᐊᖑᓯᒪᔪᓂᑦ 

ᐊᒻᒪᓗ ᑖᒃᑯᐊ ᐃᖅᑲᓇᐃᔮᕆᔭᖏᓐᓂᑦ ᐊᖑᑏᑦ ᓄᑲᑉᐱᐊᓪᓗ 

ᑕᒫᓂ ᓄᓇᕗᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ ᐹᓪ ᖁᐊᓴᖅ. 
 

ᐊᖓᔪᖅᑳᑉ ᐅᖃᐅᓯᖓ 347 - 4(3): ᓯᕗᓪᓕᖅᐹᖅ 

ᐃᓕᓐᓂᐊᕐᓂᕐᒥᒃ ᓯᕗᓕᐅᕆᓂᕐᒧᑦ ᐃᓕᓐᓂᐊᕈᑎᒃ 

ᐃᓄᒃᑎᑐᑦ (ᖁᐊᓴ) 
 

ᐊᖓᔪᖅᑳᖅ ᐹᓪ ᖁᐊᓴᖅ: ᖁᔭᓐᓇᒦᒃ, ᐅᖃᖅᑎᑦᑎᔩ 

ᐊᒻᒪᓗ ᓄᓇᖅᑲᑎᒃᑲᓗ ᒪᓕᒐᓕᐅᖅᑎᐅᖃᑎᒃᑲᓗ 

ᑕᒫᓃᑦᑐᓪᓗ ᑐᓐᖓᓱᑦᑎᐊᕆᔅᓯ. 
 

ᐅᖃᖅᑎᑦᑎᔩ, ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ ᐅᓪᓗᒦᓛᒃ 

ᐱᒃᑯᒍᓱᑦᑎᐊᖅᐳᖓ ᓇᓗᓇᐃᔭᕈᒪᓪᓗᖓ ᑕᒫᓂ 

ᐊᐅᔭᕆᓚᐅᖅᑕᑦᑎᓐᓂ ᓯᕗᓪᓕᖅᐹᑦᑎᐊᒥᑦ 

ᓇᓗᓇᐃᒃᑯᑎᖅᑖᕋᓱᒃᖢᑎᒃ ᓯᕗᓕᐅᖅᑎᐅᓂᕐᒧᑦ 

ᐃᓕᓐᓂᐊᖅᑐᓕᕆᓂᕐᒥᑦ ᑕᒫᓂ ᓄᓇᕗᑦᒥ. ᑕᒫᓂ 

ᐃᓕᓐᓂᐊᖅᑎᓪᓗᒋᑦ ᐃᓄᒃᑎᑐᑐᐃᓐᓇᑦᑎᐊᖅ ᑖᒃᑯᐊ 

ᐊᐅᓚᓚᐅᖅᑐᑦ ᐊᐅᔭᕆᓚᐅᖅᑕᑦᑎᓐᓂ ᔪᓚᐃ 18−23ᒥ 

ᑕᕝᕙᓂ ᐃᖃᓗᖕᓂ. ᐊᒻᒪᓗ ᑖᒃᑯᐊ 

ᐃᓚᒋᔭᐅᓗᐊᓚᐅᖅᑐᓂᓛᒃ ᐃᓕᓴᐃᔨᐅᓚᐅᖅᑐᑦ 

ᓯᕗᓕᐅᖅᑎᓪᓗ ᐃᓕᓴᐃᔨᐅᓪᓗᑎᒃ ᑕᒫᓂ ᓄᓇᕗᑦᒥ. 

ᑕᒪᒃᑯᐊ ᖃᐅᔨᑎᑕᐅᓇᓱᐊᓪᓚᕆᓚᐅᖅᑐᐃᑦ ᖃᓄᖅ ᑕᒫᓂ 

ᐃᓄᐃᑦ ᓄᓇᖓᓐᓂ ᖃᓄᖅ ᑕᒪᓐᓇ ᐊᐅᓚᓯᒪᖕᒪᖔᑦ 

ᐊᒻᒪᓗ ᖃᐅᔨᒪᒋᐊᖃᖅᑕᖏᓐᓂᑦ ᐃᓄᐃᑦ ᐃᓕᖅᑯᓯᐊᓂ 

ᐅᖃᐅᓯᖃᓗᐊᖃᑦᑕᓚᐅᖅᑐᐃᑦ 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᕗᓕᐅᖅᑎᐅᓂᕐᒥᒡᓗ ᑕᒫᓂ ᐃᓕᓐᓂᐊᕐᕕᑦᑎᓐᓂ. 

 

ᐅᖃᖅᑎᑦᑎᔩ, ᐊᔾᔨᒌᖏᑦᑐᓂᑦ ᑖᒃᑯᐊ 

ᐅᖃᐅᓯᖃᖃᑦᑕᓚᐅᖅᑐᐃᑦ ᖃᓄᖅ 

ᓴᓇᖃᑎᒌᑦᑎᐊᕐᓂᕐᒥᑦ ᐃᓕᓐᓂᐊᕐᕕᖁᑎᑦᑎᓐᓂ ᐊᒻᒪᓗ 

ᖃᓄᖅ ᑐᓴᐅᒪᖃᑎᒌᑦᑎᐊᕐᓂᕐᒥᑦ 

ᐅᖃᓪᓚᖃᑎᒌᑦᑎᐊᕈᓐᓇᕐᓂᕐᒥᓪᓗ ᐊᒻᒪᓗ ᑕᒪᒃᑯᐊ 

ᖃᓄᖅ ᐊᖏᔪᖅᑳᕆᔭᐅᔪᐃᑦ 

ᐃᓚᐅᑎᑕᐅᒃᑲᓐᓂᕈᓐᓇᕐᒪᖔᑕ ᐃᓕᓐᓂᐊᕐᕕᑦᑎᓐᓂᑦ 

ᐃᓐᓇᖁᑎᕗᓪᓗ ᐊᒻᒪᓗ ᓄᓇᓕᑦᑎᓐᓂ ᑕᒫᓂ ᖃᓄᖅ 

ᐃᓚᒋᔭᐅᑦᑎᐊᒃᑲᓐᓂᕈᓐᓇᕐᒪᖔᑕ ᐃᓕᓐᓂᐊᕐᕕᑦᑎᓐᓂᑦ. 

 

ᐅᖃᖅᑎᑦᑎᔩ, ᑕᐃᒪ ᑖᒃᑯᐊ ᓴᓇᖃᑎᒌᓐᓇᓚᐅᕋᑦᑎᒍ 

ᐊᐅᔭᐅᓚᐅᖅᑐᖅ ᐳᕆᓐᔅ ᐃᐊᕗᑦ ᐊᐃᓚᓐ, ᑖᒃᑯᓇᓐᖓᑦ 

ᓯᓚᑦᑐᖅᓴᕐᕕᒡᔪᐊᖓᓂᑦ, ᑕᒪᑐᒥᖓ ᖃᓄᖅ 

ᐊᐅᓚᓂᐊᕐᓂᖓᓂᑦ ᐊᐅᓚᑎᑦᑎᔨᐅᖃᑕᐅᓪᓗᑎᒃ ᐊᒡᓛᑦ 

20−ᒪᕆᐅᓚᐅᕐᒪᑕ ᑖᒃᑯᐊ ᐃᓚᒋᔭᐅᔪᑦ. 

 

ᐅᖃᖅᑎᑦᑎᔩ, ᑕᐃᒪ ᑖᒃᑯᐊ ᐅᖃᖅᑲᐅᑎᓪᓗᖓ 

ᐃᓕᓴᕐᕕᑦᑎᓐᓂᑦ ᑖᒃᑯᐊ ᐊᖏᔪᖅᑳᖑᔪᐃᓪᓗ 

ᓯᕗᓕᐅᖅᑏᓂᓛᒃ, ᑐᒡᓕᖏᓪᓗ ᐃᓕᓴᐃᔩᓪᓗ ᑕᒫᓂ 

ᐃᓚᒋᔭᐅᓚᐅᖅᑐᑦ. 

 

ᐅᖃᖅᑎᑦᑎᔩ, ᑖᓐᓇ ᐃᓕᓴᐃᔨᒻᒪᕆᐅᓚᐅᖅᑐᖅ 

ᑐᑭᒧᐊᒃᑎᑦᑎᔨᐅᓪᓗᓂᓗ ᕇᐱᑲ ᕼᐊᐃᓐᓄ, ᑖᓐᓇᑦᑕᐅᖅ 

ᓯᓚᑦᑐᖅᓴᕐᕕᖕᒥ ᐃᓕᓴᐃᔨᒃᓴᐅᓂᕐᒧᑦ ᑖᓐᓇ 

ᐱᐊᓂᒃᓯᓯᒪᖕᒥᖕᒪᑦ ᐊᒻᒪᓗ ᐊᖏᔪᖅᑳᕆᔭᐅᓪᓗᓂ 

ᓯᕗᓕᐅᖅᑎᒋᔭᐅᓪᓗᓂ ᑕᐃᑲᓂ ᑲᖏᖅᖢᒑᐱᖕᒥ 

ᑕᕝᕙᓐᖓᑦ ᐃᓕᓐᓂᐊᕐᕕᖓᓂᑦ ᖁᓗᐊᑉ. ᑖᓐᓇ 

ᐊᔭᐅᖅᑐᐃᖏᓐᓇᖃᑦᑕᕐᒪᑦ ᐃᓄᒃᑎᑐᑦ ᐅᖃᐅᓯᑦᑎᓐᓂᒃ 

ᑖᓐᓇ ᑲᔪᓯᑎᑕᐅᑦᑎᐊᕆᐊᖃᕐᓂᖏᓐᓂᒃ 

ᐃᓕᓐᓂᐊᕕᖁᑎᑦᑎᓐᓂ. ᑕᐃᒪᓐᖓᑦ ᐃᓕᓴᐃᔨᓐᖑᕋᒦᓛᒃ 

ᑕᒪᑐᒥᖓ ᐃᓄᒃᑎᑐᑦ ᐃᓕᓐᓂᐊᕈᑎᒃᓴᓂᒃ 

ᐋᖅᑭᒃᓱᐃᕙᒃᑎᓪᓗᒋᑦ ᑖᓐᓇ 

ᓯᕗᓕᐅᖅᑎᒻᒪᕆᐅᖃᑦᑕᖅᓯᒪᔪᖅ.  

 

ᖃᐅᔨᒪᒐᑦᑕ, ᐅᖃᖅᑎᑦᑎᔩ, ᑕᒪᓐᓇ ᐃᓕᓐᓂᐊᕐᓂᖅ 

ᐱᒻᒪᕆᐅᑎᓪᓗᒍ, ᑕᒫᓂ ᓄᓇᕗᑦᑎᓐᓂ ᑕᒪᓐᓇᐃᓛᒃ 

ᖃᓄᖅ ᐃᒻᒥᓂᒃ ᐊᐅᓚᔪᓐᓇᕈᓐᓇᕐᓂᕐᒧᑦ 

ᑐᕌᖓᓪᓚᕆᖕᒪᑦ ᐊᒻᒪᓗ ᓇᓗᓇᓐᖏᑦᑐᖅ ᑖᓐᓇ 

ᓴᓐᖏᒃᑎᑦᑎᕚᓪᓕᖃᑦᑕᕐᒥᖕᒪᑦ, ᐃᓄᒃᑎᑐᑦ ᐅᖃᐅᓯᖅᐳᑦ 

ᐱᔾᔪᑎᒋᓪᓗᒍ ᐃᓕᓐᓂᐊᕐᕕᑦᑎᓐᓂ. 

 

ᑖᒃᑯᐃᓛᒃ ᒪᓕᒐᓕᐅᖅᑎᐅᖃᑎᒃᑲ ᑕᒪᑐᒥᖓ 

ᐱᒃᑯᒍᓱᖃᑎᒋᑦᑎᐊᖅᐸᒃᑲ ᐃᓄᒃᑎᑐᑐᐃᓐᓇᑦᑎᐊᖅ 

ᐊᐅᓚᔪᓐᓇᑦᑎᐊᕋᑦᑕ ᑕᒫᓂ ᓄᓇᕗᑦᑎᓐᓂ. ᑖᔅᓱᒥᖓ 

ᓇᓗᓇᐃᔭᐃᒃᑲᓐᓂᐊᕐᔪᒃᐳᖓ ᐅᖃᖅᑎᑦᑎᔩ. 

ᖁᔭᓐᓇᒦᕌᓗᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᖏᑦ...ᒪᒥᐊᓇᖅ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᕙᑎᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ ᔫ ᓴᕕᑲᑖᖅ. 

 

ᐊᖓᔪᖅᑳᑉ ᐅᖃᐅᓯᖓ 348 - 4(3): ᕿᑭᖅᑖᓗᒻᒥ 

ᑐᒃᑐᓕᕆᓂᖅ (ᓴᕕᑲᑖᖅ) 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ ᐅᖃᖅᑏ, ᐊᒻᒪ 

ᐊᕐᕕᐊᕐᒥᐅᑦ ᐅᑉᓗᒃᑰᑦᓯᐊᖅᐸᒃᑲ.  

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᔾᔪᑎᖃᖅᐳᖓ 

ᑖᒃᑯᐊ ᐅᖃᐅᑎᒋᐊᕈᒪᓪᓗᒋᑦ ᒪᓕᒐᓕᐅᖅᑏᑦ 

ᐱᓕᕆᖃᑎᒌᖕᓂᕐᒥᒃ ᑲᒪᒋᔭᐅᓂᖏᓐᓂᒃ ᕿᑭᖅᑖᓘᑉ 

ᑐᒃᑐᖏᑦ. ᑖᓐᓇ 2016-17 ᑐᒃᑐᒐᓱᖕᓂᖅ ᐃᓱᓕᓚᐅᕐᒪᑦ 

ᔪᓐ 30−ᑎᓪᓗᒍ, ᑲᑎᓐᓂᖏᑦ 233−ᖑᓪᓗᑎᒃ ᑐᒃᑐᑕᐅᔪᑦ 

ᕿᑭᖅᑖᓗᖕᒥ. ᑖᒃᑯᐊ ᑐᒃᑐᑕᐅᔪᓐᓇᖅᑐᑦ ᑐᖔᓃᖦᖢᑎᒃ 

250 ᐊᖑᑎᓂᒃ (ᐊᖑᓴᓪᓗᓂᒃ) ᑐᒃᑐᓂᒃ.  

 

2015−ᒥ ᓄᓇᕘᑉ ᒐᕙᒪᒃᑯᖏᑦ ᐋᖅᑭᒃᓯᓚᐅᕐᒪᑕ 

ᑐᒃᑐᑕᐅᔪᓐᓇᖅᑐᓂᒃ 250−ᓂᒃ ᕿᑭᖅᑖᓗᖕᒥ 

ᑭᒡᒍᑎᒋᓪᓗᒋᑦ ᐃᓱᒫᓘᑕᐅᔪᓂᒃ ᐆᒪᔪᕐᓂᐊᖅᑏᑦ 

ᑲᑎᒪᔨᖏᓐᓂᒃ ᒪᑯᓄᖓ ᑐᒃᑐᖃᑦᑎᐊᕈᓐᓃᕐᓂᖓᓄᑦ 

ᐅᑭᐅᓂᒃ ᖁᓕᐅᓚᐅᖅᑐᓂᒃ. 

 

ᐅᖃᖅᑏ, ᖁᕕᐊᓱᒃᑐᖓ ᐅᖃᕈᓐᓇᕋᒪ ᑖᒃᑯᐊ 

ᐊᖑᓇᓱᒃᑏᑦ ᕿᑭᖅᑖᓗᖕᒥ ᐱᓕᕆᑦᑎᐊᖃᑦᑕᖅᓯᒪᖕᒪᑕ 

ᑲᒪᒋᔭᖃᖃᑎᒌᖕᓂᕐᒧᑦ ᑐᒃᑐᓂᒃ ᕿᑭᖅᑖᓗᖕᒥ ᐊᒻᒪᓗ 

ᐱᒋᐊᖅᑎᑕᐅᒃᑲᓐᓂᕐᓂᖓᓄᑦ ᓂᕿᒻᒪᕆᐅᓂᖓᓄᓪᓗ 

ᐱᖅᑯᓯᕆᔭᖏᓐᓄᑦ ᓄᓇᕘᒥᐅᓄᑦ. ᑖᒃᑯᐊ 

ᒪᓕᒃᑕᐅᑦᑎᐊᖅᓯᒪᖃᑦᑕᖅᖢᑎᒃ ᐆᒪᔪᕐᓂᐊᖅᑏᑦ 

ᑲᑎᒪᔨᖏᓐᓂ ᐊᖑᓇᓱᒃᑎᖏᓪᓗ 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᖃᑦᑎᐊᖅᐸᒃᖢᑎᒃ ᑐᒃᑐᑉᐸᒃᑕᖏᑕ 

ᐅᓄᕐᓂᖏᓐᓂᒃ. ᑖᓐᓇ ᑲᔪᓯᑦᑎᐊᕐᓂᖓ ᑲᒪᒋᔭᖏᓐᓄᑦ 

ᐊᑲᐅᔪᒦᒻᒪᑦ ᑭᓯᐊᓂᓕ, ᑖᒃᑯᐊ  

ᐅᓄᖅᓯᕙᓪᓕᐊᓂᖏᑦ ᐊᑯᓂᐅᔪᒥᒃ ᑭᓯᐊᓂ 

ᐊᒃᓱᕉᑎᒋᔭᕆᐊᖃᕐᓂᐊᕐᒪᑕ 

ᓇᐅᑦᑎᖅᓱᐃᓐᓇᕐᓂᐊᖅᖢᑎᒍᓪᓗ ᕿᑭᖅᑖᓗᖕᒥ ᑐᒃᑐᖏᑦ 

ᑖᒃᑯᐊ ᑐᒃᑐᓗᐊᖅᑕᐃᓕᒪᓂᕗᑦ ᑲᔪᓯᑦᑎᐊᖁᓪᓗᒋᑦ. 

 

ᐅᖃᖅᑏ, ᐱᕕᖃᕐᓂᓐᓂ ᐅᖃᕈᒪᔪᖓ ᖁᔭᒋᔪᒪᕙᒃᑲ 

ᑲᒪᒋᔭᖃᑎᒋᔭᕗᑦ ᑐᒃᑐᓂᒃ ᐱᓗᐊᖅᑐᒥᒃ ᐊᖑᓇᓱᒃᑏᑦ, 

ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᑦ ᓄᓇᓖᓪᓗ ᕿᑭᖅᑖᓗᖕᒥ 

ᐱᓕᕆᖃᑕᐅᓂᖏᑦ ᑐᓂᓯᖃᑕᐅᓂᖏᓐᓄᑦ 

ᑐᓂᓯᖃᑕᐅᓂᖏᓐᓄᑦ ᐱᔭᐅᓗᐊᖅᑕᐃᓕᒪᔪᓄᑦ ᑖᒃᑯᐊ 

ᐅᓄᖅᓯᒋᐊᖅᐸᓪᓕᐊᑎᓪᓗᒋᓪᓗ ᕿᑭᖅᑖᓘᑉ ᑐᒃᑐᖏᑦ. 

ᐊᒻᒪᓗ ᒪᓕᖕᓂᕆᓯᒪᔭᖏᓐᓄᑦ ᑕᒫᓂ ᐊᕐᕌᒍᕋᑖᖅᑐᒥ 

ᓄᓇᕗᒻᒥ ᑐᒃᑐᓂᒃ ᑲᒪᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᒃᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑑᔪᖅ, ᒥᔅᑐ ᔪᐊᔾ 

ᕼᐃᒃᔅ. 

 

ᐊᖓᔪᖅᑳᑉ ᐅᖃᐅᓯᖓ 349 - 4(3): ᐃᒃᐱᐊᕐᔫᑉ 

ᐋᓐᓂᐊᕕᑖᖓ ᒪᑐᐃᖅᑕᐅᓂᖓ (Hᐃᒃᔅ) 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᕕᐊᓱᒃᐳᖓ ᑐᓴᖅᑎᑦᑐᓐᓇᕋᔅᓯ ᐃᒃᐱᐊᕐᔪᖕᒥ 

ᐋᓐᓂᐊᕕᖓ ᐃᓕᓴᕆᔭᐅᓪᓗᓂ ᒪᑐᐃᓚᐅᕐᒪᑦ 

ᓇᒡᒐᔾᔭᐅᒥ, ᓯᑎᐱᕆ 11, 2017−ᒥ.  

 

ᐅᖃᖅᑏ, ᐅᐱᓚᐅᖅᐳᖓ ᑖᒃᑯᓂᖓ ᓄᓇᖃᖅᑎᐅᔪᓂᒃ 

ᐅᓄᖅᑐᓂᒃ ᐃᒃᐱᐊᕐᔪᖕᒥ ᐋᓐᓂᐊᕐᕕᖕᒥᓪᓗ 

ᐃᖅᑲᓇᐃᔭᖅᑐᑦ ᖁᕕᐊᓲᑎᒋᓪᓗᒋᑦ ᒪᑐᐃᖅᑕᐅᓂᖓ 

ᐋᓐᓂᐊᕕᐅᑉ. ᑖᓐᓇ ᓄᑖᖅ ᐃᒡᓗᕐᔪᐊᖅ ᐃᓇᖐᖕᒪᑦ 

ᑖᔅᓱᒥᖓ ᐋᓐᓂᐊᕕᐅᓚᐅᖅᑐᒥᒃ 34 ᐊᕐᕌᒍᐃᑦ 

ᐊᓂᒍᖅᑐᐃᑦ 1983−ᒥᑦ.  

 

ᑖᓐᓇ ᐋᓐᓂᐊᕕᒃ ᐊᐅᓚᓂᖃᑦᑎᐊᓕᖅᑐᖅ 

ᖃᐅᒪᔫᓪᓗᓂᓗ ᐊᖏᔫᓪᓗᓂᓗ ᑖᒃᑯᐊ 

ᓄᑖᖑᓛᑦᑎᐊᓂᒡᓗ ᖃᕋᓴᐅᔭᒨᖅᑐᓂᒃ  

ᐱᓕᕆᔾᔪᑎᖃᖅᖢᓂ. ᑖᓐᓇ ᓄᑖᖅ ᖃᕋᓴᐅᔭᕐᒨᖅᑐᖅ 

ᑕᕐᕋᖅᑑᑎᖓ ᐋᖅᑭᒃᑕᐅᓚᐅᖅᑐᖅ 

ᐊᐅᓚᔪᓐᓇᖅᓯᓪᓗᓂᓗ. 

 

ᐅᖃᖅᑏ, ᑖᒃᑯᐊ ᐃᓕᓴᕆᔪᒪᕙᒃᑲ ᒐᐃᓪ ᕋᑦᐹᑦ 

ᐱᓕᕆᓯᒪᓂᖓ. ᑖᓐᓇ ᐊᑯᓂᒻᒪᕆᒃ 

ᓇᐅᑦᑎᖅᓱᖅᑎᐅᓕᖅᑐᖅ ᐃᒃᐱᐊᕐᔪᖕᒥ ᐊᒻᒪᓗ 

ᐃᖅᑲᓇᐃᔭᖅᑎᖏᑦ ᓄᒃᑎᖅᑎᑦᑎᐊᓚᐅᕐᓂᖏᓐᓄᑦ 

ᐋᓐᓂᐊᕕᑐᖃᕐᒥᒃ ᑖᔅᓱᒧᖓ ᓄᑖᕐᒧᑦ. ᐊᒻᒪᓗ 

ᑕᐃᔪᒪᒋᕙᕋ ᐃᒃᐱᐊᕐᔫᑉ ᒪᓕᒐᓕᐅᖅᑎᖓ ᐊᐃᓴᒃ ᓲᔪᒃ 

ᐊᒻᒪᓗ ᖁᔭᓕᔪᒪᓪᓗᒍ ᐊᒃᓱᕈᕐᓂᕆᓚᐅᖅᑕᖓᓄᑦ 

ᑐᓐᖓᓱᒃᑎᑦᑎᓂᕆᓚᐅᖅᑕᖓᓗ ᓄᓇᓕᖕᒥᓄᑦ ᑕᕝᕙᓂ 

ᖁᕕᐊᓱᖃᑎᒌᖕᓂᕐᒧᑦ. 

 

ᓄᓇᓖᑦ ᐅᐱᒍᓱᒻᒪᕆᒃᐳᑦ ᑖᔅᓱᒥᖓ ᐃᓪᓗᕐᔪᐊᒥᑦ ᑖᓐᓇ 

ᑲᑎᑦᑕᕐᕕᐅᓪᓗᓂᓗ ᐃᒃᐱᐊᕐᔪᖕᒥ. ᑖᓐᓇ ᐅᐱᓐᓂᖅ 

ᓇᖕᒥᓂᖃᕐᓂᑦ ᓄᓇᓕᖕᓂᑦ ᑭᐱᓯᓂᖅᑕᖃᖅᑎᓪᓗᒍ 

ᓂᕆᕕᒡᔪᐊᖅᑐᖃᖅᖢᓂᓗ ᒧᒥᖅᑐᖃᖅᖢᓂᓗ. 

 

ᐅᖃᖅᑏ, ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᑭᑐᔫᑎᓂᑦ ᑲᒪᔾᔪᑎᓂᑦ ᕿᒥᕐᕈᖃᑦᑕᕐᓂᕐᒥᑦ ᓄᓇᓕᖕᓂ 

ᐋᓐᓂᐊᕕᖕᓂ ᐸᕐᓇᒃᑕᐅᕙᓪᓕᐊᔪᓂᑦ 

ᓴᓇᔭᐅᕙᓪᓕᐊᓕᖅᑐᓂᒡᓗ. ᖁᔭᓐᓇᒦᒃ, ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᓄᓇᕗᒻᒧᑦ ᓯᕗᓕᖅᑎᒻᒪᕆᒃ, ᒥᔅᑐ ᐲᑐ ᑕᑉᑐᓇ. 

ᐃᓛᒃᑰᖅᑐᒥᒃ ᒪᒃᑯᒃᑐᓕᕆᓂᕐᒧᑦ ᖃᐅᔨᒪᔨᑕᖅ 

ᓄᓇᕗᒻᒦᓐᖔᖅᑐᖅ (ᑕᑉᑐᓇ) 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᓐᓄᓴᒃᑯᑦ ᑲᑎᒪᔨᐅᖃᑎᒃᑲ. ᖁᕐᓗᖅᑑᕐᒥᐅᑦ 

ᓄᓇᕗᒻᒥᐅᓪᓗ ᐊᑕᖏᖅᑐᑎᒃ. 

 

ᐅᖃᖅᑏ, ᒫᓐᓇ ᖁᕕᐊᓱᓪᓚᕆᑦᑐᖓ ᓄᓇᕗᒻᒥᐅᑕᖅ 

ᐅᐱᒋᒍᒪᒐᒃᑯ ᓄᓇᕗᒻᒥᐅᑕᖅ ᒫᑕᓖ ᐅᑲᓕᖅ, ᑖᓐᓇ 

ᑎᒃᑯᐊᖅᑕᐅᕋᑖᒥᓂᐅᒻᒪᑦ ᑲᓇᑕᒥ ᐃᒻᒥᖅᑐᑎ 

ᐃᓅᓱᑦᑐᓄᑦ ᐅᖃᐅᔾᔨᒋᐊᖅᑎᐅᓪᓗᓂ ᑖᔅᓱᒧᖓ 

ᑎᒃᑯᐊᖅᑕᐅᓚᐅᖅᑐᖅ ᑭᐅᕈᓕᓐ ᐱᐊᓇᑦᒧᑦ. 

 

ᐅᖃᖅᑏ, ᑖᓐᓇ ᒥᔅ ᐅᑲᓕᖅ ᐃᓚᓕᐅᔾᔨᔪᖅ ᐊᓪᓚᓄᑦ 

ᑕᒪᒃᑯᓄᖓ ᐊᓪᓚᖓᔪᓄᓪᓗ ᑭᒡᒐᖅᑐᐃᓪᓗᓂ ᐃᓄᓐᓂᒃ. 

ᑖᒃᑯᐊ ᐃᓚᖃᖅᑐᑎᑦᑕᐅᖅ ᓯᕗᓕᖅᑎᖃᖅᑐᑎ ᐋᓐᑐᕋᐃ 

ᐱᐅᒥ. ᐱᖓᓱᑦ ᑖᒃᑯᐊ ᐅᑭᐅᐊᔅᓵᖅ 

ᖃᐅᔨᒋᐊᖃᑦᑕᓂᐊᖅᑐᑦ ᐃᓄᓐᓂᑦ ᐊᓪᓚᖓᔪᓂᓪᓗ 

ᐊᓪᓚᓂᓪᓗ ᒪᒃᑯᑦᑐᓂᑦ. ᓴᖅᑮᒐᓱᓪᓗᑎ ᓄᓇᓕᓐᓂᑦ 

ᑐᓐᖓᕕᖃᖅᑐᓂᑦ ᑎᒥᐅᔪᓂᑦ ᑕᒪᒃᑯᓄᖓ 

ᒪᒥᓴᖃᑎᒌᓐᓂᒧᓪᓗ ᑲᓇᑕᓕᒫᒥᑦ ᑐᓴᐅᒪᔭᐅᔪᓂᑦ 

ᐊᐅᓚᑦᑎᐊᓂᖅᐹᖑᔪᓂᑦ ᐃᑲᔪᖅᓱᐃᒐᓱᑦᑐᑎ. 

 

ᐅᖃᖅᑏ, ᒥᔅ ᐅᑲᓕᖅ ᑖᓐᓇ ᓴᖏᔪᐊᓘᓪᓗᓂ 

ᐃᑲᔪᓪᓚᕆᑦᑐᓂᒃ ᐊᔭᐅᕆᔨᐅᓯᒪᔪᖅ ᐃᓄᓐᓄᑦ 

ᐃᑲᔪᖅᓱᐃᔨᐅᓯᒪᔪᖅ ᒐᕙᒪᒃᑯᑦ ᓄᓇᕗᒻᒥ 

ᐃᖅᑲᓇᐃᔭᖅᑎᐅᓚᐅᖅᓯᒪᓪᓗᓂ 

ᐊᖏᔪᖅᑲᖑᓯᒪᒋᓪᓗᓂᓗ ᑲᓇᑕᒥ ᐃᓅᓱᑦᑐᓄᐃᑦ 

ᐃᓄᐃᑦ ᑲᑎᒪᔨᖏᓐᓄᑦ.  

 

ᐊᕐᕌᒍᓂ ᑕᐃᒪ ᖃᑦᑏᓐᓇᑯᓗᓐᓂᑦ ᐱᓕᕆᓯᒪᓪᓗᓂ 

ᓴᖅᑭᔮᖅᑎᑦᑎᒋᐊᖅᑐᓂ ᐃᓄᐃᑦ ᑭᓲᒻᒪᖔᑕ 

ᐅᖃᐅᓯᖏᓐᓂᓪᓗ. ᓈᓚᑦᑎᐊᖅᑕᐅᖃᑦᑕᖅᑐᖅ 

ᒪᒃᑯᑦᑑᖃᑎᖏᓐᓄᑦ ᐅᐱᒍᓱᑦᑎᐊᖅᑐᓄᑦ ᐱᖅᑯᓯᕐᒥᓂᒃ. 

ᑕᐃᒫᒃ ᓇᓗᖏᑎᐊᖅᑐᖓ 

ᓯᕗᒧᐊᖅᑎᑎᑦᑎᐊᒍᓐᓇᓂᐊᖅᑐᐊᓘᒻᒪᑦ 

ᑐᑭᒧᐊᖅᑎᑎᑦᑎᐊᕐᓗᓂᓗᓕ ᑕᐃᒪᐃᓪᓗᐊᖃᑎᒥᓂᒃ. 

 

ᐅᖃᖅᑏ, ᑲᔪᖏᖅᓴᓪᓚᕆᑉᐸᒃᑲ ᓄᓇᕗᒻᒥᐅᑕᐃᑦ 

ᓂᓪᓕᐊᖃᑦᑕᖁᓪᓗᒋᑦ ᑕᒪᒃᑯᐊ ᓄᓇᖃᖅᑲᖅᑐᒥᓃᑦ 

ᑎᒥᖁᑎᖏᑦ ᐊᑐᕐᓗᒋᑦ. ᐅᐊᑦᑎᐊᕈᓗ ᐅᓂᒃᑲᓂᑦ 

ᐅᓂᒃᑲᖃᖃᑦᑕᕐᓗᑎ. ᖃᐅᔨᓴᖃᑦᑕᕆᔅᓯ ᐊᐱᖅᑯᑎᓂᑦ 

ᑭᐅᔭᔅᓴᕈᓘᔭᕐᓂᑦ ᐊᒻᒪ ᑲᑎᒪᔪᖃᓕᕋᐃᑉᐸᑦ 

ᐱᖃᑕᐅᖃᑦᑕᕐᓗᓯ.  

 

ᒪᓕᒐᓕᐅᖅᑎᐅᖃᑎᒃᑲ ᑖᓐᓇ ᐅᐱᒋᓚᐅᕐᓚᕗᑦ 

ᒪᓕᒐᓕᐅᖅᑎᓕᒫᖑᓗᑕ ᑖᓐᓇ ᒥᔅ ᐅᑲᓕᖅ 

ᐃᖅᑲᓇᐃᔮᕐᔪᐊᖅᑐᐊᓘᒻᒥᒻᒪᑦ. ᐅᐱᒋᓂᐊᕐᒥᔭᕗᑦᑕᐅᖅ 

ᑕᐃᒫᑦᑕᐅᖅ ᐊᑐᓕᖁᔭᓕᐊᕆᓛᖅᑕᖏᑦ 

ᓂᕆᐅᒋᑦᑎᐊᓂᐊᖅᑲᕗᑦ ᐊᑐᐃᓐᓇᐅᓕᖅᑲᑕ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᓄᓇᕗᒻᒧᑦ ᓯᓚᑦᑐᖅᓴᕐᕕᖕᒧᑦ ᒥᓂᔅᑑᔪᖅ, ᒥᔅᑐ ᐹᓪ 

ᖁᐊᓴᖅ. 

ᒪᓕᒐᓕᕆᔨᐅᓂᕐᒧᑦ ᐃᓕᓐᓂᐊᕈᑎᒃ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᓪᓗᒥ ᓂᑯᕕᑦᑐᖓ ᒪᓕᒐᓕᐅᕐᕕᖕᒥ 

ᖃᐅᔨᒃᑲᐃᔪᒪᓪᓗᖓ ᒪᓕᒐᓕᐅᖅᑎᐅᖃᑎᓐᓂᑦ 

ᐅᓪᓗᒥᒨᖓᔪᓂᒃ ᑐᓴᐅᒪᓂᐊᕐᒪᑕ ᓄᓇᕗᒻᒥ 

ᒪᓕᒐᓕᕆᓂᕐᒧᑦ ᐃᓕᓐᓂᐊᕐᓂᐅᔪᒥᒃ. 

ᖁᕕᐊᓱᓪᓚᕆᒃᑐᐊᓘᓪᓗᖓ ᑕᐃᒪ 

ᒪᑐᐃᖅᓯᖃᑕᐅᔭᖅᑐᕈᓐᓇᓚᐅᕋᒪ ᐱᓕᕆᖃᑎᖃᖅᖢᑕ 

ᓴᔅᓯᑲᔅᓯᕗᐊᓐ ᓯᓚᑦᑐᖅᓴᕐᕕᒡᔪᐊᖓᓂ ᒪᓕᒐᓕᕆᓂᕐᒥᑦ 

ᐃᓕᓐᓂᐊᕐᕕᐅᖃᑦᑕᖅᑐᒥᑦ ᑕᕝᕙᓂ ᓄᓇᕘᒥ 

ᒪᓕᒐᓕᕆᓂᕐᒧᑦ ᓄᓇᕘᒥ ᐃᓕᓐᓂᐊᕐᓂᖅ ᒪᑐᐃᖅᖢᑎᒍ. 

 

ᑕᐃᒃᑲᓂ ᒪᑐᐃᖅᓯᓪᓗᑕ ᐃᖃᓗᖕᒥᐅᓄᑦ 

ᖃᐃᖅᑯᔨᓯᒪᓚᐅᕐᒥᒐᑦᑕ ᑖᓐᓇᓗ ᓲᓴᓐ ᑯᑕᐃ ᑲᓇᑕᒥ 

ᐃᖅᑲᖅᑐᐃᕕᒡᔪᐊᒃᑯᖏᓐᓃᖔᖅᑐᖅ ᐊᒻᒪᓗ ᑖᓐᓇ ᓃᔪ 

ᓵᑭ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓃᖔᖅᑐᖅ ᐊᒻᒪᓗ 

ᑏᓐ ᒫᖅᑎᓐ ᐱᓕᑉᓴᓐ ᓯᓚᑦᑐᖅᓴᕐᕕᒡᔪᐊᖓᓃᓐᖔᕐᕐᒥᔪᖅ 

ᓴᔅᓯᑲᓯᕗᐊᓐᒥ ᐊᒻᒪᓗᑦᑕᐅᖅ ᐃᖃᓗᖕᓂ 

ᐊᖏᔪᖅᑲᐅᑎᕈᓘᔭᐃᑦ ᓄᓇᕗᑦ ᑐᓐᖓᕕᒃᑯᓐᓂᓪᓗ, 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖓᓂᓪᓗ ᐊᒻᒪᓗᑦᑕᐅᖅ 

ᒪᓕᒐᓕᕆᓂᕐᒧᑦ ᑎᒥᐅᔪᓂᑦ ᓄᓇᕗᒥ. 

 

ᐅᖃᖅᑎ, ᑕᐃᒃᑯᐊ ᐊᐅᓚᑦᑎᐊᕐᓂᖏᑦ 

ᐃᓕᓐᓂᐊᖅᑎᐅᓗᑎ ᓄᓇᕗᒻᒥ ᒪᓕᒐᓕᕆᓂᕐᒥᑦ 

ᐃᓕᓐᓂᐊᖅᑎᐅᓪᓗᑎᒃ ᐅᕙᑦᑎᓐᓄᑦ ᐱᒻᒪᕆᐊᓘᔪᖅ 

ᐅᕙᑦᑎᓐᓄᓕᒫᑦᑎᐊᖅ ᖃᐅᔨᒪᔪᒍᑦᑕᐅᖅ ᖃᓄᓕᒫᑦᑎᐊᖅ 

ᑲᔪᓯᑦᑎᐊᕈᑎᒃᓴᖏᓐᓂᑦ ᐊᑐᐃᓐᓇᐅᑎᑦᑎᖃᑦᑕᕐᓂᐊᕋᑦᑕ 

ᓂᕈᐊᖅᓯᒪᔭᖏᓐᓄᑦ.  

ᑕᒪᓐᓇ ᓴᖅᑭᓐᓇᓱᒡᓗᒍ ᓯᓚᑦᑐᖅᓴᕐᕕᒡᔪᐊᖓ  

ᓴᔅᓯᑲᔅᓯᕗᐊᓐ ᐅᑯᓂᖓ ᐃᖅᑲᓇᐃᔮᖅᑖᑎᑦᑎᓯᒪᕗᖅ:  

 

 ᐃᓕᓴᐃᔨ ᕕᐊᓐᑎ ᐹᒃᔅ, ᑖᓐᓇ 

ᐃᖅᑲᓇᐃᔭᖃᑦᑕᖅᓯᒪᔪᖅ ᓄᓇᕗᑦ ᓯᕗᓂᒃᓴᕗᒥ 

ᐃᓕᓐᓂᐊᖅᑎᓂᒃ ᐋᑐᕚᒥᑦ;  

 

 ᐃᓕᓴᐃᔨᒻᒪᕆᒃᑕᐅᖅ ᐱᐊᓐ ᕉᔅᑎᓐ, ᑕᐃᒪᓐᖓᑦ 

2015−ᒥᓂᑦ ᐅᖃᖅᑎᐅᖃᑦᑕᖅᓯᒪᔪᖅ 

ᐅᓂᒃᑳᕈᓘᔭᖅᖢᓂ ᓄᓇᖃᖅᑳᖅᑐᕕᓂᕐᓂᑦ 

ᒪᓕᒐᓕᕆᓂᕐᒥᑦ, ᐊᒡᓚᕕᓕᕆᓂᕐᒥᑦ, 

ᒪᓕᒐᓕᕆᓂᕐᒥᑦ ᐊᓯᖏᓐᓂᒡᓗ;  

 

 ᐱᖅᑯᓯᓕᕆᓂᕐᒥ 

ᐅᖃᐅᔾᔨᒋᐊᖅᑎᐅᖃᑦᑕᖅᓯᒪᔪᖅᑕᐅᖅ ᐋᔪ ᐲᑐ, 

ᑖᓐᓇ ᐊᔭᐅᕆᔾᔪᑎᖃᓪᓚᕆᒃᓯᒪᔪᖅ ᐃᓄᐃᑦ 

ᐱᔪᓐᓇᐅᑎᖏᓐᓂᒃ, ᓇᑦᑎᕋᔭᒥᓃᑦ ᐱᔾᔪᑎᒋᓪᓗᒋᑦ 

ᐃᓄᐃᓪᓗ ᐱᔪᓐᓇᐅᑎᖏᓐᓂᒃ 

ᐱᖃᑕᐅᔭᕆᐊᖃᕐᓂᖏᓐᓂᒃ ᐅᑭᐅᖅᑕᖅᑐᖅ 

ᐃᒪᕕᓕᕆᔭᐅᑎᓪᓗᒍ; 

 

 ᑖᓐᓇᓗ ᓴᕇᓇ ᐊᐃᐳᓪᓴᓐ ᒪᓕᒐᓕᕆᓂᕐᒥᒃ 

ᕿᒥᕐᕈᐊᒐᓕᕆᔨ; ᐊᒻᒪᑦᑕᐅᖅ  

 

 ᓯᑏᕙᓐ ᒪᓐᓱᓪ, ᑖᓐᓇ ᐱᓕᕆᐊᒃᓴᖏᓐᓄᑦ 

ᐊᖓᔪᖅᑳᖑᓂᐊᖅᑐᖅ ᐅᖃᖅᑎᐅᖃᑦᑕᕐᓗᓂᓗ.  

 

ᐊᒻᒪ ᖄᖓᒍᒃᑲᓐᓂᖅ ᓄᓇᕘᑦ ᓯᓚᑦᑐᖅᓴᕐᕕᒃᑯᑦ 

ᐃᓐᓇᒻᒪᕆᖕᒥᒃᑕᐅᖅ ᓘ ᐱᓕᑉᒥᒃ 

ᐃᖅᑲᓇᐃᔮᖅᑖᖅᑎᑦᑎᓯᒪᖕᒥᔪᖅ 

ᐅᖃᐅᔾᔨᒋᐊᖅᑎᐅᖃᑦᑕᕐᓂᐊᕐᒪᑦ ᐃᓄᐃᑦ 

ᖃᐅᔨᒪᔭᑐᖃᖏᑦ ᐱᓪᓗᒋᑦ ᐊᒻᒪᑦᑕᐅᖅ ᐃᓄᐃᑦ 

ᐅᒃᐱᕆᔭᖏᑦ ᐊᓐᓂᕆᔭᖏᓐᓂ. ᐅᖃᖅᑲᑎᐅᖃᑦᑕᓪᓗᓂᓗ 

ᐃᓕᓐᓂᐊᖅᑎᓂᒃ.  

 

ᐅᖃᐅᓯᒃᓴᒃᑲ ᐱᔭᕇᕈᒪᔭᕋᓗᐊᒃᑲ ᐊᖏᖅᑕᐅᔪᒪᔪᖓ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᐱᕆᔪᖅ 

ᐊᖏᖅᑐᐃᓐᓇᐅᒍᓐᓇᒻᒪᖔᔅᓯ ᐅᖃᐅᓯᔅᓴᖏᑦ 

ᐱᔭᕇᕈᓐᓇᓐᓂᐊᕐᖓᒋᑦ. ᐊᒡᒑᖅᑐᖃᖅᑳ? ᑐᓴᖏᓐᓇᒥ, 

ᒥᓂᔅᑑ ᑲᔪᓯᒋᐊᑐᐃᓐᓇᕆᑦ ᑖᒃᑯᐊ ᐅᖃᐅᓯᔅᓴᑎᑦ 

ᐱᔭᕇᓪᓗᒋᑦ. 

 

ᐊᖓᔪᖅᑳ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ.  

 

(ᑐᓵᔨᑎᒍᑦ) ᐅᖃᖅᑏ, ᑖᒃᑯᐊ 25−ᖑᓂᐊᖅᑐᐃᑦ  

ᐃᓕᓐᓂᐊᖅᑐᑦ ᐱᒡᒐᓇᖅᑐᐊᓗᒻᒥ ᐱᒋᐊᖅᑐᐃᑦ 

ᒪᑐᐃᖅᑎᒋᒍᑎᓂᐊᖅᑕᖏᓐᓂᒃ ᑲᔪᓯᒐᓱᐊᖅᑎᓪᓗᒋᑦ 

ᐱᔭᕇᕋᓱᐊᖅᑎᓪᓗᒋᑦ ᒪᓕᒐᓕᕆᔨᕈᕆᐅᖅᓴᓪᓗᑎᒃ. 

ᐊᖏᖅᓯᒪᓂᖏᑦ ᑖᓐᓇ ᐊᕐᕌᒍᓄᑦ ᑎᓴᒪᓅᖓᓂᐊᕐᖓᑦ 

ᐊᔅᓱᕈᕈᒥᓂᖃᖅᓯᒪᔪᑦ ᐊᒻᒪᓗ ᒪᓕᒐᓕᕆᓂᒻᒥᒃ 

ᐃᖅᑲᓇᐃᔮᖃᓐᓂᒻᒧᑦ ᑕᑉᐸᐅᖓ ᖁᕝᕙᓯᒃᓯᒋᐊᕈᒪᔪᑦ. 

ᑖᒃᑯᐊ ᐃᖅᑲᓇᐃᔭᖃᑎᒋᓛᖅᑕᑯᓗᒋᒐᑦᑎᒍ 

ᓂᕆᐅᒋᑦᑎᐊᖅᑲᕗᑦ ᓯᕗᓂᑦᑎᓐᓂ. 

 

ᐅᖃᖅᑏ, ᑖᒃᑯᐊ ᐱᒃᑯᒋᒍᒪᒐᒃᑭᑦ 

ᐃᓕᓐᓂᐊᖅᑎᓕᒫᑦᑎᐊᕗᑦ ᐊᒻᒪ ᐊᐅᓚᑦᑎᐊᓐᓂᐊᖅᑯᑦ 

ᐃᓕᓐᓂᐊᖅᑕᓕᒫᖏᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᐃᑦ 

ᐅᖃᐅᓯᔅᓴᖃᕝᕕᖓ ᐃᓱᓕᒻᒪᑦ. ᑲᔪᓯᓐᖑᓱᑉᐳᒍ 

ᑲᑎᒪᔾᔪᑎᒃᓴᖅ 3−ᒧᑦ. (ᑐᓵᔨᑎᒎᕈᓐᓃᖅᑐᖅ) 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐅᖅᓱᖅᑑᒧᑦ, 

ᒥᔅᑐ ᑑᓂ ᐋᖁᐊᖅ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 617 - 4(3): 

ᐱᒃᑯᒋᔭᐅᓂᖓ ᔭᐃᒥᓯ ᑕᑭᕈᒃ (ᐋᖁᐊᖅ)  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓐᓄᓴᒃᑰᖅᑲᒃᑲ ᐅᖅᓱᖅᑑᒻᒥᐅᑦᑕᐅᖃᑎᒃᑲ.  

 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐱᒃᑯᒍᓱᒍᒪᓪᓗᖓ ᔭᐃᒻᔅ 

ᑕᑭᕈᒻᒥᑦ ᐅᖅᓱᖅᑑᒻᒥᐅᑕᖅ, ᑖᓐᓇ  



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᖅᑕᒥᓂᒃ ᒪᓕᒐᓐᓂᒃ ᐃᑲᔪᖅᑎᐅᓂᒻᒧᑦ 

ᐱᒋᐊᓐᖓᑦ ᑕᕝᕙᓂ ᐱᓇᓱᐊᕈᓯᑦᑎᓐᓂ. 

 

ᐅᖃᖅᑏ, ᓇᒡᒐᔾᔭᐅᒥ ᑐᓐᖓᓱᒃᑎᑦᑎᑎᓪᓗᒋᑦ 

ᑲᑎᑎᑦᑎᑎᓪᓗᒋᑦ ᐱᖃᑕᐅᒍᓐᓇᕈᓘᔭᓚᐅᒻᒥᒐᒪ ᑕᐃᑲᓂ 

ᓄᓇᕗᒻᒥ ᒪᓕᒐᓕᕆᓂᒻᒧᑦ ᐃᓕᓐᓂᐊᓐᓂᐅᓴᔪᐃᑦ 

ᖁᕕᐊᓱᒍᑕᐅᑎᓪᓗᒋᑦ. 

 

ᐅᖃᖅᑏ, ᑖᓐᓇ ᔭᐃᒻᔅ ᐃᓕᓐᓂᐊᖃᑕᐅᖃᑦᑕᖅᓯᒪᔪᖅ 

ᓄᓇᕗᒻᒥ ᓯᕗᓂᒃᓴᕗᑦ ᐃᓕᓐᓂᐊᓐᓂᖓᓂ ᐋᑐᕚᒥᑦ,  

2015−ᖑᑎᓪᓗᒍ ᓄᓇᕗᒻᒥ ᓵᓚᖃᒻᒪᕆᓚᐅᖅᑐᖅ 

ᒎᓗᑖᖅᑐᓂ ᓈᓚᑦᑕᐅᓪᓗᑎᒃ ᑕᑯᓐᓈᖅᑕᐅᓪᓗᑎᒃ 

ᐅᖃᖃᑦᑕᑎᓪᓗᒋᑦ ᐊᒻᒪ ᑭᖑᓪᓕᖅᐹᖑᖃᑕᐅᓪᓗᓂ 

ᑲᓇᑕᓕᒫᒥᑦ ᐱᓂᑭᓴᐅᑎᔪᓄᑦ ᓴᔅᑲᑑᓐᒥ. ᑖᓐᓇᑦᑕᐅᖅ 

ᓂᕈᐊᖅᑕᐅᓯᒪᒻᒥᔪᖅ ᐅᑭᐅᖅᑕᖅᑐᒥ 

ᐊᐅᓚᔾᔭᐃᔨᐅᓂᐊᓪᓗᓂ ᐃᓕᓐᓂᐊᖅᑎᑦ 

ᒥᕐᖑᐃᖅᓯᕝᕕᓕᕆᔨᒃᑯᓐᓄᑦ.  

 

ᐅᖃᖅᑏ, ᑖᓐᓇ ᔭᐃᒻᔅ ᓴᖅᑭᔮᖅᑎᑦᑎᔭᕇᖅᓯᒪᔪᖅ 

ᒪᓕᒐᓕᐅᕝᕕᒻᒥ ᐱᓕᕆᐊᖑᖃᑦᑕᖅᑐᓂᒃ 

ᖃᐅᔨᒍᒪᓂᒻᒥᓂᒃ. ᑖᓐᓇ ᐃᓚᒋᔭᐅᓚᐅᖅᓯᒻᒪᑦ 

ᐅᕙᑦᑎᓐᓄᑦ ᑎᑎᕋᖃᑕᐅᓚᐅᖅᓯᒪᔪᒥᑦ ᐅᖃᐅᓯᔅᓴᒥᓂᒃ 

ᒪᓕᒐᔅᓴᖅ 37 ᐱᓪᓗᒍ. 

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᓕᒫᑦᑎᐊᒃᑲ ᔭᐃᒻᔅᒥᒃ 

ᓯᕗᓂᒃᓴᖃᑦᑎᐊᖁᓂᐊᕋᒃᑲ ᒪᓕᔅᓴᖅᑕᐅᒍᒪᕗᖓ 

ᐃᓕᓐᓂᐊᓐᓂᓕᒫᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑐ ᐋᓚᓐ ᕋᒻᐴᑦ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 618 - 4(3): 

ᐅᑭᐅᖅᑕᖅᑑᑉ ᑲᓇᓐᓇᖓᓂ ᐃᓄᑐᖃᐃᑦ 

ᑲᑎᒪᓂᖏᑦ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪ 

ᐅᓐᓄᓴᒃᑯᑦ ᓴᓂᑭᓗᐊᒻᒥᐅᑦ ᐅᓐᓄᓴᒃᑰᖅᑲᒃᑲᑦᑕᐅᖅ. 

 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐅᐱᒍᓱᒍᒪᓪᓗᖓ 

ᐃᓐᓇᑐᖃᐃᑦ ᑖᒃᑯᐊ ᑲᑎᒍᓐᓇᖃᑦᑕᖅᑎᑕᐅᕙᒻᒪᑕ 

ᑲᓇᓐᓇᖓᓂᒥᐅᑕᐃᑦ ᐅᑭᐅᖅᑕᖅᑐᒥ ᐅᓂᒃᑳᔅᓴᒥᓂᒃ 

ᐅᓂᒃᑳᖃᕈᓐᓇᖅᑐᑎᒃ.  

 

ᑖᓐᓇ ᐊᕐᕌᒍᑕᒫᑦᑎᐊᖅ ᐊᑐᖅᑕᐅᖃᑦᑕᖅᓯᒪᓕᕐᖓᑦ 

ᐊᕐᕌᒍᓂ ᐊᕙᑎᓂ. ᓂᕆᖃᑎᒌᕈᓘᔭᖅᐸᑦᑐᑎᒃ 

ᑲᑎᕈᓘᔭᖅᐸᑦᑐᑎᓪᓗ ᓱᑎᑕᐅᕈᓘᔭᖅᐸᑦᑐᑎᓪᓗ. ᑕᐃᒫᒃ 

ᑲᓱᖅᓯᒪᓂᖏᑦ ᓴᓐᖏᓕᖅᑎᑕᐅᕚᓪᓕᓪᓚᕆᑉᐸᑦᑐᑦ 

ᓄᓇᖅᑲᑎᒌᖏᒃᑲᓗᐊᖅᑐᑎᒃ ᐊᒡᓛᒃ ᓄᓇᕘᒻᒥ 

ᓇᑭᕈᓘᔮᖅᓯᒪᕙᑦᑐᐃᑦ. 

 

ᐅᖃᖅᑏ, ᑖᓐᓇ ᒫᓐᓇ ᑰᔾᔪᐊᕌᐱᒻᒦᕋᑖᓚᐅᕐᖓᑕ  

200−ᓚᐅᓗᐊᖅᑐᐃᑦ ᐅᐸᒍᓐᓇᓚᐅᖅᑐᑎᒃ. 

 

ᐅᖃᖅᑏ, ᑕᐃᒪ ᑲᑎᒪᔾᔪᐊᖅᑎᓪᓗᒋᑦ ᑲᑎᒪᕕᖓᓂ 

ᐃᓱᐊᓂ, ᐅᖃᐅᓯᐅᓚᐅᖅᑐᖅ ᐊᕐᕌᒍ ᑕᐃᒪ 

ᓴᓂᑭᓗᐊᒻᒦᓛᕈᒪᓕᒻᒥᒻᒪᑕᒎᖅ. ᓇᓗᓐᖏᑦᑎᐊᖅᑐᖓ 

ᓴᓂᑭᓗᐊᒻᒥᐅᑦ ᑖᒃᑯᐊ 

ᑐᔪᒻᒥᐊᖃᕈᓐᓇᑦᑎᐊᖅᑐᐊᓘᓛᕐᖓᑕ ᐊᒻᒪᑦᑕᐅᖅ 

ᐃᓐᓇᑐᖃᐃᑦ ᑖᒃᑯᐊ ᑲᑎᒍᓐᓇᓛᖅᑐᑯᓘᓕᕐᒪᑕ 

ᐃᓅᓯᕆᓯᒪᔭᒥᓂᒃ ᐅᓂᒃᑳᖃᕈᓐᓇᓪᓗᑎᒃ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑐ ᕿᓐᖑᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 619 - 4(3): ᑰᒑᕐᔪᒻᒥ 

ᐃᓕᓐᓂᐊᕐᕕᐅᑉ ᖃᓄᐃᓕᖓᓂᕆᔭᖓ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑏ. ᐅᓪᓗᑯᖅᐸᑲᐃᒃᑯᐊ 

ᑯᒑᕐᔪᒻᒥᐅᑦ ᑕᓗᕐᔪᐊᕐᒥᐅᑕᓪᓗ. 

ᒪᓕᒐᓕᐅᖅᑎᐅᖃᑎᒋᔭᑉᓯ, ᐳᓛᕆᐊᖅᓯᒪᔪᑦ ᑕᒪᐅᖓ.  

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓂᑯᕕᑦᑐᖓ 

ᐃᓕᓴᖅᓯᒍᒪᓪᓗᖓ ᐱᓕᕆᓇᓱᓐᓂᐅᓯᒪᔪᓂᑦ  

ᐊᔅᓱᕈᓐᓂᐅᓯᒪᔪᓂᓪᓗ ᐊᒥᓱᓄᑦ ᑎᒥᖁᑎᐅᔪᓄᑦ, 

ᐃᓄᓐᓄᓪᓗ ᐃᓕᓴᕕᒃ ᐱᓕᕆᐊᖑᑎᓪᓗᒍ ᑰᒑᕐᔪᒻᒥᑦ 

ᐅᖃᖅᑏ, ᑕᐃᒪ ᖃᐅᔨᒪᒐᕕᑦ ᓱᕋᑦᑎᐊᓚᐅᖅᓯᒪᒻᒪᑦ 

ᑰᒑᕐᔫᑉ ᐃᓕᓴᕕᑐᖃᒥᓂᖓ ᐃᑭᑦᑐᓂ ᑖᓐᓇᓗ 

ᐋᓐᓂᓇᒻᒪᕆᔪᓪᓗᓂ ᓄᓇᖅᑲᑎᒌᑦᑎᓐᓄᑦ. ᑕᐃᒪ ᑕᖅᑮᑦ 

ᖃᑦᑏᓐᓇᑯᓗᐃᑦ ᐊᓂᒍᖅᐸᓪᓕᐊᑎᓪᓗᒋᑦ ᐊᔅᓱᕕᔾᔪᐊᕌᓗᒃ 

ᑖᓐᓇ ᐱᓕᕆᐊᖑᓯᒪᒻᒪᑦ ᑲᔪᓯᒋᐊᖅᑎᑕᐅᓯᒪᑦᑎᐊᖅᑐᓂ. 

 

ᑖᒃᑯᐊ ᑐᓵᔭᐅᓗᖓ ᖁᔭᓕᒍᒪᔭᒃᑲ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᑦ ᐊᒻᒪᑦᑕᐅᖅ  

ᓄᓇᓕᓐᓂᑦ ᒐᕙᒪᒃᑯᓐᓂᑦ ᐱᔨᑦᑎᕋᖅᑎᒃᑯᑦ, ᑰᒑᕐᔪᒻᒥ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᑰᒑᕐᔪᒃ 

ᕼᐋᒻᓚᒃᑯᖏᑦ ᐊᒻᒪᑦᑕᐅᖅ 

ᐃᓕᓐᓂᐊᕆᐊᖃᑦᑕᖅᑐᓕᒫᑦᑎᐊᑦ 

ᐃᓕᓴᕕᓕᕆᖃᑦᑕᖅᑐᐃᑦ. 

 

ᐅᖃᖅᑏ, ᑕᐃᒪ ᖃᐅᔨᒪᒐᕕᑦ ᐅᓇ ᒪᓕᒐᓕᐅᕐᕕᒃ 

ᓱᒋᐊᕋᓱᓐᓂᖃᑦᑕᐅᑎᒋᓪᓚᕆᔪᒻᒪᑦ ᓇᓗᓇᖏᑎᐊᖅᑐᒥ 

ᑮᓇᐅᔭᓂ ᐊᑐᐃᓐᓇᕈᖅᑎᑎᑦᑕᐅᑎᒋᓪᓚᕆᑦᑐᑯᓘᓪᓗᑎ 

ᓄᓇᓕᑦᑕ ᐱᔭᕆᐊᓕᖏᓐᓂᑦ ᓴᖅᑮᓪᓗᑎ ᐃᓕᓴᕕᑖᔅᓴᖓ 

ᓄᑖᖅ ᐱᓕᕆᐊᖑᒋᐊᑦᑕᐅᑎᒋᔪᓐᓇᓂᐊᕐᖓᑦ.  

 

ᒪᓕᒐᓕᐅᖅᑎᐅᖃᑎᓕᑦᑎᐊᒃᑲ ᖁᔭᓐᓇᒦᕈᒪᔭᒃᑲ ᒫᓂᓗ 

ᐊᑭᐊᓃᑦᑑᒐᓗᐊᑦ ᐃᑲᔪᖅᓯᑦᑎᐊᖅᓯᒪᔪᐃᓐᓇᑎᐊᖑᒻᒪᑕ 

ᓴᖅᑭᕆᐊᖃᖅᑎᓪᓗᒍ ᑖᓐᓇ. 

 

ᐊᒻᒪᓗ ᖁᔭᓕᒍᒪᔭᒃᑲ ᐃᓄᒐᓛᓗᐃᑦ ᑲᓇᑕᒥ, 

ᓂᓪᓕᐊᖃᑦᑕᖅᓯᒪᔪᑦ ᐅᕙᑦᑎᓐᓂ ᐃᑲᔪᖅᓰᓂᕋᖅᑐᑎ. 

 

ᐊᒻᒪ ᐊᔾᔨᐅᖏᑦᑐᒥᑦ ᑖᓐᓇ ᖁᔭᓕᒍᒪᔭᕋ 12−ᓂ 

ᐅᑭᐅᓕᒃ ᑯᕇᓇ ᕗᐊᑦᓴᓐ ᓂᐊᖁᓐᖒᒥᐅᑕᖅ 

ᐅᕕᓂᕈᓕᐅᓚᐅᕐᖓᑦ ᐊᐃᑲᓪᓚᓕᒻᒥ 

ᓂᐅᕕᐊᔅᓴᕆᖃᑦᑕᓂᐊᖅᑕᒥᓂᒃ Treasures of 

Stratford−ᑯᓐᓂ, ᑖᓐᓇ ᐋᓐᑎᐅᕆᔪᒥ ᓂᐅᕕᕐᕕᒃ, 

ᓂᐅᕕᕐᕕᒻᒥ ᔮᑭ ᑲᑖᓐᔨᐅᓪ ᓇᒻᒥᓂᖃᖃᑎᖃᕐᕕᖓ.  

 

ᑖᒃᑯᐊᒎᖅ ᑮᓇᐅᔭᓕᐊᓕᑦᑎᐊᑦ ᑕᕝᕙᓐᖓᑦ ᐅᕕᓂᕈᕐᒥᑦ 

ᓂᐅᕕᖅᑐᖃᕋᐃᑉᐸᑦ ᑰᒑᕐᔪᒻᒥ ᐃᓕᓴᕕᓕᐅᕈᑎᓄᑦ 

ᑐᓂᔭᐅᖃᑦᑕᓛᖅᑐᐃᑦ. ᖃᐅᔨᓯᒪᓕᖅᑐᖓ $1,500 

ᐅᖓᑖᓂ ᓄᐊᑦᑎᓯᒪᓕᕇᕐᖓᑕ. ᐃᑲᔪᕈᒪᑦᑎᐊᕐᓂᖏᑦ  

ᑕᐃᒪᐃᑦᑐᐃᑦ ᐆᒻᒪᑎᒧᑦ ᐱᐅᕗᑦ. 

ᑕᐃᒫᒃ ᑲᔪᓯᒋᐊᖅᑎᓪᓗᑕ ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᑦ ᑖᓐᓇ ᖃᐅᔨᒪᑦᑎᐊᕋᓱᐊᖁᔭᕋ ᑕᒪᒃᑯᐊ 

ᓄᓇᓖᑦ ᓯᕗᓕᖅᑎᖏᑦ ᓄᓇᖃᑐᐃᓐᓇᑐᐃᓪᓗ 

ᑐᓴᖅᑎᑕᐅᖃᑦᑕᕐᓗᑎ ᖃᓄᐃᓕᔭᐅᕙᓪᓕᐊᓂᖓᓂᑦ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᐱᐊᓂᒍᒪᑉᓗᒍ 

ᐅᖃᐅᕼᐃᕆᔭᕋ ᓈᒻᒪᒋᔭᐅᒍᒪᒐᓗᐊᖅᑯᖓ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᓇᑦᑎᓕᖕᒧᑦ 

ᐅᓂᒃᑳᖅᑕᒥᓂᒃ ᐱᐊᓂᒃᓯᔪᒪᓪᓗᓂ. ᐋᒃᑳᖅᑕᐅᕚ? 

ᐊᒡᒑᖅᑐᒥᑦ ᑐᓴᖏᓐᓇᒪ. ᒥᔅᑐ ᕿᓐᖑᖅ, ᑲᔪᓯᒋᑦ.  

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑏ.  

 

(ᑐᓵᔨᑎᒍᑦ) ᐅᖃᖅᑏ, ᑕᐃᒪ ᓈᒻᒪᓈᕆᐊᖅᓯᒪᔪᓂᑦ 

ᐊᐱᖅᑯᑎᔅᓴᖃᕐᓂᐊᕋᒪ ᑖᔅᓱᒧᖓ ᒥᓂᔅᑕᒧᑦ 

ᓈᒻᒪᓈᓕᖅᑲᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐃᓪᓚᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᓂᐊᖁᓐᖒᑦ, ᒥᔅ ᐹᑦ 

ᐊᕐᓇᒃᑲᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 620 - 4(3): ᓄᓇᕗᒥ 

ᐋᓐᓂᐊᕕᓕᐊᖅᑐᑦ ᐸᖅᑭᔭᐅᓂᖏᑦ ᓄᓇᕗᑦ 

ᓯᓚᑖᓂ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓐᓄᓴᒃᑯᑦ, (ᑐᓵᔨᑎᒎᕈᓐᓃᖅᑐᖅ) ᑐᓐᖓᓱᒋᔅᓯ 

ᑕᑯᓐᓇᖅᑐᑦ ᑕᓚᕖᓴᒃᑯᑦ ᐅᕝᕙᓘᓐᓃᑦ ᓈᓚᐅᑎᒃᑯᑦ 

ᑐᓵᔪᑦ.  

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓂᑯᕕᑦᑐᖓ 

ᐃᓱᒫᓗᒋᔭᓐᓂᑦ ᐅᖃᐅᓯᖃᕈᒪᓪᓗᖓ ᑕᐃᒃᑯᓄᖓ  

ᓄᓇᕗᒻᒥᐅᕌᐱᓐᓄᑦ ᐊᐅᓪᓚᕆᐊᖃᖅᐸᑦᑐᓄᑦ ᓄᓇᕘᒥ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᑦ ᑲᒪᒋᔭᐅᓂᐊᕐᓂᖅ ᒫᓂ 

ᐊᑐᐃᓐᓇᐅᖏᑦᑐᓂᑦ. 

 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᓄᓇᒃᑭᕐᔪᐊᕌᓘᒐᓗᐊᖅᑎᓪᓗᒍ ᓄᓇᕗᑦ 

ᑕᑯᓐᓈᖅᑐᒍ ᐃᓄᖏᑦ ᒥᑭᔪᑯᓗᒃ ᐃᓄᖁᑎᕗᑦ 

ᖃᓂᒌᕕᔾᔪᐊᕌᓗᐃᑦ ᐃᓚᒌᖁᑎᕗᑦ ᐱᖅᑯᓯᕗᓪᓗ 

ᑕᒫᓂᒥᐅᑕᐅᓱᒋᓂᕗᓪᓗ ᐱᒻᒪᕆᐊᓘᔪᖅ 

ᐃᓅᓯᖃᑦᑎᐊᕋᓱᓐᓂᐊᕈᑦᑕ. 

 

ᐅᒡᒍᒍᓇᖅᑑᒐᓗᐊᖅ ᓄᓇᓕᕐᔪᐊᓂᑦ ᐅᖓᓯᔅᓴᓂᑦᑎᓐᓄᑦ 

ᐊᒻᒪ ᐱᓕᕆᔾᔪᑎᔅᓴᑭᓗᐊᕐᓂᑎᓐᓄᑦ, ᐃᒫᒃ 

ᐋᓐᓂᐊᓕᓪᓚᕆᑦᑐᖃᕋᐃᒻᒪᑦ ᐃᒫᒃ ᐱᔭᕆᐊᑐᔪᓂᑦ 

ᑲᒪᒋᔭᐅᒋᐊᖃᕐᓗᓂ ᑲᔪᓰᓐᓇᖅᑐᓂᑦ  

ᑲᒪᒋᔭᐅᒋᐊᖃᕐᓗᓂ ᐋᓐᓂᐊᕕᒻᒥ. ᐊᐅᓪᓚᐃᕆᐊᖃᔾᔮᓲᑦ 

ᐃᑲᔪᖅᑕᐅᓂᐊᕐᒪᑕ ᐃᓅᖏᓐᓇᖅᑎᑕᐅᒐᓱᓪᓗᑎᒃ. 

 

ᐅᖃᖅᑏ, ᐊᒥᓱᐊᖅᑎᐊᓗᒃ ᑐᓴᖃᑦᑕᖅᓯᒪᔪᒍᑦ 

ᑕᒪᒃᑯᓂᖓ ᓄᓇᕗᒻᒥᐅᑕᕐᓂᒃ 

ᐊᓯᐊᓅᕆᐊᖃᖃᑦᑕᖅᓯᔪᓂᒃ ᐋᓐᓂᐊᕕᓕᐊᕆᐊᖃᕈᓂ 

ᐊᑯᓂᐊᓗᒃ, ᓄᓇᕗᒻᒥᐅᑕᐅᒍᓐᓃᖅᑎᑕᐅᓲᖑᒻᒪᑕᒎᖅ. 

ᑖᕙᓂ ᓇᔪᖅᑕᖓᓂ ᓄᓇᖃᕐᓇᕋᖅᑕᐅᓕᕆᐊᖃᓲᖑᒻᒪᑕ 

ᐃᑲᔪᖅᑕᐅᓂᐊᕋᒥᒃ ᓄᓇᕗᒻᒥᐅᑕᐅᖏᑦᑐᓄᑦ. 

 

ᐅᖃᖅᑏ, ᐊᓯᐊᒍᖔᖅ ᑕᒪᓐᓇ 

ᑲᒪᒋᔭᐅᒋᐊᖃᓪᓚᕆᓕᖅᑑᒐᓗᐊᖅ 

ᐃᓄᒋᐊᕐᔪᐊᕌᓘᓐᖏᓇᑦᑕ. ᐊᒥᓱᕐᔪᐊᕌᓘᒻᒥᓇᑎᒃ ᐃᓄᐃᑦ 

ᐃᑲᔪᖅᑕᐅᒋᐊᖃᑉᐸᑦᑐᑦ ᑕᐃᒫᒃ. 

ᖃᐅᔨᒍᓐᓇᖅᑐᔅᓴᐅᒐᓗᐊᖅᑭᑕ ᖃᓄᖅ ᑕᒪᒃᑯᐊ 

ᓄᓇᕗᒥᐅᑕᐅᖏᓐᓇᖅᑎᑕᐅᓗᑎᒃ 

ᐃᑲᔪᖅᑕᐅᒍᓐᓇᐃᓐᓇᕆᐊᖃᕋᓗᐊᕐᒪᑕ. 

ᓇᓗᓐᖏᓪᓚᕆᑦᑐᖓ ᖁᔭᓈᖅᑕᐅᔫᔮᕈᓐᓃᕐᓗᑎᒃ ᐃᓚᓯ 

ᕿᒪᓯᒪᓗᒋᑦ ᓄᓇᓯ ᕿᒪᓯᒪᓗᒋᑦ ᒪᒥᓴᕐᓂᕐᒧᑦ 

ᐱᐅᕙᓪᓚᐃᖏᒻᒪᑦ. 

 

ᐅᖃᖅᑏ, ᖃᐅᔨᖃᑖᓚᐅᕐᒥᔪᖓ ᑐᓴᒐᒃᓴᓕᕆᔨᐅᔪᓂ 

ᐅᓇᒎᖅ ᐃᓄᒃ ᐊᑕᐅᓯᖅ ᓄᑦᑎᕆᐊᖃᓚᐅᖅᓯᒪᒻᒪᑦ 

ᓄᓇᑦᑎᐊᒥᒃ ᐋᓪᐴᑕᒧᑦ.  

 

ᐅᖃᖅᑏ, ᐊᖏᖅᑕᐅᔪᒪᒐᓗᐊᖅᑐᖓ 

ᐱᔭᕇᕈᓐᓇᖁᓪᓗᖓ ᐅᖃᐅᓯᕆᔭᕐᓂᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐃᓘᓐᓇᓯᓐᓄᑦ ᐊᖏᖅᑕᐅᔪᒪᒻᒪᑦ ᐱᔭᕇᖅᓯᔪᓐᓇᖁᓪᓗᒍ 

ᐅᖃᐅᓯᕆᔭᒥᓂᒃ. ᐋᒡᒑᖅᑐᖃᖅᐹ? ᐋᒡᒑᖅᑐᒥᒃ 

ᑐᓴᓐᖏᓐᓇᒪ, ᐊᑏᒃ, ᑲᔪᓯᑐᐃᓐᓇᕆᑦ, ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᒪᓕᒐᓕᐅᖅᑎᐅᖃᑎᒃᑲ ᐅᖃᖅᑎᓗ.  

 

ᒫᓐᓇᕈᓘᓚᐅᖅᑐᖅ ᐱᕙᓪᓕᐊᔪᒃᑯᑦ ᐅᖃᓕᒫᓚᐅᖅᓯᒪᒐᒪ 

ᐃᓄᒻᒥᒃ ᓄᑦᑎᖅᑐᖃᕆᐊᖃᓚᐅᖅᓯᒪᒻᒪᑦ ᓄᓇᑦᑎᐊᕐᒥᒃ 

ᐋᓪᐴᑕᒧᑦ ᐊᒻᒪ ᑕᐅᓇᓃᒋᐊᖃᖅᑐᓂ ᒪᕐᕉᓐᓂᒃ 

ᐱᖓᓱᓄᓪᓘᓪᓘᓐᓃᑦ ᐊᕐᕌᒍᓄᑦ ᐳᕙᓕᖅᑕᐅᓵᕋᒥ. 

ᓄᓇᑦᑎᐊᕐᒥᐅᑦ ᒐᕙᒪᒃᑯᑦ ᑕᒪᑐᒥᖓ ᐅᖃᐅᓯᖃᕐᒪᑦ 

ᐅᖃᓚᐅᖅᓯᒪᔪᑦ ᐊᔾᔨᒌᓐᖏᑦᑐᒥᓂᕐᒥᒃ ᐊᔾᔨᒌᓐᖏᓐᓂᖏᑦ 

ᒪᓕᓪᓗᒋᑦ ᑕᐃᒪᐃᑦᑐᓂᒃ ᐊᑐᐊᒐᓕᐅᕐᓂᐊᕐᓇᕋᖅᑐᑎᒃ. 

 

ᐅᖃᖅᑏ, ᑕᒪᒃᑯᐊ ᐅᓄᓐᖏᑦᑑᑎᓪᓗᒋᑦ ᑕᐅᓄᖓ 

ᓄᑦᑎᕆᐊᓖᑦ ᓄᑦᑎᑲᐃᓐᓇᕆᐊᖃᖅᑐᓪᓘᓐᓃᑦ 

ᐊᑯᓂᐅᓂᐊᕐᓗᓂ ᑕᐃᒪᐃᓕᐅᕈᓐᓇᖅᑐᒃᓴᐅᒋᕗᒍᑦ. 

ᒐᕙᒪᒃᑯᑦ ᐃᓱᒪᖅᓴᖅᓯᐅᕆᐊᓖᑦ ᐊᑐᐊᒐᓕᐅᕐᓗᑎᒃ 

ᓄᑦᑎᖅᑐᖃᕆᐊᖃᖅᑎᓪᓗᒍ ᖃᓪᓗᓈᓄᑦ ᑕᐃᒃᑯᐊ 

ᓄᓇᕗᒻᒥᐅᑦ ᑕᐅᓇᓃᑯᑖᒋᐊᓖᑦ 

ᓄᓇᕗᒥᐅᑕᐅᓐᖏᑦᑑᓕᕆᐊᖃᖃᑦᑕᔾᔮᖏᒻᒪᑕ ᐅᕗᖓ 

ᓄᑦᑎᑐᐃᓐᓇᖅᑐᑎᒃ. ᒪᒥᓴᕐᓂᖏᑦ 

ᒪᑭᒃᑲᓐᓂᕈᓐᓇᕐᓂᖏᓪᓗ ᓇᓗᓇᓐᖏᑦᑑᓲᑦ 

ᐃᓚᒌᓐᓇᕐᓂᐊᖅᑕᕗᓪᓗ ᖃᐅᔨᒪᐃᓐᓇᓲᕆᓪᓗᑎᒃᑯ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 621 - 4(3): ᑎᐅᕆ 

ᐅᕋᐃᐊᓐ ᐃᓅᒍᓐᓃᕐᓂᖓ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᐅᓐᓄᓴᒃᑯᑦ  

ᓄᓇᕗᒻᒥᐅᑦ, ᑭᒻᒥᕈᒻᒥᐅᑦ, ᑭᓐᖓᕐᒥᐅᑦ ᐊᒻᒪᓗ 

ᐳᓛᕆᐊᖅᓯᒪᔪᑦ.  

 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᐅᓪᓗᒥ ᓂᑯᕕᒍᑎᖃᖅᑐᖓ ᐃᖅᑲᐅᒪᔪᒪᓪᓗᒍ 

ᑐᖁᕋᑖᓚᐅᕐᓂᖓ ᑎᐅᕆ ᐅᕋᐃᐊᓐ.  

 

ᐅᖃᖅᑏ, ᖃᐅᔨᒪᒐᕕᑦ ᐊᒻᒪᓗ ᐊᒥᓱᐊᖅᑎ ᑕᕝᕙᓂ 

ᐃᓪᓗᑦᑎᓐᓂ ᐅᓂᒃᑳᖃᑦᑕᖅᓯᒪᒐᒪ ᓴᓇᓐᖑᐊᖅᑏᑦ 

ᑎᑎᖅᑐᒐᖅᑏᓪᓗ ᐱᓕᕆᖃᑦᑕᕐᔪᐊᖅᓯᒪᓂᖏᓐᓂ 

ᑭᒡᒐᖅᑐᖅᑎᒋᔭᒃᑲᓂᒃ ᐊᒻᒪᑦᑕᐅᖅ 

ᖃᐅᔨᒪᔭᐅᑦᑎᐊᒻᒪᕆᓲᖑᒻᒪᑕ ᑕᒪᓐᓇ ᓄᓇᕐᔪᐊᑉ 

ᐃᓗᐊᓂ. 

 

ᐅᖃᖅᑏ, ᑖᓐᓇ ᑎᐅᕆ ᐅᕋᐃᐊᓐ ᐃᓅᒍᓐᓃᖃᑦᑖᔪᔪᖅ 

ᑕᕝᕙᓂ ᑕᖅᑭᑦᑕ ᐱᒋᐊᓕᕐᓂᖓᓂ ᐊᖏᕐᕋᒥᓂ ᑐᕌᓐᑐ 

ᑕᐅᓇᓂ ᖃᓂᒪᑯᑖᓚᐅᖅᓯᒪᑎᓪᓗᒍ. ᑖᓐᓇ ᑎᐅᕆ 

ᐅᕋᐃᐊᓐ ᐅᑭᐅᖅᑕᖅᑐᒨᒋᐊᓐᖓᓚᐅᖅᓯᒪᔪᖅ 

1950−ᖏᓐᓂ ᐊᒻᒪᓗ ᐊᕐᕌᒍᕋᓴᕐᔪᐊᒻᒪᕆᓐᓄᑦ 

ᐱᓕᕆᖃᑎᖃᖃᑦᑕᖅᓯᒪᓚᐅᖅᑐᖅ ᐊᖑᑎᓂᒃ ᐊᕐᓇᓂᓪᓗ 

ᑖᕙᓂ ᑭᓐᖓᐃᑦ ᑯᐊᐸᒃᑯᖏᑦ ᐊᖅᑯᑎᒋᓪᓗᓂᐅᒃ 

ᑕᒪᒃᑯᐊ ᓴᓇᐅᒐᖏᑦ ᑎᑎᖅᑐᒐᖏᓪᓗ 

ᓯᐊᒻᒪᖅᑎᑉᐸᓪᓕᐊᑦᓱᓂᒋᑦ ᑲᓇᑕᒥ ᐊᒻᒪ ᓄᓇᕐᔪᐊᒧᑦ. 

ᐊᒻᒪᑦᑕᐅᖅ ᓱᓕ ᐱᓕᕆᒋᐊᓪᓚᒃᑲᓐᓂᓯᓚᐅᖅᓯᒪᒋᕗᖅ 

ᑖᒃᑯᐊ ᑭᓐᖓᐃᑦ ᓴᓇᐅᒐᖏᓐᓂᒃ ᑕᑯᒐᔭᖃᕐᕕᖓᓐᓂᒃ 

ᐊᒻᒪ ᓯᐊᒻᒪᖅᑎᕆᕕᒻᒥ ᑐᕌᓐᑐᒥ ᓴᖅᑮᓪᓗᓂ.  

 

(ᑐᓵᔨᑎᒍᑦ) ᐅᖃᖅᑏ, ᒥᔅᑕ ᐅᕋᐃᐊᓐ ᑲᓇᑕᒥ 

ᐃᓕᑕᕆᔭᐅᔾᔪᑎᑖᓚᐅᖅᓯᒪᕗᖅ 

ᐱᓕᕆᖃᑦᑕᖅᓯᒪᓂᖓᓄᑦ ᐃᑲᔪᖃᑕᐅᓪᓗᓂ ᐃᓄᐃᑦ 

ᓴᓇᓐᖑᐊᒐᖏᓐᓂᒃ ᑎᑎᖅᑐᒐᖏᓐᓂᓪᓗ. 

ᐃᖅᑲᓇᐃᔭᑯᑖᕐᓂᖓᓂ ᐊᒥᓱᓂᒃ 

ᐃᓕᓴᕆᔭᐅᔾᔪᑎᑖᓚᐅᖅᐳᖅ. 

 

ᐅᖃᖅᑏ, 1960−ᖏᓐᓂ ᕿᒧᑦᓯᖃᑕᐅᓚᐅᖅᓯᒪᕗᖅ 

ᑕᖅᑭᓂᑦ ᐊᑕᐅᓯᐅᓐᖏᑦᑐᓂᒃ ᓄᓇᓕᓐᓄᐊᖅᑐᓂ 

ᕿᑭᖅᑖᓗᒻᒥ ᓄᐊᑦᓯᔭᖅᑐᖅᑐᓂ ᑎᑎᖅᑐᒐᓕᐊᒥᓂᕐᓂᑦ. 

ᑖᒃᑯᐊᓗ ᑕᑯᔭᒃᓴᕈᖅᑕᐅᓚᐅᖅᓯᒪᕗᑦ ᓴᖅᑭᔮᕈᑎᖃᖅᑐᑎᑦ 

ᐅᑭᐅᖅᑕᖅᑐᒥᐅᖑᓐᖑᐊᖅᑐᓂᒃ ᒫᓐᓇ ᑕᑯᒃᓴᐅᑎᑕᐅᔪᑦ 

ᓄᓇᑦᑕ ᓱᓇᒃᑯᑖᖏᑦ ᑕᑯᔭᒐᖃᕐᕕᐊᓂ ᑕᒫᓂ 

ᐃᖃᓗᓐᓂ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᑖᓐᓇ ᑎᐅᕆ 

ᖃᐅᔨᒪᔭᐅᑦᓯᐊᒻᒪᕆᓚᐅᖅᐳᖅ ᐃᓄᐃᑦ ᐊᑦᓰᓚᐅᖅᓯᒪᒻᒪᑕ 

ᑖᑦᓱᒧᖓ ᑎᑎᖅᑐᒐᖅᑎᒥᒃ. ᓲᓪᓗ ᑎᑎᖅᑐᒐᖃᑦᑕᓚᐅᒻᒪᑦ 

ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲᓗ ᐃᖅᑲᐅᒪᖃᑎᒋᒍᒪᕙᔅᓯ 

ᖁᕕᐊᓱᖃᑎᒋᓗᑎᒍ ᑖᓐᓇ ᐱᓕᕆᑦᓯᐊᓚᐅᖅᓯᒪᒻᒪᑦ  

ᐊᒻᒪᓗ ᐱᐅᔪᒥᒃ ᓴᖅᑮᓚᐅᖅᓯᒪᒻᒪᑦ ᐃᓅᓂᒻᒥᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ − ᓯᓈ, ᒥᔅᑐ ᐹᓪ ᐅᑲᓕᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 622 - 4(3): ᓄᓇᕗᒥ 

ᒪᓕᒐᓕᕆᔨᐅᓂᕐᒧᑦ ᐃᓕᓐᓂᐊᕈᑎᒃ (ᐅᑲᓕᖅ) 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᖁᕕᐊᓱᑉᐳᖓᑦᑕᐅᖅ ᑖᒃᑯᐊ ᑐᓐᖓᓱᒃᑲᓐᓂᖁᓪᓗᒋᑦ  

ᐃᓕᓐᓂᐊᕆᐊᒃᑲᓐᓂᕋᓱᑦᑐᑦ ᒪᓕᒐᓕᕆᓂᒻᒧᑦ. ᐅᓪᓛᖅ 

ᐅᓂᒃᑳᕕᒋᔭᖅᑐᖅᓯᒪᖅᑲᐅᒐᒃᑭᑦ ᐊᒻᒪ 

ᐊᐱᖅᑯᑎᔅᓴᖃᑦᑎᐊᖅᑲᐅᓪᓗᑎᒃ ᐊᔾᔨᒌᖏᑦᑐᒐᓚᓐᓂᒃ 

ᖃᓄᖅ ᐃᓕᖅᑯᓯᖃᓲᖑᒻᒪᖔᖅ ᐃᓕᓐᓂᐊᕋᓱᑦᑐᓂ. 

 

ᐅᖃᐅᔾᔪᖅᑲᐅᔭᒃᑲ ᐃᒫᒃ: ᐊᔅᓱᕈᖃᑦᑕᓐᓂᐊᖅᑐᑦ ᐊᒻᒪᓗ 

ᐃᑲᔪᖅᑕᐅᖃᑦᑕᕆᐊᖃᓐᓂᐊᖅᑐᑦ ᐃᓚᖏᓐᓄᑦ ᐊᒻᒪᓗ 

ᑭᒃᑯᑐᐃᓐᓇᑦᑎᐊᓄᑦ. ᐅᖃᐅᑎᓯᓐᓈᖅᑲᐅᒻᒥᔭᒃᑲ 

ᐃᓄᓐᓂᑦ ᓱᓕ ᑕᑯᒃᑲᓐᓂᕈᒪᒐᒪ ᓯᕗᓂᑦᑎᓐᓂ ᑕᐃᒫᒃ 

ᐃᓕᓐᓂᐊᒃᑲᓐᓂᕈᒪᔪᓂᒃ ᐊᔾᔨᒌᖏᑦᑐᓂ. ᓱᓕ 

ᐊᓐᖑᑎᓯᒪᖏᑦᑎᐊᕋᑦᑕ ᖃᓄᓕᒫᖅ ᐃᓅᓪᓗᑕ 

ᑕᒪᒃᑯᓄᖓ. ᑕᐃᒫᒃ ᑭᓯᐊᓂ ᒪᑭᑉᐸᓪᓕᐊᓂᐊᕋᑦᑕ 

ᐊᓐᖑᑎᕙᓪᓕᐊᓗᑕ.  

 

ᐃᓅᓪᓗᑕ ᐊᔪᓐᖏᑦᑎᐊᕋᑦᑕ ᐊᒻᒪᓗ ᖃᓄᑐᐃᓐᓇᑦᑎᐊᖅ 

ᐱᔪᒪᔭᑦᑎᓐᓂᒃ ᑲᔪᓯᑎᑦᑎᔪᓐᓇᕋᑦᑕ. ᑖᒃᑯᐊ 

ᐅᖃᐅᔾᔪᕆᐊᒃᑲᓐᓂᖅᑲᐅᔭᒃᑲ ᖃᓄᑐᐃᓐᓇᑦᑎᐊᖅ 

ᐱᓇᓱᒋᐊᖃᖅᑲᑕ ᐊᓂᒍᐃᑦᑎᐊᕋᓱᖁᓪᓗᒋᑦ ᐊᒻᒪᓗ 

ᐱᔭᕇᑦᑎᐊᓐᓂᐊᖁᓪᓗᒋᑦ ᓄᓇᕗᒻᒧᑦ 

ᐊᑑᑎᖃᕕᔾᔪᐊᓛᒻᒥᒻᒪᑕ. 

 

ᑖᒃᑯᐊ ᐃᓕᓐᓂᐊᕋᓱᑦᑎᓪᓗᒋᑦ 

ᐊᑐᐃᓐᓇᐅᕕᒋᖃᑦᑕᓐᓂᐊᕆᕙᒃᑲ ᐊᒻᒪᓗ  

ᐃᑲᔪᕋᓱᓪᓗᒋᑦ ᖃᖓᑐᐃᓐᓇᖅ, ᑐᓐᖓᓱᖁᑦᑎᐊᖅᑲᒃᑲ 

ᑕᕝᕗᖓ ᑲᑎᒪᕕᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑐ ᔫ ᐃᓄᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 623 - 4(3): 

ᒥᑦᑎᒪᑕᓕᒻᒥ ᑭᓪᓕᓯᓂᐊᕐᕕᐅᑉ ᒪᑐᐃᖅᑕᐅᓂᖓ 

(ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ 

ᓂᑯᕕᑦᑐᖓ ᐱᒃᑯᒍᓱᒍᒪᓪᓗᖓ ᐊᒻᒪᓗ 

ᖁᕕᐊᓱᖃᑎᒋᔪᒪᓪᓗᒋᑦ ᓄᓇᖅᑲᑎᒃᑲ ᒥᑦᑎᒪᑕᓕᖕᒥᐅᑦ 

ᑖᔅᓱᒥᖓ ᒪᑐᐃᖅᑕᐅᔪᖃᕋᑖᓚᐅᖅᑎᓪᓗᒍ ᑲᓇᑕᐅᑉ 

ᒐᕙᒪᒃᑯᖏᓐᓂᑦ ᖃᐅᔨᓴᕐᕕᖕᒥᑦ. 

 

ᐅᖃᖅᑏ, ᐋᔅᒐᓯ 16−ᖑᑎᓪᓗᒍ ᐊᐅᔭᖅ, ᑲᓇᑕᒥ 

ᒥᓂᔅᑐᖑᔪᖅ ᐊᕙᑎᓕᕆᓂᕐᒧᑦ 

ᒪᑐᐃᖅᓯᔭᖅᑐᖅᓯᒪᓚᐅᕐᒪᑦ ᒥᑦᑎᒪᑕᓕᖕᒧᑦ 

ᖃᐅᔨᓴᕐᕕᖕᒥᒃ. ᑖᓐᓇᒎᖅ ᐱᓕᕆᕝᕕᐅᓂᐊᖅᑐᖅ 

ᐃᑲᔪᖅᑐᐃᓂᐊᕐᒪᑦ ᑲᓇᑕᐅᑉ ᒐᕙᒪᒃᑯᖏᑕ 

ᐱᓕᕆᐊᕆᔪᒪᔭᖏᓐᓂᑦ ᐱᓗᐊᖅᑐᒥᒃ ᐊᕙᑎᓕᕆᓂᒻᒧᑦ, 

ᓂᕐᔪᑎᓕᕆᓂᕐᒧᓪᓗ ᐅᑭᐅᖅᑕᖅᑐᒥ ᐊᒻᒪᓗᒎᖅ 

ᖃᐅᔨᓴᕐᓂᕐᒥᒃ ᐊᒻᒪ ᐊᒃᑐᐃᓂᕆᔭᖏᑦ ᓱᕈᓐᓇᖅᑐᑦ 

ᐊᒻᒪᓗ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᖃᓄᖅ 

ᐊᒃᑐᐃᓂᖃᖅᐸᓪᓕᐊᖕᒪᖔᑦ ᓂᕐᔪᑎᓂᒃ. 

 

ᐅᖃᖅᑏ, ᑕᒪᒃᑯᐊ ᐱᓕᕆᐊᖑᔪᒪᔪᑦ ᐱᒃᑯᓇᖅᑐᑦ ᐊᒻᒪ 

ᑎᓕᐅᖅᐸᒃᑲ ᑲᓇᑕᐅᑉ ᒐᕙᒪᒃᑯᖏᑦ ᑖᒃᑯᐊ ᑕᕝᕙᓂ 

ᖃᐅᔨᓴᕐᕕᖕᒥ ᐱᓕᕆᐊᖑᖃᑦᑕᖅᑐᑦ ᑎᑎᖅᑲᑎᒍᑦ 

ᓴᖅᑭᑎᑕᐅᖃᑦᑕᖁᓪᓗᒋᑦ ᐊᒻᒪᓗ 

ᐅᖃᓕᒫᖅᑕᐅᔪᓐᓇᖃᑦᑕᕐᓂᐊᕐᒪᑕ ᒥᑦᑎᒪᑕᓕᖕᒥᐅᓂᑦ 

ᓄᓇᕗᒻᒥᐅᓂᓪᓗ ᐃᓄᒃᑎᑑᖓᓗᑎᒡᓗ. 

 

ᐊᒻᒪᑦᑕᐅᖅ ᑲᓇᑕᐅᑉ ᒐᕙᒪᒃᑯᖏᑦ ᑎᓕᐅᕈᒪᕙᒃᑲ 

ᑖᔅᓱᒥᖓ ᐃᒡᓗᒥᒃ ᐊᑐᖅᐸᓪᓕᐊᓂᐊᖅᑎᓪᓗᒋᑦ 

ᒥᑦᑎᒪᑕᓕᖕᒥᐅᑦ ᐃᓚᐅᑎᑕᐅᖁᓪᓗᒋᑦ 

ᖃᐅᔨᒪᓂᕆᔭᖏᑦ, ᐊᔪᖏᓐᓂᕆᔭᖏᑦ, ᐊᒻᒪᓗ 

ᐃᓕᓐᓂᐊᖅᓯᒪᓂᕆᔭᖏᑦ ᓄᓇᓕᖕᒥᐅᑦ.  

 

ᐅᖃᖅᑏ, ᒥᑦᑎᒪᑕᓕᖕᒥ ᐃᓕᓐᓂᐊᕇᖅᓯᒪᔪᖅᑕᖃᕐᒪᑦ 

ᐅᑭᐅᖅᑕᖅᑐᕐᒥ 

ᓯᓚᑦᑐᖅᓴᕐᕕᐅᑉ ᐃᓕᓐᓂᐊᖅᑎᑦᑎᓂᕆᓚᐅᖅᑕᖓᒍᑦ 

ᐊᕙᑎᓕᕆᓂᕐᒧᑦ. ᑕᐃᒃᑯᐊ ᐃᖅᑲᐅᒪᔭᐅᓂᐊᕆᕗᑦ 

ᑕᒪᑐᒧᖓ ᐱᓕᕆᖃᑕᐅᔪᓐᓇᑦᑎᐊᕐᒪᑕ ᐊᒻᒪᓗ 

ᐃᑲᔪᕈᓐᓇᑦᑎᐊᖅᖢᑎᒃ.  

 

ᐅᔾᔨᕈᓱᒃᑭᕗᖓ, ᐅᖃᖅᑏ, ᒪᒃᑯᒃᑐᓂᒃ ᑎᒥᐅᔪᒥᒃ 

ᐱᑕᖃᕐᒪᑦ ᒥᑦᑎᒪᑕᓕᖕᒥ ᐃᑳᕐᕕᒃ. ᑖᒃᑯᐊ ᒪᒃᑯᒃᑐᑦ 

ᐃᓚᒋᔭᐅᖃᑦᑕᖅᑐᑦ ᐊᕙᑎᓕᕆᓂᕐᒧᑦ  

ᖃᐅᔨᓴᕐᓂᐅᔪᒥᒃ ᐊᒻᒪᓗ ᐃᓚᒋᔭᐅᓂᒃᑯᑦ ᑕᒪᑐᒧᖓ 

ᐃᑲᔫᑎᖃᕈᓐᓇᑦᑎᐊᖅᖢᑎᒃ ᐊᒻᒪᓗ 

ᐃᓕᑉᐸᓪᓕᐊᔪᓐᓇᑦᑎᐊᖅᖢᑎᒃ, 

ᐃᓚᐅᑎᑕᐅᑦᑎᐊᖃᑦᑕᑐᐊᕈᑎᒃ.  

 

ᐅᖃᖅᑏ, ᑲᑎᒪᔨᐅᖃᑎᒃᑲ ᑎᓕᐅᕈᒪᕙᔅᓯ 

ᖁᕕᐊᓱᖃᑎᒋᔪᒪᓪᓗᓯ ᑖᔅᓱᒥᖓ ᓴᖅᑭᑕᐅᕋᑖᓚᐅᖅᑐᒥᒃ 

ᒥᑦᑎᒪᑕᓕᖕᒥ ᖃᐅᔨᓴᕐᕕᖕᒥᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᒪᓂᕋᔭᒃ, ᒥᔅ ᒫᓂᑲ 

ᐃᐊᓪ−ᑲᓇᔪᖅ. 

ᐃᖅᑲᐅᒪᔭᐅᑦᑎᐊᕐᓂᖓ ᔮᓐ ᒫᓂᖕ 

(ᐃᐊᓪ−ᑲᓇᔪᖅ) 

ᐊᖓᔪᖅᑳᖅ ᐃᐊᓪ−ᑲᓇᔪᖅ: ᓇᖁᕐᒦᒃ, ᐅᖃᖅᑎᑦᓯᔩ. 

ᑖᒃᑯᐊᑦᑕᐅᖅ ᐃᖃᓗᐃᑦ ᒪᓂᕋᔭᖓ ᑐᓐᖓᓱᐊᑎᑉᐸᒃᑲ, 

ᑕᕝᕙᓃᑦᑐᓪᓗ ᒪᓕᒐᓕᕆᓂᕐᒧᑦ ᐃᓕᓐᓂᐊᖅᑐᐃᑦ 

ᐅᐱᒋᔭᒃᑲ ᓇᒥᑐᐃᓐᓇᖅ ᐃᓕᓐᓂᐊᑲᓐᓂᕈᒪᔪᐃᑦ, 

ᑕᐃᒃᑯᐊᓗ ᖃᓄᑐᐃᓐᓇᖅ ᐃᓕᓐᓂᐊᑲᓐᓂᕈᒪᖃᑦᑕᖅᑐᑦ. 

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᐃᖅᑲᐅᒪᔪᒪᔪᖓ 

ᐃᓕᓴᖅᓯᔪᒪᓪᓗᖓᓗ ᐃᓄᖕᒥᑦ ᓂᕈᐊᕐᕕᓐᓃᑦᑐᒥᓂᖅ, ᔮᓐ 

ᒫᓂᖕ ᐃᓪᓗᒪ ᖃᓂᒋᔮᓃᓚᐅᖅᓯᒪᔪᖅ ᐃᓅᔪᓐᓃᓚᐅᕐᒪᑦ 

25−ᓂᑦ ᐊᕐᕌᒍᓂᑦ ᒫᓃᓕᖅᖢᓂ.  

 

ᐊᕙᑎᑦ ᐊᕐᕌᒍ ᐅᖓᑖᓄᑦ ᖃᐅᔨᒪᓕᖅᑕᕋ 

ᐃᖃᓪᓕᕆᑎᓪᓗᒍ ᐊᒻᒪᓗ ᐃᓕᓯᖃᑦᑕᓚᐅᖅᓯᒪᖕᒪᑦ  

ᓄᓗᐊᓂᑦ ᓵᑦᑎᐊᑦᑎᓐᓂ. 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᕕᐊᒋᔭᖃᓚᐅᖅᓯᒪᖕᒥᔪᖅ ᐃᓄᐃᑦ ᓂᕿᖏᓐᓂᑦ 

ᐅᕙᑦᑎᑐᑐᐃᓐᓇᖅ. 

 

ᑖᓐᓇ ᕿᔪᓕᕆᔨᐅᔪᖅ ᔮᓐ ᒫᓂᖕ 

ᓂᐅᐸᐅᓐᓛᒥᐅᑕᐅᓚᐅᖅᓯᒪᔪᖅ ᐃᖃᓗᖕᓄᑦ 

ᓄᒃᑎᓚᐅᖅᓯᒪᔪᑦ ᐃᒡᓗᓕᐅᖅᑎᐅᓪᓗᓂ. ᐃᒡᓗᑦᑕ 

ᖁᓕᖏᑦ, ᓇᑎᖅᐳᑦ ᐊᒥᐊᖃᑦᑕᓚᐅᖅᓯᒪᖕᒥᔭᖏᑦ 

ᐃᒡᓗᕗᑦ. ᐅᕙᖓᑑᖏᑦᑐᖅ ᐊᓯᕗᑦᑕᐅᖅ ᒪᑯᐊᓗ 

ᐃᑯᐊᓪᓚᒡᕖᑦ, ᐃᑯᐊᓛᕐᕖᑦ ᐃᒐᐃᑦ 

ᐃᓕᐅᖅᑲᖃᑦᑕᓚᐅᖅᓯᒪᖕᒥᔭᖏᑦ 

ᐊᐅᓪᓚᐅᔾᔨᖃᑦᑕᖅᖢᓂᓗ ᐅᒥᐊᒃᑯᑦ. 

ᑖᓐᓇ ᐃᖅᑲᐅᒪᔭᐅᕗᖅ.  

 

ᐊᒻᒪᓗ ᐅᑯᓂᐊᓗᒃ ᐃᖃᓗᖕᒥᐅᑕᐅᓕᕋᒥ, ᔮᓐ 

ᐊᑕᐅᓯᐊᖅᖢᓂ ᐅᕙᓐᓄᑦ ᐅᖃᓚᐅᖅᓯᒪᔪᖅ, ᐸᓂᖓᒎᖅ 

ᑲᐃᑎ ᓯᔅᓚᑦ ᒫᓂᖕ, ᑖᓐᓇ ᐊᑦᑎᖅᑕᐅᓚᐅᖅᓯᒪᖕᒪᑦ 

ᐅᐱᑦᑐᐊᓘᓪᓗᓂ  

ᐅᕙᓐᓄᑦ. ᐸᓂᑯᓗᐊᒎᖅ ᐊᑦᑎᖅᑕᐅᓚᐅᖅᓯᒪᖕᒪᑦ 

ᑕᐃᓐᓇ ᑕᐃᒪᐃᓕᓚᐅᖅᓯᒪᔪᖅ ᐊᒻᒪᓗ 

ᖃᓄᐃᓘᕈᓐᓇᕐᒪᖔᑦ. 

 

ᔮᓐ ᑖᓐᓇ ᐃᖃᓗᖕᓂ ᐃᑲᔪᖅᑐᓪᓚᕆᐅᓚᐅᖅᓯᒪᔪᖅ 

ᐅᐱᒋᔭᐅᓪᓗᓂᓗ ᓇᖕᒥᓂᖃᖅᑎᐅᓪᓗᓂ. ᑭᓇᑐᐃᓐᓇᖅ 

ᓂᓪᓕᐅᑎᒃᓴᖃᖅᑐᖅ ᐊᐱᖅᑯᑎᒃᓴᖃᖅᑐᕐᓘᓐᓃᑦ 

ᑐᓂᖓᓱᒃᑎᑕᐃᓐᓇᕆᖃᑦᑕᓚᐅᖅᓯᒪᔭᖏᑦ. ᐃᓅᒍᓐᓃᕐᒪᑦ 

ᔭᒐᐃᔪᓪᓚᕆᐊᓗᐃᑦ ᔨᓃᕙ ᓯᔅᓚᑦ ᓄᓕᐊᖓ, ᐃᓚᖏᑦ 

ᐊᒻᒪᓗ ᐃᖃᓗᖕᒥᐅᑕᐃᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅᑐ ᔮᓂ ᒪᐃᒃ. 

ᖁᔭᓕᓂᖅ ᐊᑭᓕᖅᓱᖅᑕᐅᓇᑎᒃ 

ᐃᑲᔪᖃᑦᑕᖅᑐᓂᒃ ᐸᓐᓂᖅᑑᒥ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦ 

ᐸᓐᓂᑑᕐᒥᐅᑦ ᓄᓇᕗᒻᒥᐅᓪᓗ.  

 

ᐅᓪᓗᒥ ᓇᖏᖅᓯᔾᔪᑎᖃᓕᕐᒥᔪᖓ ᖁᔭᓕᒍᒪᓪᓗᖓ 

ᐸᓐᓂᖅᑑᒧᑦ ᒪᓕᒐᓕᐅᖅᑎᐅᑎᓪᓗᖓ 

ᖃᐃᖁᔭᐅᖃᑕᐅᓚᐅᖅᓯᒪᒐᒪ ᑕᐅᕙᓂ ᔫᓂᖑᑎᓪᓗᒍ, 

ᔫᓂ 21−ᖑᑎᓪᓗᒍ ᓄᓇᖃᖅᑲᖅᑐᒥᓃᑦ ᐅᓪᓗᖓᓂ.  

ᑖᒃᑯᐊ ᖁᔭᒋᔪᒪᕙᒃᑲ ᐱᓗᐊᖅᑐᒥ ᒪᐃᔭ ᐊᒻᒪᓗ ᑖᒃᑯᐊ 

ᕼᐋᒻᓚᒃᑯᑦ ᑲᑎᒪᔨᖏᑦ, ᐊᒻᒪᓗ ᑖᓐᓇ  

ᐊᓪᓚᑦᑎᒋᔭᖓ, ᐊᒻᒪᓗ ᑕᕝᕙᓂ ᓄᓇᓕᓐᓂ 

ᓯᕗᓕᖅᑎᐅᔪᑦ ᐸᓐᓂᖅᑑᒥ.  

 

ᑖᒃᑯᐊ ᑲᑎᒍᑎᖃᓚᐅᖅᓯᒪᒻᒪᑕ ᐸᓐᓂᑑᕐᒥᐅᑦ 

ᖁᔭᓕᒍᒪᓪᓗᑎ ᑖᒃᑯᐊ ᖃᑦᑎᕆᔩᑦ ᐊᖑᑏᓪᓗ ᐊᕐᓇᐃᓪᓗ 

ᐊᒻᒪᑦᑕᐅᖅ ᐸᖅᓴᐃᔩᑦ ᐊᖑᑏᓪᓗ ᐊᕐᓇᐃᓪᓗ ᑕᕝᕙᓂ 

ᐃᓕᓴᕆᔭᐅᓂᖃᓚᐅᖅᓯᒪᒻᒪᑕ  

ᓄᓇᖃᖅᑐᑦ ᐅᓪᓗᖓᓂ ᑖᒃᑯᐊ ᐱᓕᕆᖃᑦᑕᕐᓂᖏᓐᓄᑦ. 

 

ᐱᓗᐊᖅᑐᒥᑦ ᖃᑦᑎᕆᔨᒃᑯᑦ ᐊᒻᒪᓗ ᐸᖅᓴᐃᔨᒃᑯᑦ. ᑕᐃᒪ 

ᖁᔭᓐᓇᒦᕈᒪᕙᒃᑲ ᑖᒃᑯᐊ ᑕᒪᒃᑭᖅᑐᒋᑦ, ᑕᐃᒫᒃ 

ᐱᓕᕆᖃᑦᑕᕐᖓᑕ ᐱᔭᕆᐊᑐᔪᓂᑦ, ᐅᓗᕆᐊᓇᖅᑐᓂᑦ, 

ᐊᑦᑕᓇᖅᑐᓂᑦ ᑕᒪᒃᑯᓂᖓ ᐱᐅᓕᔅᓯᒐᓱᐊᖅᑐᑎ ᐃᓪᓗᒥᑦ 

ᐃᑭᑉᐸᓪᓕᐊᔪᒥᑦ ᐅᕝᕙᓘᓐᓃᑦ ᓱᓇᑐᐃᓐᓇᕐᒥᑦ 

ᐅᕝᕙᓘᓐᓃᑦ ᐱᖏᓐᓇᖅᓯᓯᒪᔪᒥᑦ ᑕᐃᒃᑯᐊ ᐸᖅᓴᐃᔩᑦ 

ᕿᓂᖃᑦᑕᑎᓪᓗᒋᑦ. 

 

ᓯᓚᑦᑎᐊᕙᐃᓐᓇᐅᖏᑦᑐᒃᑯᑦ ᐸᖅᓴᐃᔩᑦ ᕿᓂᓲᖑᒻᒪᑕ, 

ᐃᓛᓐᓂᒃᑯᑦ GPS−ᑯᑦ ᑭᓯᐊᓂ ᐃᓚᖏᑦ ᐃᖏᕐᕋᓲᖑᒻᒥᔪᑦ 

ᓯᓚᑲᒻᒪᐅᑎᓪᓗᒍ ᑕᐃᔅᓱᒥᖓ ᕿᓂᖅᑕᐅᔪᒥᑦ 

ᓇᓂᓯᒍᒪᓪᓗᑎᑦ ᐊᒻᒪᓗ  

ᑖᒃᑯᐊ ᖃᑦᑎᕆᔩᑦ ᐊᑦᑕᓇᖅᑐᓪᓚᕆᒻᒥᑦ 

ᐱᓕᕆᖃᑦᑕᕐᖓᑕ ᓄᓇᓕᓐᓂᑦ. 

 

ᒫᓐᓇᐅᓚᐅᖅᑐᖅ ᐸᓐᓂᖅᑑᒥ ᒫᓐᓇ ᐅᐱᕐᖔᖅ 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐅᔭᖅ ᑕᐃᒪ ᐸᓐᓂᖅᑑᒥ 

ᐃᑭᑦᑎᓇᓱᐊᖅᑐᖃᐃᓐᓇᖃᑦᑕᕐᖓᑦ, 

ᐃᑯᐊᓪᓚᑎᑦᑎᔪᖃᖅᐸᑦᑐᓂᓗ ᐊᒻᒪᓗ ᒫᓐᓇᐅᓚᐅᖅᑐᖅ 

ᓂᐅᕕᖅᑎᒃᑯᑦ ᓯᕐᓗᐊᖁᑎᖓᓐᓂᑦ ᐃᑭᑦᑐᖃᓚᐅᖅᑐᓂ. 

ᑖᒃᑯᐊ ᕼᐋᒻᓚᒃᑯᑦ ᓇᓗᓇᐃᖅᓯᓯᒪᔪᑦ ᐅᕙᓐᓄᑦ ᑕᐃᒪᒎᖅ 

ᑖᓐᓇ ᐃᑭᑦᑐᒥᓂᖅ ᓯᕐᓗᐊᖅ ᓂᐅᕕᖅᑎᑯᓐᓄᑦ 

ᐱᒋᔭᐅᓚᐅᖅᑐᖅ ᓴᓗᒻᒪᓴᖅᑕᐅᒋᐊᖃᕐᖓᑦ ᑖᓐᓇ  

ᐃᑭᑕᐅᔪᒥᓂᑯᖓ ᐱᔾᔪᑎᒋᓪᓗᒍ ᐊᑭᖃᖏᑦᑐᒥᑦ 

ᓄᓇᓕᓐᓂ ᕼᐋᒻᓚᒃᑯᓐᓄᑦ ᓴᓗᒻᒪᓴᖅᑕᐅᓂᐊᖅᑐᖅ.  

 

ᐅᖃᖅᑎᑦᑎᔩ, ᖃᐅᔨᒪᒐᑦᑕ ᑕᒪᒃᑯᓂᖓ 

ᐱᓇᐃᓪᓗᓕᑕᕐᓂ ᓄᓇᓕᓐᓂ ᐊᑕᐅᓯᐅᓗᑕ 

ᐱᓕᕆᔪᓐᓇᖏᓐᓇᑦᑕ, ᓄᓇᓕᓕᒫᑦ ᑕᒪᒃᑭᕐᓗᑎ 

ᑲᑐᔾᔨᒋᐊᖃᕐᖓᑕ.  

 

ᐅᓇ ᐅᖃᐅᓯᕆᔪᒪᔭᕋ ᐱᔭᕇᕈᒪᓪᓗᒍ 

ᐱᕕᖃᖅᑎᑕᐅᒃᑲᓐᓂᕈᒪᕗᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐸᖕᓂᖅᑑᕐᒧᑦ 

ᐅᓂᒃᑳᖅᑕᒥᓂᒃ ᐱᐊᓂᒃᓯᔪᒪᖕᒪᑦ. ᐊᒃᑳᖅᑕᐅᕙ? 

ᐊᒃᑳᖅᑐᒥᒃ ᑐᓴᓐᖏᓐᓇᒪ, ᒥᔅᑐ ᒪᐃᒃ ᑲᔪᓯᒋᑦ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, 

ᒪᓕᒐᓕᐅᖅᑎᐅᖃᑎᒃᑲ ᐱᕕᖃᖅᑎᑕᐅᒃᑲᓐᓂᕋᒪ. 

 

ᐃᓛᒃ, ᑖᓐᓇ ᐱᒻᒪᕆᐅᒻᒪᑦ ᑕᐃᒪ ᑕᒪᒃᑯᐊ 

ᑕᐃᒪᐃᓕᐅᖅᐸᑦᑐᑦ ᐃᑭᑦᑎᕙᑦᑐᑦ ᐱᒻᒪᕆᐊᓗᓐᓂ 

ᐃᑯᐊᓪᓚᑎᑦᑎᕙᑦᑐᑦ, ᐋᓐᓂᐊᖃᕐᖓᑕ.  

 

ᐸᓐᓂᑑᒻᒥᐅᑦ ᕼᐋᒻᓚᒃᑯᖏᓐᓂᒃ ᖃᐅᔨᒃᑲᖅᑕᐅᓯᒪᕗᖓ 

ᒫᓐᓇᐅᔪᖅ ᑕᒪᓐᓇ ᐱᔾᔪᑎᒋᓪᓗᒍ ᑕᐃᒃᑯᐊ 

ᑕᐃᒪᐃᓕᐅᕆᖃᑦᑕᖅᑐᑦ ᓄᓇᓕᓐᓄᑦ ᐃᓄᖏᓐᓄᓪᓗ 

ᐱᓕᕆᖃᑕᐅᑦᑎᐊᕈᒪᒻᒪᑕ ᑕᒪᔅᓱᒥᖓ 

ᐃᑯᐊᓪᓚᐃᖃᑦᑕᓂᒻᒥᒃ, ᐃᑯᐊᓪᓚᑎᑦᑎᖃᑦᑕᓂᒻᒥᒃ 

ᐱᓕᕆᑎᓪᓗᒋᑦ. ᑕᐃᒃᑯᐊ  

ᐃᑲᔪᖅᑕᐅᔭᕆᐊᖃᖅᑐᑦ ᐃᑲᔪᖅᑕᐅᔪᓐᓇᕐᖓᑕ ᐊᒻᒪ 

ᓄᓇᓕᓐᓂ ᐃᓄᖏᓐᓄᑦ ᐃᓚᒋᔭᐅᑦᑎᐊᕈᓐᓇᕋᓗᐊᕐᖓᑕ 

ᐱᕙᓪᓕᐊᑎᑦᑎᖃᑕᐅᖔᕐᓗᑎᒃ ᓄᓇᓕᓐᓂ.  

 

ᑕᒪᓐᓇ ᐱᔾᔪᑎᒋᓪᓗᒍ ᑕᐃᒫᒃ ᖁᔭᓐᓇᒦᖅᑯᖓ 

ᐸᓐᓂᑑᒥᐅᓂᒃ ᑖᒃᑯᐊ ᓇᓗᓇᐃᕋᑖᖅᑕᒃᑲ ᐱᔾᔪᑎᒋᓪᓗᒋᑦ. 

ᑕᒪᓐᓇ ᐱᔾᔪᑎᒋᓪᓗᒍ ᓄᓇᓕᓐᓂ  

ᒪᑭᒪᑦᑎᐊᕆᐊᖃᕋᑦᑕ ᑲᑐᔾᔨᖃᑎᒌᑦᑎᐊᓪᓗᑕ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ, ᑲᔪᓯᓗᑕ. 4. ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. 5. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑏ 

ᐅᖅᓱᖅᑑᕐᒧᑦ, ᒥᔅᑐ ᑑᓂ ᐋᕐᑯᐊᖅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ 

ᒪᓕᒐᓕᐅᕐᕕᒻᒧᑦ 

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇ 

ᐃᓕᓴᖅᓯᔪᒪᔪᖓ ᐅᖅᓱᖅᑑᕐᒥᐅᒥᒃ ᓂᕈᐊᖅᑎᒋᓯᒪᔭᓐᓂᒃ. 

ᐅᐊᑦᑎᐊᖅ ᒪᓕᒐᓕᐅᖅᑏᑦ ᐅᖃᓪᓚᒡᕕᖓᒍ ᑕᐃᑰᓇ 

ᐅᖃᐅᓯᕆᖅᑲᐅᔭᕋ ᑖᓐᓇ, ᒥᔅᑕ ᔭᐃᒻᔅ ᑕᑭᔪᖅ. ᑖᓐᓇ 

ᐃᓕᓴᕆᔪᒪᓪᓗᒍ ᐊᕙᓂ ᐃᒃᓯᕚᖅᑐᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ, ᒪᓕᒐᓕᐅᖅᑎ ᐃᖃᓗᐃᑦ−ᓯᓈ, ᒥᔅᑐ ᐹᓪ 

ᐅᑲᓕᖅ. 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᓴᓂᒋᔭᕋᓗ 

ᐱᕋᔭᐅᑎᑲᐃᓐᓇᕋᑖᕋᓐᓄᖔᓯ, ᐃᓕᓴᖅᓯᔪᒪᓪᓗᓄᒃ. 

ᐅᕙᖓ ᖃᑕᓐᖑᑎᖏᓐᓂ 

ᐃᓕᓴᖅᓯᖅᑳᕋᓱᒍᒪᕋᑖᕋᓗᐊᕐᖓᑦ. 

 

ᐋᒍᓐᓇᕋᒃᑯᑦ ᖁᕕᐊᓱᑉᐳᖓ ᑖᒃᑯᐊ ᒪᕐᕉᒃ 

ᐱᓗᐋᕆᔪᒪᓐᖏᑕᕋᓗᐊᒃᑲᒃ ᑭᓯᐊᓂ ᐃᓚᒋᓪᓗᒋᒃ  



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓴᕆᔭᕆᐊᖃᒻᒥᒐᒃᑭᑦ, ᐃᓕᓐᓂᐊᖃᑕᐅᓕᖅᑑᒃ. 

 

ᑖᓐᓇ ᐅᔪᕈᒐ ᓯᕗᓪᓕᒻᒥᒃ ᑕᐃᕕᑦ ᓛᓴᓐ. ᑖᓐᓇ 

ᐸᓖᓯᒃᑯᓐᓄᑦ ᐃᖅᑲᓇᐃᔭᖅᐸᓚᐅᖅᑐᖅ ᒪᓕᒐᓕᕆᓂᒻᒧᑦ 

ᐃᓕᓐᓂᐊᑦᑎᐊᓐᓂᐊᓕᒻᒥᔪᖅ ᓇᓗᓇᓐᖏᑦᑐᖅ 

ᐊᔪᓐᖏᒻᒪᑦ ᐊᒻᒪᓗ ᑖᓐᓇ ᐃᓚᒪ ᐊᐃᑉᐸᖓ, ᐅᔪᕈᒻᒪ 

ᐸᓂᑯᓗᐊ ᑖᓐᓇ ᐃᐊᒪᓕ ᖄᐱᒃ, ᓇᓗᓇᓐᖏᑦᑐᖅ 

ᑲᔪᓯᑎᑦᑎᓂᐊᒻᒥᔪᖅ. ᓂᖏᐅᕆᓚᐅᖅᑕᖓ ᐅᕙᓐᓂᒃ 

ᒪᑭᒪᑎᑦᑎᒻᒪᑦ ᐅᓪᓗᒥᒧᑦ. ᑖᓐᓇ ᖁᔭᒋᔪᒪᔭᕋ  

ᐃᓚᒋᔭᐅᑦᑎᐊᓐᓂᕐᖓᑦ.  

 

ᑖᒃᑯᐊᓕᒫᑦᑎᐊᑦ ᑕᒫᓃᑦᑐᑦ ᐊᒻᒪᓗ ᐃᑲᔪᖅᑎᐅᓂᐊᖅᑐᑦ 

ᑐᓐᖓᓱᖁᕕᔾᔪᐊᑕᒃᑲ ᐊᒻᒪ ᐃᓕᓐᓂᐊᑦᑎᐊᖁᓪᓗᒋᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ ᐃᓘᓐᓇᓯ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ, ᒪᓕᒐᓕᐅᖅᑎ 

ᐃᖃᓗᒃᑑᑦᑎᐊᒧᑦ, ᒥᔅᑐ ᑮᑦ ᐲᑐᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᓄᑲᓪᓚᒃᑐᓂᒃ ᐃᓕᓴᖅᓯᔪᒪᒐᒪ ᑕᒫᓃᑦᑐᓂᒃ. 

ᓯᕗᓪᓕᖅᐹᖅ ᐅᐱᒋᑦᑎᐊᖅᑕᕋ ᓂᕈᐊᖅᑎᒋᓯᒪᔭᕋ 

ᐃᖃᓗᒃᑑᑦᑎᐊᕐᒥᐅᑕᖅ, ᐆᓪᓴᓪ ᕼᐊᑦᒐᑦ ᐱᖃᓐᓇᕆᔭᕗᑦ 

ᑕᒫᓃᖃᑕᐅᔪᖅ, ᐃᓕᓐᓂᐊᖃᑕᐅᓂᐊᖅᑐᖅ 

ᒪᓕᒐᕐᓂᐊᖅᑎᐅᓂᕐᒧᑦ ᐊᕐᕌᒍᑦ ᑎᓴᒪᑦ ᐊᓂᒍᖅᐸᑕ 

ᐱᔭᕇᖅᓯᓂᐊᖅᑐᖅ. 

 

ᐊᒻᒪᓗᑦᑕᐅᖅ ᓯᑏᕝ ᒫᓐᓯᐅᓪ, ᑖᓐᓇᑦᑕᐅᖅ 

ᒪᓕᒐᓕᕆᔨᒃᑯᑦ ᐱᓕᕆᕕᖓᓐᓂ 

ᐃᖅᑲᓇᐃᔭᖃᑦᑕᖅᑑᒐᓗᐊᖅ ᑭᓯᐊᓂ ᑖᓐᓇ 

ᐊᑐᖅᑕᐅᑲᐃᓐᓇᕐᒪᑦ ᒪᓕᒐᓕᕆᓂᕐᒧᑦ 

ᐃᓕᓐᓂᐊᕋᓱᒃᑎᓪᓗᒋᑦ. ᑖᓐᓇ ᒪᓕᒐᕐᓂᐊᖅᑎᐅᓪᓗᓂ 

ᒪᒃᑯᒃᑐᖅ ᐃᓚᖓᑦ ᐃᖅᑲᓇᐃᔭᖅᑎᒋᓚᐅᖅᓯᒪᔭᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᑭᓕᖅᑕᐅᔭᕆᐊᖃᖅᑐᑦ 

ᐅᑐᐱᕆ 2009−ᒥ ᓄᕕᐱᕆ 2010−ᒧᑦ ᑎᑭᖦᖢᒍ 

ᐱᓕᕆᓚᐅᖅᑕᖓᑦ. ᐊᒃᓱᕈᑦᑎᐊᖅᖢᓂ 

ᐃᖅᑲᓇᐃᔭᓚᐅᖅᑐᖅ ᐃᖅᑲᓇᐃᔭᖅᑎᑦᑎᐊᕚᓘᓪᓗᓂᓗ.  

 

ᑭᖑᓪᓕᖅᐹᒥᒃ ᐃᓕᓴᖅᓯᔪᒪᔪᖓ ᐅᖃᖅᑏ, 

ᐃᓕᓴᖅᓯᔪᒪᔪᖓ ᐱᖓᓱᓂᒃ ᑕᐃᒃᑯᓇᓐᖓᑦ ᑕᒫᓃᑦᑐᓂᑦ. 

ᓂᑯᕕᓐᓂᐊᖅᐳᓯ.  

 

ᑕᐃᕝ ᒍᕋᓐᑎ, ᐊᖓᔪᖅᑳᕆᔭᐅᔪᖅ ᐊᒡᓚᒡᕕᖕᒥᓗ 

ᐊᖓᔪᖅᑳᕆᔭᐅᔪᖅ ᐃᖅᑲᓇᐃᔭᖅᑏᑦ  

ᐊᑦᑕᕐᓇᔾᔭᐃᖅᓯᒪᓂᖏᓐᓄᑦ ᔭᓗᓇᐃᕝ−ᒥ ᐊᒻᒪᓗ ᒥᓚᓂ 

ᒨᕕ, ᐊᖓᔪᖅᑳᕆᔭᐅᔪᖅ ᐅᖃᐅᔾᔨᒋᐊᖅᑏᑦ ᐊᒻᒪ 

ᐋᓐᑐᕋᐃ ᐅᑳᓄ ᑖᓐᓇ ᐊᖓᔪᖅᑳᕆᔭᐅᓚᐅᖅᓯᒪᔪᖅ 

ᓄᓇᕗᒻᒥ ᐊᐅᓚᑕᐅᔪᓂᒃ ᐃᖃᓗᖕᓂ.  

 

ᐊᑦᑕᕐᓇᔾᔭᐃᖅᓯᒪᓂᕐᒥᒃ ᐃᖅᑲᓇᐃᔭᖅᑏᑦ 

ᓇᓪᓕᐅᒃᑯᒫᓕᕆᔨᒃᑯᖏᓐᓂ ᐃᖅᑲᓇᐃᔭᓂᐊᖅᑐᑦ 

ᑲᑎᒪᓂᐊᕐᒪᑕ ᑖᒃᑯᐊ ᑲᑎᒪᔨᖏᑦ ᓇᓪᓕᐅᒃᑯᒫᓕᕆᔩᑦ 

ᐃᖅᑲᓇᐃᔭᖅᑎᖏᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑐᓐᖓᓱᒋᑦᑎ 

ᒪᓕᒐᓕᐅᕐᕕᖕᒧᑦ. (ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐃᖃᓗᐃᑦ−ᑕᓯᓗᒃ, ᒥᔅᑐ ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖃᐅᔨᒪᒐᓗᐊᖅᑐᖓ ᑕᒫᓃᑦᑐᑦ 

ᐅᓄᑲᓪᓚᒃᑐᖅ ᐃᓕᓐᓂᐊᖅᑏᑦ 

ᒪᓕᒐᕐᓂᐊᖅᑎᐅᔪᒋᐅᖅᓴᓂᕐᒧᑦ ᐃᓕᓐᓂᐊᖅᑐᑦ.  

 

ᑕᒫᓃᒃᑲᓗᐊᕐᒥᔪᑦ ᓂᕈᐊᖅᑎᒋᔨᒐ ᑖᒃᑯᐊ 

ᐃᓚᐅᑦᑎᐊᕐᒪᑎᒃ ᒪᕐᕉᒃ ᓯᕗᒃᑲᑕᖅᑎᐅᖃᑕᐅᔫᒃ 

ᒪᓕᒐᓂᐊᖅᑎᐅᓂᕐᒧᑦ ᐋᔪ ᐲᑕ, ᑖᓐᓇ ᐱᓕᕆᑦᑎᐊᖅ, 

ᐅᖃᖃᑎᒋᓲᕆᔭᕋ ᐃᓛᓐᓂᒃᑯᑦ ᐱᔨᑦᑎᕋᖅᑰᔨᒐᒃᑯ ᐊᒻᒪᓗ 

ᒥᔅᑕ ᓘ ᕕᓕᑉ. ᑖᓐᓇ ᖁᔭᓐᓇᒦᒃ ᐃᓚᐅᒐᔅᓯ 

ᐊᒻᒪᓗᑦᑕᐅᖅ 

ᐃᓕᓐᓂᐊᖅᑏᑦ ᑕᒫᓃᑦᑐᑦ. ᖃᓂᒋᔭᑦᑎᓐᓂ ᐃᒡᓗᖃᖅᑐᖅ 

ᑯᕆᔅᑏᓐ ᐃᐊᓪᕘᑦ.  

 

ᐅᖃᕈᒪᓪᓗᖓ ᑕᐃᕙᑦ ᓛᓴᓐ−ᖑᒐᓗᐊᖅ 

ᓵᔾᔭᒍᒪᓵᑲᐃᓐᓇᓵᖅᑕᕋᓗᐊᕋ ᐊᒻᒪᓗᑦᑕᐅᖅ ᐹᓂ 

ᐋᔅᐳᐊᓐ ᑕᒫᓃᖃᑕᐅᔪᖅ ᐱᖃᓐᓇᕆᖕᒥᔭᕋᑦᑕᐅᖅ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑐ ᐹᓪ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᒻᒪᑦᑕᐅᖅᑳ ᑖᒃᑯᐊ ᐃᓕᑕᕆᔭᐅᔫᒐᓗᐊᑦ 

ᐃᓕᑕᕆᒃᑲᓐᓂᕈᒪᔭᒃᑲ ᑕᒪᒃᑭᑎᐊᕐᓗᒋᑦ ᑖᒃᑯᐊ ᑕᒫᓃᑦᑐᑦ 

ᐱᒃᑯᒋᑦᑎᐊᕋᑦᑎᒍᑦ ᐃᒃᓯᕚᖅᑐᑦ ᑕᒫᓂ ᐅᓪᓗᒥᐅᔪᖅ. 

ᓯᕗᓪᓕᖅᐹᒥ ᐃᓕᑕᕆᔭᒃᑲ ᓇᖏᖅᓯᖃᑦᑕᕐᓂᐊᖅᐳᑦ. 

(ᑐᓵᔨᑎᒍᑦ) ᓂᑯᕕᖃᑦᑕᕐᓂᐊᖅᐳᓯ ᐃᓕᓴᕆᔭᕌᖓᔅᓯ.  

 

ᓄᓇᕗᒻᒥ ᒪᓕᒐᕐᓂᐊᖅᑎᒧᑦ (ᑐᓵᔨᑎᒎᕈᓐᓃᖅᑐᖅ) 

ᐱᓕᕆᔨᓪᓚᕆᐅᓂᐊᖅᑐᑦ, ᓯᕗᓪᓕᖅᐹᖅ ᑖᓐᓇ 

ᐃᓕᓴᐃᔨᐅᔪᖅ, ᐱᐊᓐᔭᒥᓐ ᕌᓪᓯᑕᓐ. ᖁᔭᓐᓇᒦᒃ. 

ᐃᓕᓴᐃᔨ ᐅᐃᓐᑎ ᐹᒃᔅ ᐊᒻᒪᓗ ᑖᓐᓇ ᐃᓄᐃᑦ 

ᐃᓕᖅᑯᓯᐊᓄᓪᓗ ᐊᒻᒪᓗ ᐃᓕᓴᐃᔨᐅᖃᑕᐅᓂᐊᖅᑐᖅ, 

ᐋᔪ ᐲᑕ, ᐊᒻᒪᓗ ᑖᓐᓇᑦᑕᐅᖅ (ᑐᓵᔨᑎᒍᑦ) 

ᐱᓕᕆᐊᒃᓴᓄᑦ ᐅᖃᐅᔾᔨᒋᐊᖅᑎ ᓯᑏᕙᓐ ᒫᓐᓱᓪ, 

(ᑐᓵᔨᑎᒎᕈᓐᓃᖅᑐᖅ) ᑕᐃᔭᐅᖅᑲᐅᔪᖅ. ᐊᒻᒪᓗ 

ᐱᒃᑯᒋᑦᑎᐊᖅᑕᕗᑦ ᐃᓐᓇᕆᓪᓗᑎᒍᑦ ᑖᓐᓇ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ ᖃᐅᔨᒪᔨᒋᓂᐊᖅᑕᖓ ᑖᓐᓇ ᓘ 

ᕕᓕᑉ. ᑕᑉᐱᑲᓂ ᐃᓕᓐᓂᐊᕐᕕᖕᒥ ᐊᐅᓚᑦᑎᔨᐅᓂᐊᖅᑐᑦ.  

 

ᐊᒻᒪᓗ, ᑖᒃᑯᐊ ᑕᒪᕐᒥᒃ ᐃᓕᓐᓂᐊᕆᐊᖅᓯᒪᔪᐃᑦ:  
 

 ᐅᐃᓕᔅ ᐊᓗᕈᑦ; 
 

 ᓴᒫᓐᑕ ᐹᓐᔅ; 
 

 ᕌᐳᑦ ᑰᒧ; 
 

 ᐊᓛᓇ ᑯᑉᓚᓐ; 
 

 ᑕᓐᑲᓐ ᑲᓂᖕᕼᐊᒻ, ᖃᐅᔨᒪᔭᐅᕐᔪᐊᖅᑰᕐᒥᔪᖅ ᑕᒫᓂ; 
 

 ᒌ ᑖᔭᓐᑯᐊᑦ; 
 

 ᒫᓖᓐ ᑕᓐᑯᔅ; 
 

 ᑕᕐᕋᓕᒃ ᐃᑯᓪᔅ, ᑕᐃᑲ; 
 

 ᐊᕐᓇᑯᓗᒃ ᕗᕇᓴᓐ; 
 

 ᑕᐃᕕᑦ ᐊᐃᔫ; 
 

 ᑯᕆᔅᑏᓐ ᐃᐱᖅ−ᐃᐅᔅᕗᑦ; 
 

 ᐃᒪᓕ ᖄᐱᒃ, ᐊᕙᓃᑦᑐᖅ; 
 

 ᓲᓯ ᑮᓇᐃᓐᓇᖅ; 
 

 ᑕᐃᕕᑦ ᓛᓴᓐ, ᓵᔾᔭᐅᓂᕋᖅᑕᐅᖅᑰᖅᑲᐅᔫᒐᓗᐊᖅ; 
 

 ᒥᐊᕆᐊᓐ ᓘᐃᔅ; 
 

 ᑳᓖᓐ ᒪᑲᐃ; 
 

 ᐸᔅᑲᐃᐅᓪ ᒪᑭᓕᐊᓚᓐ, ᒪᒥᐊᓇᖅ ᑕᐃᑦᑎᐊᖏᒃᑯᒃᑯ; 
 

 ᓇᔅᑖᓐᓂᐊ ᒧᓚᓐ; 
 

 ᓄᑲ ᐆᓪᓴᓐ ᕼᐊᑯᓐᓈᖅ; 
 

 ᐹᓂ ᐋᔅᐳᐊᓐ; 

 

 ᒪᐃᑯ ᕌᕝᑐ, ᓇᓃᓐᓇ ᑕᐅᕙᓂ 

ᐃᒃᓯᕚᖅᑰᖅᑲᐅᔫᒐᓗᐊᖅ ᐃᓕᑕᕆᔭᐅᖅᑰᖅᑐᖅ 

ᑕᕝᕙᓂ ᐃᒡᓗᒋᔭᑦᑎᓐᓂ; 

 

 ᔮᔅᒥᓐ ᕆᐊᑦᕗᑦ; 

 

 ᔭᓯᑲ ᓵᑉᑕᐃ, (ᑐᓵᔨᑎᒍᑦ) ᐊᒻᒪᓗ 

 ᔭᐃᒻᔅ ᑕᑭᕈᖅ. 

 

(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᑕᒫᓃᖏᑦᑑᒐᓗᐊᖅ 

ᐃᓚᒋᔭᐅᔪᖅ 25-ᒋᔭᐅᔪᖅ ᐋᓐᓄᓘ ᒧᐊᕆᓴᓐ ᑕᒫᓂ 

ᐃᖃᓗᒻᒥᐅᑕᖅ.  

 

ᑖᒃᑯᐊ ᑕᕝᕙ ᐱᒃᑯᒋᑦᑎᐊᕐᓚᒍᑦ ᑖᓐᓇ 

ᒪᓕᒐᓕᕆᔨᒃᓴᖃᕐᓂᐊᓕᕐᒥᒐᑦᑕ ᓄᓇᕗᒻᒥ ᐅᑭᐅᒃ ᑎᓴᒪᑦ 

ᐱᐊᓂᓚᐅᖅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᒃᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᕐᕕᖕᒧᑦ ᐳᓛᖅᓯᔪᓯᒍ 

ᑐᓐᖓᓱᑦᑎᐊᕆᑦᑎ ᐃᓘᓐᓇᑎ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓄᑦ ᐃᓕᓴᖅᓯᓂᖅ. ᐊᑎᖁᑎᖃᕈᓐᓃᕋᒪ. 

ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅᑕ ᔮᓂ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: 

ᐃᓵᖅᑳᑎᖅᐹᖑᖅᑲᐅᒐᓗᐊᖅᑐᖓ, ᐃᓛᑦᑕᐅᖅ 

ᑐᓐᖓᓱᑦᑎᑦᑎᒍᒪᑐᐃᓐᓇᖅᑐᖓ.  

 

ᑕᐃᔅᓱᒪᓂ ᐃᓕᓐᓂᐊᖅᑏᑦ ᓇᓗᓇᐃᖅᑕᐅᓕᖅᑎᓪᓗᒋᑦ 

ᑭᓇᒃᑰᓂᖏᓐᓂᑦ ᑕᕝᕙᓂ ᑲᑕᑦ ᕼᐋ−ᒥᑦ 

ᑕᐃᑲᓃᖃᑕᐅᓚᐅᕋᒪ. ᑖᒃᑯᐊ 

ᐸᓐᓂᑑᕐᒥᐅᑕᔅᓴᔭᐅᓂᕋᓚᕐᒪᑎᒃ ᒪᕐᕉᒃ ᑕᕝᕙᓂ. ᐃᓛᒃ, 

ᐅᐱᒍᒻᒪᑕ ᐊᖏᔪᖅᑳᓯᑦ ᓇᓗᓇᖏᒻᒪᑕ ᐊᒻᒪᓗ 

ᐊᖏᔪᖅᑳᓯ ᐅᐱᒋᒻᒥᔭᒃᑲ ᑕᐃᒃᑯᐊ ᐸᕐᓂᖅᑑᒦᑦᑐᑦ. 

ᑕᐃᒃᑯᐊ ᓯᕗᓕᓯ ᓇᓗᓇᖏᒻᒪᑕ ᖁᕕᐊᓱᑦᑎᐊᕐᖓᑕ 

ᐅᐱᒍᓱᑦᑐᑎᓪᓗ ᑕᒪᔅᓱᒥᖓ ᐃᓕᓐᓂᐊᕐᓂᐊᓕᖅᑎᓪᓗᓯ.  

 

ᑕᐃᒃᑯᐊ ᑕᐃᕕᑎ ᓛᓯᓐ ᐊᓈᓇᒃᑯᖏᑦ ᐊᑖᑕᒃᑯᖏᑦ 

ᐱᓐᓇᖃᕆᔭᑐᖃᕆᒻᒥᒐᒃᑭᑦ. ᓇᓗᓇᖏᑦᑑ ᐅᐱᒍᓱᑦᑑᒃ 

ᐊᒻᒪᑦᑕᐅᖅ ᐅᐱᒋᕙᒋᑦ ᐊᒻᒪᓗ ᐄᒪᓕ ᖄᐱᒃ 

ᑕᐃᒫᑦᑕᐅᖅ ᐅᐱᒋᑦᑎᐊᖅᐸᔅᓯ ᐊᒻᒪᓗ ᑕᕝᕗᖓ 

ᑐᓐᖓᓱᒋᔅᓯ ᑕᒪᒃᑭᓪᓗᓯ. ᖁᔭᓐᓇᒦᒃ, ᐅᖃᖅᑏ. 

 

>>ᐸᒃᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᐊᑎᖁᑎᖃᕈᓐᓃᕋᒪ. 

ᑲᔪᓯᓗᑕ. 6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐃᖃᓗᐃᑦ−ᓂᐊᖁᓐᖑᑦ, ᒥᔅ ᐹᑦ ᐊᕐᓇᒃᑲᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 815 - 4(3): ᓄᓇᕗᒻᒥᐅᑕᐃᑦ 

ᐋᓐᓂᐊᕕᓕᐊᖅᑐᑦ ᐸᖅᑭᔭᐅᓂᖏᑦ ᓄᓇᕗᑦ 

ᓯᓚᑖᓂ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ 

ᐃᓕᓴᕆᒐᕕᖓ. ᐅᖃᖅᑏ, ᐊᐱᖅᑯᑎᒋᓂᐊᖅᑕᕋ 

ᒥᓂᔅᑕᖓᓐᓄᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᐱᕆᔪᒪᔪᖓ. 

 

ᐅᓪᓗᒥ ᐅᖃᐅᓯᖃᖅᑲᐅᒐᒪ ᓄᓇᕗᒻᒥᐅᑦ ᑕᐃᒃᑯᐊ 

ᐊᓯᖏᓐᓄᑦ ᓄᑦᑎᕆᐊᖃᖅᑎᑕᐅᖃᑦᑕᕐᒪᑕ 

ᐱᔨᔅᓯᖅᑕᐅᔭᕆᐊᖃᖅᑐᑎᒃ ᐃᓅᓕᓴᖅᑕᔭᕆᐊᖃᕐᓗᑎᒃ 

ᓄᓇᕗᒻᒥᐅᑕᐅᓂᖏᓐᓂᑦ ᐊᓯᐅᔨᑕᐅᕙᒃᖢᑎᒃ. 

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᓄᖅ 

ᐃᓱᒪᒃᓴᖅᓯᐅᕈᑎᖃᕐᒪᖔᑕ 

ᐃᓱᒪᒃᓴᖅᓯᐅᕈᑎᖃᓚᐅᖅᓯᒪᖕᒪᖔᑕᓘᓐᓃᑦ ᑕᒪᑐᒧᖓ 

ᐊᑐᓂ ᑕᒪᒃᑯᐊ ᐋᓐᓂᐊᕆᐊᖅᑐᖅᓯᒪᔪᑦ ᓄᓇᕗᑦ 

ᓯᓚᑖᓄᑦ ᑲᒪᒋᔭᐅᔪᓐᓇᕐᒪᖔᑕ 

ᓄᓇᕗᒻᒥᐅᑕᐅᖏᓐᓇᕈᓐᓇᕐᓂᐊᕐᓗᑎᒃ ᐊᑯᓂ ᓯᕕᑐᔪᒧᑦ 

ᐸᖅᑭᔭᐅᒐᓗᐊᕐᓗᑎᒃ ᓄᓇᕗᑦ ᓯᓚᑖᓂ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑑᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᔪᐊᔾ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖃᐅᔨᒪᑦᑎᐊᖏᑦᑐᖓ ᑐᓴᒐᒃᓴᓂ ᐱᓕᕐᒪᖔᖅ 

ᓇᑭᑦ ᖃᐅᔨᒪᖏᑦᑎᐊᖅᑐᖓ ᓄᓇᕗᒻᒥ ᑕᐃᒃᑯᐊ 

ᖃᓪᓗᓈᑦ ᓄᓇᖓᓄᑦ ᑕᒪᒃᑯᓄᖓ 

ᐃᓅᓕᓴᖅᑕᐅᔭᖅᑐᖅᑐᓄᑦ ᐊᓯᔾᔨᕆᐊᑐᖏᑦᑐᑦ 

ᓄᓇᕗᒻᒥᐅᑕᐅᓂᕋᖅᑕᖅᑕᖏᑦ 

ᐃᓅᓕᓴᖅᑕᐅᔾᔪᑎᒋᖃᑦᑕᖅᑕᖏᑦ. ᑕᐃᒪᓕ 

ᐃᓄᓕᕆᔨᒃᑯᑦ ᐃᖅᑲᓇᐃᔭᖃᑎᒋᓚᐅᖅᖢᑎᒍ 

ᐊᒻᒪᓗᑕᐅᖅ ᐱᔨᔅᓯᕋᕈᑎᖃᒃᑲᓐᓂᕈᓐᓇᕐᒪᑕ ᐊᓯᔾᔨᕈᑎᒃ 

ᑕᐃᒪᓐᓇ ᐊᓯᖔᖓᓄᑦ ᐃᑲᓂᕐᒥᐅᑕᐅᓂᕋᖔᓕᕈᑎᒃ 

ᐱᔨᔅᓯᖅᑕᐅᑦᑎᐊᑲᓐᓂᕈᓐᓇᕐᓂᓴᐅᒐᔭᕐᒪᑕ. ᖁᔭᓐᓇᒦᒃ, 

ᐅᖃᖅᑏ. 

 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᐹᑦ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᑭᐅᔪᒪᔪᖓ ᐃᒫᒃ ᖃᐅᔨᒪᓪᓚᕆᒃᑲᒪ ᐃᓄᓐᓂᒃ 

ᓄᓇᕗᒥᐅᑕᐅᓂᕐᒥᓂᒃ ᐊᓯᐅᔨᓯᒪᔪᓂᑦ, ᓇᑭᒃᑭᐊᖅ 

ᑐᓴᒐᔅᓴᖅᑖᖃᑦᑕᕋᕕᒃᑭᐊᖅ. 

 

ᐅᖃᖅᑏ, ᒐᕙᒪᒃᑯᑦ ᐋᓐᓂᐊᕕᓕᐊᕈᔾᔨᓂᕐᒧᑦ 

ᐊᑐᐊᒐᖃᕐᒪᑕ ᓄᓇᕗᑦ ᓯᓚᑖᓄᐊᖅᑕᐅᕙᑦᑐᓄᑦ 

ᐋᓐᓂᐊᖅᑐᓕᕆᔭᐅᓂᐊᕐᓗᑎᒃ. ᑭᓯᐊᓂᓕ ᐊᑯᓂᐅᔪᒧᑦ 

ᐋᓐᓂᐊᕕᓕᐊᕈᔾᔨᓂᕐᒧᑦ ᐊᑐᐊᒐᖅᑕᖃᓐᖏᓇᑦᑕ. 

 

ᒥᓂᔅᑕ ᐃᓱᒪᖅᓴᖅᓯᐅᕋᔭᖅᐹ ᑕᐃᒪᓐᓇᐃᑦᑐᒥᒃ 

ᐊᑐᐊᒐᓕᐅᖁᓪᓗᒋᑦ ᓄᓇᕗᒥᐅᑦ ᓄᓇᕗᒥᐅᑕᐅᓂᕐᒥᓂᒃ 

ᐊᓯᐅᔨᖁᓇᒋᑦ ᐊᑯᓂᐅᔪᒧᑦ 

ᐋᓐᓂᐊᕕᓕᐊᖅᓯᒪᓂᐊᖅᑎᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒪᒥᐊᓇᖅ. (ᑐᓵᔨᑎᒍᑦ) ᒥᓂᔅᑑ ᔮᓂ ᒪᐃᒃ, 

(ᑐᓵᔨᑎᒎᕈᓐᓃᖅᑐᖅ) ᓂᐱᖅᑯᖅᑐᐊᕋᕕᑦ ᐅᖃᓪᓚᑦᑕᐃᑦ. 

ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ, ᒥᓂᔅᑕ ᔪᐊᔾ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᒫᓐᓇᒃᑯᑦ ᐊᑕᖏᐅᒪᔪᒥᒃ ᕿᒥᕐᕈᕙᓪᓕᐊᕗᒍᑦ 

ᐋᓐᓂᐊᕕᓕᐊᕈᔾᔨᓂᕐᒧᑦ ᐊᑐᐊᒐᖁᑎᑦᑎᓐᓂᒃ. ᑕᐃᒪᓕ 

ᐊᑐᐊᒐᑦᑎᓐᓂ ᐃᓱᒪᖃᖅᐳᒍᑦ ᓄᓇᕗᒻᒥᐅᑦ 

ᐊᓯᔾᔨᕆᐊᖃᖅᑎᑕᐅᓗᑎᒃ ᐃᓅᓕᓴᖅᑕᐅᔾᔪᑎᖏᑕ 

ᐊᐅᑦᑕᔫᖏᓐᓂᒃ ᐊᓯᐊᓄᑦ. ᐃᒪᐃᑦᑐᖃᓚᐅᓲᖑᒐᓗᐊᖅ 

ᐊᓯᔾᔨᖅᑐᓂᒃ ᓇᒻᒥᓂᖅ. ᒪᓕᒐᓕᐅᖅᑎ ᖃᐅᔨᒪᔭᖃᕈᓂ 

ᑭᓇᑐᐃᓐᓇᕐᒥᒃ ᐊᓯᔾᔨᕆᐊᖃᖅᑎᑕᐅᓯᒪᔪᓂᒃ 

ᐊᐅᑦᑕᔫᒥᓂᒃ ᐱᔪᒪᓐᖏᒃᑲᓗᐊᖅᑎᓪᓗᒋᑦ, 

ᑐᓐᖓᓱᑦᑎᑦᑎᐊᖅᐸᕋ  

ᐊᑎᖏᓐᓂᒃ ᖃᐃᑦᑎᖁᓪᓗᒍ ᐃᖅᑲᓇᐃᔭᖅᑎᓐᓄᑦ 

ᖃᐅᔨᒋᐊᖅᑕᐅᔪᓐᓇᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓗᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᐅᓯᕆᓚᐅᖅᓯᒪᔭᕋᓗᐊᕋ ᑎᑎᖅᑲᒦᑦᑐᒥᒃ 

ᑐᓐᓂᕆᔭᐅᓚᐅᖅᓯᒪᔪᒥᒃ ᒥᓂᔅᑕᒧᑦ  

ᐱᓕᕆᕕᖓᓄᓪᓗ, ᑭᓯᐊᓂ ᓱᓕ ᐋᖅᑭᑦᑕᐅᓯᒪᓐᖏᒻᒪᑦ 

ᐊᑯᓂᐅᓕᖅᑐᓂᓗ. 

 

ᐅᖃᖅᑏ, ᐱᕐᔪᐊᖑᓇᓱᒋᕙᕋ ᒪᓐᓇ ᐃᓚᒋᒻᒪᒍ 

ᖃᓄᐃᓐᖏᓯᐊᕈᑕᐅᕙᒻᒪᑦ ᖃᐅᔨᒪᒑᖓᑦᑕ ᐅᑯᓂᖓ 

ᐃᓚᒋᔭᐅᔪᒍᑦ. ᒥᓂᔅᑕ ᐊᖏᕈᓐᓇᖅᐹ ᖃᐅᔨᒋᐊᖁᓪᓗᒍ 

ᓄᓇᕗᒥᐅᓂᒃ ᓄᓇᖃᕆᐊᖃᖅᑎᑕᐅᓯᒪᔪᓂᒃ ᓄᓇᕗᑦ 

ᓯᓚᑖᓂ ᐃᓅᓕᓴᖅᑕᐅᒋᐊᖃᕐᓂᖏᓐᓄᑦ ᐊᒻᒪᓗ 

ᓇᓗᓇᐃᔭᕐᓗᓂ ᓱᓕ ᓄᓇᕗᒥᐅᑕᐅᖏᓐᓇᕈᓐᓇᕐᓗᑎᑦ 

ᖃᐅᔨᒪᓗᑎᓪᓗ ᓄᓇᕘᒥ ᐊᖏᕐᕋᖃᕋᒥᒃ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ 

ᒥᓂᔅᑑᔪᖅ, ᒥᔅᑐ ᔪᐊᔾ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑲᐅᒐᒪᐃᓛᒃ ᑕᐃᒪᐃᓕᖓᔪᖅ. 

ᑭᓇᑐᐃᓐᓇᖅ ᓅᒋᐊᖃᕈᓂ, ᐆᑦᑑᑎᒋᓪᓗᒍ ᐊᐅᖏᑦ 

ᓴᓗᒻᒪᓴᖅᑕᐅᖃᑦᑕᕆᐊᖃᖅᐸᑕ. ᑭᓇᑐᐃᓐᓇᖅ 

ᖃᓪᓗᓈᓄᐊᕆᐊᖃᕈᓂ ᐊᐅᓕᕆᔭᐅᓂᐊᖅᑎᓪᓗᒋᑦ 

ᑕᐅᓇᓃᑯᑖᑐᐃᓐᓇᕆᐊᖃᓲᖑᔪᑦ, ᑕᐃᒪᓐᓇᑦᑐᖃᕈᓂ 

ᓇᐅᒃᑯᑦ ᐱᐅᓛᖑᒐᔭᕐᒪᖔᖅ ᐋᓐᓂᐊᕕᓕᐊᕈᔾᔭᐅᔪᒧᑦ 

ᐱᔨᑦᑎᖅᑕᐅᓂᕆᔭᖏᑦ, ᓄᓇᕗᒻᒥ ᐃᓅᓕᓴᖅᑕᐅᓂᕐᒧᑦ 

ᐊᐅᑦᑕᔫᖓᑎᒍᑦ ᐅᕝᕙᓘᓐᓃᑦ ᐊᓯᐊᓄᑦ 

ᓄᑦᑎᖅᑕᐅᖔᕆᐊᖃᕋᔭᕐᒪᖔᖅ. 

ᐋᓐᓂᐊᕕᓕᐊᕈᔾᔨᓂᕐᒧᑦ ᕿᒥᕐᕈᑎᓪᓗᑕ ᑕᒪᒃᑯᐊ 

ᐃᓗᓕᓕᒫᑦᑎᐊᖏᑦ ᕿᒥᕐᕈᔭᐅᓂᐊᖅᑐᑦ, ᐱᖃᓯᐅᑎᓗᒋᑦ 

ᐊᑯᓂᐅᔪᒧᑦ ᐊᐅᓪᓚᕈᔾᔭᐅᕙᑦᑐᐃᑦ. ᐊᐱᖅᑯᑎᖓ 

ᑭᐅᓗᒍ, ᐄ, ᑕᒪᓐᓇ ᕿᒥᕐᕈᓂᐊᕋᑦᑎᒍ ᑕᒪᑐᒧᖓ 

ᐊᖏᕈᓐᓇᖅᑐᖓ. ᑭᓯᐊᓂ ᑎᓕᐅᕆᕙᓐᖏᑦᑐᒍᑦ 

ᑭᓇᑐᐃᓐᓇᕐᒥᒃ ᐊᓯᔾᔨᕆᐊᖃᖅᑎᑕᓗᑎᑦ 

ᐊᐅᑦᑕᔫᖁᑎᒥᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ.  

ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑐ ᐊᐃᓴᒃ ᓲᔪᖅ. 

 

ᐊᐱᖅᑯᑦ 816 - 4(3): ᕿᑭᖅᑖᓗᒻᒥ ᑐᒃᑐᓕᕆᓂᖅ 

(ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪᓗ ᐅᓪᓗᒃᑯᑦ 

ᓄᓇᕘᒥᐅᑦ ᑕᐅᑐᒃᑐᑦ. 

 

ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ ᐊᕙᑎᓕᕆᔨᒃᑯᑦ 

ᒥᓂᔅᑕᖓᓐᓄᑦ. 

 

ᑕᐃᒪ ᑐᒃᑐᓐᓇᓱᓐᓂᖅ ᑖᓐᓇ ᐊᕐᕌᒍᓄᑦ ᐊᑐᓕᕐᒪᑦ 

ᑭᓪᓕᖃᖅᑎᑦᑎᓂᖅ. ᐃᓚᖓᒍᑦ ᐃᓗᐊᖅᖢᓂ, 

ᐃᓚᖓᒍᓪᓗ ᐊᑲᐅᓇᓂ. ᒥᓂᔅᑕ ᐊᐱᕆᓕᖅᐸᒋᑦ, 

ᐊᕐᕌᒍᓄᑦ ᖃᔅᓯᓄᑦ ᑖᓐᓇ ᑐᒃᑐᓇᓱᓐᓂᖅ 

ᑭᓪᓕᖃᖅᑎᑦᑎᓂᖅ. 

 

ᐃᓱᒪᒋᓯᒪᕕᓯᐅᒃ ᐅᕝᕙᓘᓐᓃᑦ ᑖᒃᑯᐊ 

ᖃᐅᔨᓴᖅᑕᐅᖃᑦᑕᖅᑐᑦ ᑐᒃᑐᐃᑦ ᒪᓕᒃᓗᒋᑦ 

ᐅᓄᖅᓯᒋᐊᖅᐸᑕ ᐃᓅᓴᓪᓕᑉᐸᑕᓘᓐᓃᑦ ᑕᒪᓐᓇᖃᐃ 

ᐃᓅᓯᕐᓕ4648ᑉᐸᑕ ᑕᐃᒪ 

ᓄᖅᑲᖅᑎᓚᐅᑲᒍᓐᓇᖅᐱᓯᐅᒃ? 

 

ᐃᓛᒃ ᓄᖅᑲᖅᑎᑦᑎᔪᓐᓇᕐᒥᒃ ᑕᒪᑐᒥᖔ ᑲᑎᒪᓪᓗᓯ 

ᑕᒪᑐᒥᖓ 

ᑐᑭᑖᖅᑎᓯᒪᕕᓯᐅᒃ ᐅᕝᕙᓘᓐᓃᑦ ᐋᒡᒐ?  

ᑕᒪᑐᒥᖓ ᑐᑭᓯᑎᒋᓚᐅᓐᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᒥᓂᕐᒧᑦ ᒥᓂᔅᑑᔪᖅ, 

ᒥᔅᑐ ᔫ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ ᐅᖃᖅᑏ, ᐊᒻᒪ ᑕᒪᓐᓇ 

ᐊᐱᖅᓱᖅᑑᓪᓗᐊᕐᒪᑦ. ᑖᒃᑯᐊ ᒫᓐᓇ  

ᕿᑭᖅᑖᓘᑉ ᑐᒃᑐᒍᑎᖏᑦ 250−ᒪᑕ. ᑐᒃᑐᐃᑦ 

ᖃᐅᔨᓴᕐᓂᒃᑯᑦ ᖃᑉᓯᑦ ᐊᒥᓲᓂᖏᓐᓂᒃ 

ᖃᐅᔨᓴᖅᑳᖅᑎᓐᓇᑕ ᕼᐅᓐᓂᓚᖏᑐᖅ. ᑖᕗᖓ 

ᒫᓐᓇᐅᔪᖅ ᐅᖓᓯᑦᑐᒧᑦ ᑕᐅᑐᒃᑕᕗᑦ 

ᑎᐊᑦᓇᐃᖏᓐᓇᕐᓂᐊᖅᖢᓂ. ᑖᑉᑯᐊ ᑐᒃᑐᑦ 

ᖃᐅᔨᓴᖅᑕᐅᑦᑎᐊᕌᓂᑉᐸᑕ ᓈᓴᖅᑕᐅᓗᑎᑦ ᑖᓐᓇ 

ᐊᒥᓲᓂᖏᓂᑦ ᐊᖅᐸᒋᐊᖅᑑᓗᐊᑦ ᐅᕝᕙᓘᕝᕙ 

ᒥᒃᖠᒋᐊᖅᑑᓪᓗᐊᑦ. ᑕᐃᓐᓇ ᒫᓐᓇᐅᔪᖅ ᑕᒫᓂ 

250−ᒦᖏᓐᓇᐅᔭᕐᒥᐊᕐᓂᐊᖅ. ᒪ’ᓇ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ  

ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪ ᖁᔭᓐᓇᒦᒃ 

ᒥᓂᔅᑕ ᑕᒪᑐᒥᖓ ᐊᐱᖅᑯᑎᒋᔭᕐᓂᒃ ᑭᐅᑦᑎᐊᕐᒪᑦ. ᒥᓂᔅᑕ 

ᐊᐱᕆᒃᑲᓐᓂᓕᖅᐸᒋᑦ ᑕᐃᒪ ᐊᖑᑕᐃᓐᓇᕐᓂᒃ 

ᕿᑭᖅᑖᓗᒻᒥ ᐱᔭᕆᐊᖃᕋᑦᑕ ᑕᐃᒪᓐᓇ ᑐᑭᓯᓯᒪᒐᒃᑯ. 

 

ᑕᐃᒪᓕ ᖃᔅᓯᑲᓪᓚᐅᓪᓗᑎᑦ ᐅᖓᓯᑦᑕᖅᑐᕐᔪᐊᖑᒐᑦᑕ 

ᑕᒪᑐᒥᖓ ᑐᒃᑐᓂᒃ, ᑭᓯᐊᓂ ᑕᐅᕗᖓ ᓴᓂᕋᔭᐅᑉ 

ᐅᖓᑖᓄᑦ ᑐᒃᑐᓕᐊᓲᖑᓪᓗᑕ ᑕᐃᒃᑯᐊ ᐊᖑᑕᐃᓐᓇᐃᑦ 

ᐱᔾᔪᑎᒋᓪᓗᒋᑦ.  

ᑕᐃᒪ ᑐᒃᑐᓐᓇᓱᓪᓗᖓ ᑕᕝᕙᓂ ᕿᑭᖅᑖᓗᒻᒥ 

ᑐᒃᑐᓯᔪᓐᓇᐃᓕᒍᒪ ᓲᕐᓗ ᓂᕿᖃᑦᑎᐊᕈᓐᓃᕐᓗᖓᓘᓐᓃᑦ 

ᐅᖅᓱᑭᔅᓴᓕᕐᓗᖓᓘᓐᓃᑦ ᑕᒫᓐᖓᑦ ᑕᑯᔭᒥᐊᓐᓂ 

ᐊᖑᑕᐅᓐᖏᒃᑲᓗᐊᕐᓗᓂ. ᑕᐃᒪ ᓲᕐᓗ ᑖᔅᓱᒥᖓ ᐱᑦᑕᕈᒪ 

ᓲᕐᓗ ᒋᒍᒪ ᖃᔅᓯᓂᒃ ᐱᖓᓱᓂᓪᓘᓐᓃᑦ ᑎᓴᒪᓂᓪᓘᓐᓃᑦ, 

ᖃᓄᕐᓕ ᑕᐃᒪ ᑕᒪᓐᓇ ᑐᕌᒐᖃᖅᐸᑦ, 

ᐃᖅᑲᖅᑐᖅᑕᐅᒐᔭᖅᐸ  

ᐅᕝᕙᓘᓐᓃᑦ ᑖᒃᑯᓄᖓ ᐊᓐᖑᑕᖏᑦ 

ᐋᖅᓵᖅᑕᐅᑐᐃᓐᓇᖅᖢᓂ, ᖃᓄᕐᓕ ᑕᒪᓐᓇ ᑐᕋᒐᖃᖅᐸ? 

ᑕᒪᑐᒥᖓ ᑐᑭᓯᑎᒋᐊᓚᐅᓐᖓ ᑖᓐᓇ 

ᐃᓗᐊᓐᖏᓪᓚᑦᑖᕐᒪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑕᐅᔪᖅ 

ᒥᔅᑕ ᔫ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ ᐅᖃᖅᑏ. ᑖᓐᓇ 

ᐅᓂᒃᑳᕆᔭᐃᑦ ᑖᒃᑯᐊ ᐃᓛᒃᑯᑦ ᑕᑯᑦᑕᕐᓗᒋ 

ᑭᓯᐊᓂᐅᓇᔭᖅᑐᖅ ᑖᓐᓇ ᐆᒃᑐᕋᐅᑎᕆᓗᒍ ᑭᓇᒥᐊᖅ 

ᓄᓇᒥ ᑕᕐᒪᖅᐸᑦ, ᓂᖃᐃᕈᑎᒃᐸ ᑐᒃᑐᖃᖅᐸᑦ 

ᓂᕆᖏᑉᐸᑦ ᑐᖁᓂᐊᖅᐸᑦ ᑐᒃᑐᒃᑲᓗᐊᖅᐸᑦ ᐊᑕᐅᓯᕐᒥᑦ 

ᐆᒪᓂᓗᒧᑦ ᑖᓐᓇᓕ ᖃᐅᔨᒪᓇᖅᑐᖅ ᑖᓐᓇ 

ᓱᔭᐅᓇᖏᒻᒪᑦ ᐱᕐᓕᓂᐊᕐᓂᖅᐸᑦ.  

 

ᑭᓯᐊᓂ ᑖᓐᓇ ᓄᓇᓕᖕᓂ ᒪᖃᐃᒥᐊᖅᐸᑦ ᑕᐃᓐᓇ ᒫᓐᓇ 

ᐱᖁᔭᐅᖕᒪᑦ ᐊᖑᑕᐃᓐᓇᕐᓂᑦ ᑐᒃᑐᒋᐊᖃᕐᒪᑕ, ᑖᓐᓇ 

ᐱᖁᔭᖅ ᒪᓕᒡᓗᒍ ᑭᓯᐊᓂᐅᓇᔭᕐᒪᑦ. ᑭᓯᐊᓂ ᑖᒃᑯᐊ 

ᐱᖁᔭᕐᒥᑦ ᓯᖁᒥᒃᓯᔪᑦ ᐃᓛᒃᑰᑕᕐᓗᑎᒃ 

ᖃᐅᔨᓴᖅᑕᐅᑕᕋᔭᖅᑐᑦ ᐆᒪᔪᓕᕆᔨᒃᑯᓐᓂᑦ.  

 

ᑖᓐᓇ ᑭᐅᑦᓯᐊᓂᖅ ᐊᔪᓐᓇᖅᑐᕐᔪᐊᖅ ᑖᓐᓇ 

ᐅᓂᒃᑳᕆᔭᐃᑦ, ᐅᖃᕈᓐᓇᖅᑐᖓ ᑭᓯᐊᓂ ᑖᓐᓇ 

ᑭᓇᑭᐊᖅ ᓄᓇᒦᒃᖢᓂ ᐊᐃᕈᐃᖅᑐᖅ ᑕᖕᒪᖅᑐᖅ  

ᐱᕐᓕᓕᖅᑐᖅ, ᐄ, ᑖᓐᓇ ᐃᒃᐱᒋᒐᔭᖅᑕᕗᑦ 

ᑐᒃᑐᓪᓗᓂ ᑭᓯᐊᓂ ᐆᒪᒐᔭᕐᒪᑦ ᑐᒃᑐᑉᐸᑦ 

ᐊᖑᑕᐅᖏᒃᑲᓗᐊᖅᐸ ᐃᓱᒪᒃᑯᓪᓕ ᓱᔭᐅᒐᔭᖏᑦᑐᖅ, 

ᐱᕐᓕᕐᓂᐊᖅᐸ.  

 

ᑭᓯᐊᓂ ᑖᓐᓇ ᖃᐅᔨᒪᓗᓂ ᐆᒃᑐᕋᐅᑎᐅᓗᓂ, 

ᖃᐅᔨᒪᓗᓂ ᓴᓇᒃᑕᐅᓕᒪᒎᖅ ᓄᓇᒦᖕᓂᐊᖅᐸ ᓂᕿᒻᒥ 

ᓈᖕᒪᖏᑦᑐᓂᒃ ᓇᒃᓴᕐᓂᓗᒃᐸ ᑖᓐᓇᒃᑕᐅᖅ  

ᑕᐅᑐᒃᑕᐅᒐᔭᖅ ᑖᒃᑯᐊ ᐱᔮᖅᑯᑕᐅᖏᑦᑐᒧᑦ ᑭᓯᐊᓂ 

ᑐᒃᑐᒋᐊᖃᖅᐸ ᓂᕆᓗᓂ ᐆᒪᒋᐊᖃᕐᓂᖅᐸᑦ ᑐᒃᑐᓪᓗᓂ 

ᑖᓐᓇ ᐃᒃᐱᒋᒐᔭᖅᑕᕗᑦ. ᒪ’ᓇ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈ ᐊᒻᒪ 

ᑭᖑᓪᓕᖅᐹᖅ, ᒥᔅᑕ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ 

ᒥᓂᔅᑕ ᑕᒪᑐᒥᖓ ᐅᖃᐅᓯᖃᕐᒪᑦ. ᑖᓐᓇ ᒥᓂᔅᑕ ᐃᓛᒃ, 

ᐱᕐᔪᐊᖑᒻᒪᑕ ᐊᖅᑮᔪᓐᓇᖅᖢᓂᓗ. 

 

ᑕᒪᒃᑯᓂᐊ ᑖᒃᑯᐊ ᐊᖑᑕᐃᓐᓇᐃᑦ ᓲᕐᓗ ᒪᑯᐊ 

ᐃᓐᓇᕆᔭᕗᑦ ᐃᓱᒪᒋᓪᓗᑎᒍᑦ ᐅᖃᐅᓯᖃᑦᑕᖅᓯᒪᑦ 

ᑕᕝᕙᓂ ᑲᑎᒪᕕᐅᑉ ᐃᓗᐊᓂ ᑕᒪᒃᑯᓂᖓ 

ᐊᖑᑕᐃᓐᓇᐅᖏᑦᑑᒐᓗᐊᓂᑦ ᓲᕐᓗ ᑕᒪᒃᑯᐊ 

ᐃᓐᓇᕆᔭᕗᑦ ᓲᕐᓗ ᑲᔾᔮᖅᐸᑕ ᑕᒪᒃᑯᓂᐊ ᐊᕐᓇᓂᒃ 

ᐅᕝᕙᓘᓐᓃᑦ ᓄᕐᕋᕐᓂᑦ ᑕᒪᓐᓇᐅᑎᓪᓗᒍ, ᖃᓄᕐᓕ 

ᑕᒪᓐᓇ ᑐᒑᕋᖃᖅᐸ ᑕᒪᓐᓇ ᒪᓕᒐᖅ 

ᒪᓕᑐᐃᓐᓇᕐᓂᐊᕋᑭᑦᑎᒍ ᓲᖃᐃᒻᒪ ᑕᐃᒪᓐᓇ 

ᐋᖅᑭᒃᑕᐅᓯᒪᖕᒪᑦ.  

 

ᑕᒪᒃᑯᐊᓕ ᐃᓐᓇᖁᑎᒋᔭᕗᑦ ᑕᒪᒃᑯᐊ ᑭᓐᖒᒪᔭᖏᑦ 

ᐊᑐᓕᓚᐅᖅᓯᒪᔾᔮᖏᓛᑦ 

ᑖᓐᓇ ᐊᑐᖅᑎᓪᓗᒍ ᓲᕐᓗ  

ᑖᓐᓇ ᑭᓪᓕᖃᖅᑎᑦᑎᓂᖅ? ᒥᓂᔅᑕ ᐊᐱᕆᓕᖅᐸᒋ 

ᑕᐅᕗᖓᓕᒫᖅ ᑖᓐᓇ ᐋᖅᑭᒃᓯᒪᔭᓯ ᐊᖑᑕᐃᓐᓇᐃᑦ. 

 

ᓲᕐᓗ ᑕᐅᕗᖓ ᐊᕐᕌᒍᓄᑦ 20-ᓄᑦ ᑐᒃᑐᑮᓐᓇᖅᐸᑦ. ᑖᓐᓇ 

ᐊᑦᑕᕐᓇᕐᒥᖕᒪᑦ ᐊᖑᑕᐃᓐᓇᕐᓂᑦ  

ᑐᒃᑐᖃᑦᑕᖅᑎᓪᓗᑕ ᓲᕐᓗ ᑕᒪᒃᑯᐊ ᕿᑐᕐᖏᐅᑎᒃᑎᔩᑦ 

ᐱᑕᖃᑦᑎᐊᕈᓐᓃᖅᐸᑕ ᐊᕐᓇᐃᓐᓇᐅᓕᕈᑎ. ᑕᐃᒪ 

ᐊᑦᑕᕐᓇᖅᑐᒦᒃᑲᔭᕐᒥᖕᒪᑕ ᓄᖑᑉᐸᓪᓕᐊᓕᕐᓗᑎᒡᓗ. 

 

ᖃᓄᕐᓕ ᑕᒪᓐᓇ ᐃᓱᒪᒋᓯᒪᕕᓯᐅᒃ ᑕᐃᕙᓂ 

ᓯᕗᓂᒃᑲᓐᓂᑦᑎᓐᓂᒃ ᑕᒪᒃᑯᐊ ᐃᓐᓇᖁᑎᒋᔭᕗᑦ  

ᑕᒪᒃᑯᐊ ᑭᓐᖒᒪᔭᖏᑦ ᒐᕙᒪᐅᑎᓪᓗᑖ ᑕᒪᒃᑯᐊ  

ᐃᒃᐱᒋᓕᓚᐅᖅᓯᒪᔾᔮᖏᓚᕘᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᐊᕙᑎᓕᕆᓂᕐᒧᑦ, ᒥᔅᑕ ᔫ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᐅᖃᖅᑏ, ᑖᒃᑯᐊ 

ᐃᓱᒪᒋᑦᑕᖅᑕᕗᑦᑕᐅᖅ ᑖᒃᑯᐊ ᕿᑭᖅᑖᓗᒃ ᑐᒃᑐᖏᑦ 

ᐊᖑᑕᐅᓂᖏᑦ ᐊᒥᓲᓐᖏᓗᐊᓕᖅᐸᑕ ᐅᖃᐅᔾᔭᐅᑦᑕᕈᑕ 

ᑖᒃᑯᐊᑦᑕᐅᖅ ᑕᑯᒋᐊᕋᔭᖅᑕᕗᑦ.  

 

ᑖᒃᑯᐊ ᐆᒪᔪᓕᕆᔨᐅᔪᑦ ᐊᒻᒪ ᐆᒪᔪᓕᕆᔨᕐᔪᐊᒃᑯᑦ 

ᐱᓕᕆᖃᑎᒋᑦᑕᖅᖢᒋᑦ ᐱᓕᕆᑦᑕᕋᑦᑕ. ᑎᐊᑦᓇ 

ᐃᓛᒃᑰᒥᐊᖅᖢᑕ ᐱᓕᕆᔪᐃᑦᒐᑦᑕ ᑖᒃᑯᐊ 

ᐱᓕᕆᖃᑎᒋᑦᑕᖅᑐᒋᑦ ᑖᒃᑯᐊ ᒪᖃᐃᑏᑦ ᓄᓇᓕᖕᓂ 

ᐊᒻᒪ ᑖᒃᑯᐊ ᐆᒪᔪᓕᕆᔨᕐᔪᐊᒃᑯᑦ ᑕᐃᒃᑯᐊ NWMB.  

ᑖᒃᑯᐊ ᐊᑕᐅᓯᐅᖃᑎᒌᒃᖢᑕ ᐱᓕᕆᑦᑕᕋᑦᑕ ᑕᒫᓂ 

ᐅᕙᒍᑦ ᒐᕙᒪᑎᒍᑦ ᐃᓱᒪᓕᐅᒥᐊᖅᖢᑕ ᑖᕗᖓ 

ᑲᔪᓯᒥᐊᓱᐃᑦᑑᔪᒍᑦ ᐱᓕᕆᖃᑎᖃᑦᑕᖅᖢᑕ.  

 

ᐊᒻᒪ ᑕᐃᒃᑯᐊ ᐅᓂᒃᑳᕆᔭᑎᑦ ᐃᓱᒪᒋᔭᐅᓯᒪᔪᑦ. ᑭᓯᐊᓂ 

ᒫᓐᓇᐅᔪᖅ ᑖᒃᑯᐊ ᑕᐃᓐᓇ ᐊᖑᑕᐃᓐᓇᕐᓂᒃ 250-ᓂᒃ 

ᒫᓐᓇ ᖃᓂᑦᑐᒨᒐᓗᐊᖅ ᑕᐃᒪᐃᓐᓂᐊᕐᒪᑦ. ᑕᐅᕙᓂ 

ᓯᕗᓂᒃᓴᑦᑎᓐᓂ ᖃᐅᔨᒪᓐᖏᑦᑐᒍᑦ ᖃᓄᐃᓂᐊᕐᒪᖔᑦ. 

ᐃᓄᖕᓂᑦ ᑐᓴᖃᑦᑕᕐᓗᑕ ᒪᖃᐃᑎᒃᑯᓂᕋᓗᒃ ᐊᒻᒪ 

ᖃᐅᔨᓴᖃᑦᑕᕐᓗᑕ ᑖᒃᑯᐊ ᖃᐅᔨᒪᕐᔪᐊᖑᓂᕋᖅᑕᐅᔪᑦ 

ᑕᐃᒃᑯᐊ Biologist ᑕᐃᒃᑯᐊ ᖃᐅᔨᓴᖅᐸᑕ ᐊᒻᒪ 

ᐃᓄᖏᑦ ᑐᓴᕐᓇᖅᐸᑕ ᑖᒃᑯᐊ ᓯᕗᓂᒃᓴᒥ ᖃᓄᖅ 

ᐱᒋᐊᕋᔭᕐᒪᖔᑕ ᐃᓱᒪᓕᐅᕋᔭᖅᑐᑦ.  

 

ᑭᓯᐊᓂ ᒫᓐᓇ 250−ᖑᔪᖅ ᑖᒃᑯᐊ ᐊᒥᓲᓂᖏᑦ 

ᓱᓐᓂᖏᑎᓪᓗᒍ ᓱᓕ ᑎᐊᑦᓇᐃᒐᔭᖅᑐᖅ. ᑭᓯᐊᓂ ᒫᓐᓇ 

250−ᓂᒃ ᐊᖑᑕᐃᓐᓇᕐᓂᒃ ᑐᒃᑐᑦᑑᓪᓗᐊᕐᒪᑕ ᑖᓐᓇ 

ᐱᔾᔪᑎᒋᓪᓗᒍ ᑖᕙᓂ ᓯᕗᓂᒃᓴᒥ ᐃᓱᒪᔪᒍᓪᓕ ᑖᒃᑯᐊ 

ᑐᒃᑐᑦ ᐊᒥᓱᓐᖑᕈᒫᕐᒥᖕᒪᑕ ᐊᒻᒪ ᐊᒥᓱᓐᖑᖅᐸᑕ ᑖᒃᑯᐊ 

ᑐᒃᑐᒍᑏᑦ ᐊᖏᒡᓕᒋᐊᕐᓗᒋᑦ ᐅᕝᕙᓘᓐᓃᑦ ᐲᖅᑕᐅᓗᑎᑦ. 

ᓇᓕᐊᒥᐊᖑᓇᔭᖅᑐᖅ ᑖᒃᑯᐊ ᐊᒥᓲᓂᖏᑦ ᒪᓕᒡᓗᒋᑦ. 

ᒪ’ᓇ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑐ ᑑᓂ ᐋᕐᑯᐊᖅ.  

 

ᐊᐱᖅᑯᑦ 817 - 4(3): ᐅᒥᐊᕐᔪᐊᕐᒥᐅᑕᒥᓃᑦ 

ᕗᕌᓐᑲᓕᓐ ᖃᐅᔨᓴᕆᐊᓚᐅᖅᓯᒪᔪᓃᓐᖔᖅᑐᑦ 

(ᐋᖁᐊᖅ) 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᐱᖅᑯᑎᒃᑲ ᑐᕌᖅᑎᓐᓂᐊᖅᑕᒃᑲ ᐱᖅᑯᓯᓕᕆᓂᕐᒧᑦ 

ᒥᓂᔅᑕᒧᑦ.  

 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᖅᑭᐅᑉ ᐱᒋᐊᕐᓂᖓᓂ ᐃᓚᐅᔪᓐᓇᓚᐅᕋᒪ ᑖᓐᓇ 

ᓯᕗᓪᓕᖅᐹᒥ ᐊᕐᕌᒍᑕᒫᖅ ᐆᒥᔭᖅᑐᑦ 

ᖁᕕᐊᓱᖃᑎᒌᖕᓂᖅ. ᖁᕕᐊᓱᒍᑎᒋᓪᓗᒍ ᑖᒃᑯᐊ 

ᐅᒥᐊᕐᔪᐊᕕᓃᑦ ᖃᐅᔨᓴᕐᓂᕐᒧᑦ. ᑕᐃᑲᓂ  

ᖁᕕᐊᓱᖕᓂᖃᖅᑎᓪᓗᑕ ᒥᔅᑕ ᓗᐃ ᖃᒧᒃᑲᖅ 

ᐃᓕᓴᕆᔭᐅᖃᑕᐅᓚᐅᕐᒪᑦ. ᑖᓐᓇ ᖃᐅᔨᒪᓂᕐᔪᐊᖓ  

ᐊᒻᒪᓗ ᐱᓕᕆᔾᔪᐊᖃᑦᑕᖅᓯᒪᓂᖓ ᕿᓂᕐᓂᕐᒧᑦ ᑖᓐᓇ 

ᐃᑲᔪᕈᑎᖃᓚᐅᕐᒪᑦ ᓇᓂᔭᐅᓂᖓᓄᑦ ᕗᕌᓐᑲᓕᓐ 

ᐅᒥᐊᕐᔪᐊᒥᓂᖏᓐᓄᑦ  ᐱᖁᑎᕕᓂᖏᓐᓄᑦ.  

 

ᐅᖃᖅᑏ, ᐅᐱᕐᖔᖅ ᑲᑎᒪᓚᐅᖅᑎᓪᓗᑕ 

ᑲᑎᒪᕐᔪᐊᓚᐅᑐᒥ ᒥᓂᔅᑕ ᐊᐱᖅᓱᓚᐅᕋᒃᑯ 

ᖃᔅᓯᑲᓪᓚᖕᓂᒃ ᐱᓪᓗᒍ ᓇᖕᒥᓂᕆᔭᐅᓂᖏᓐᓂᒃ 

ᐃᑦᑕᕐᓂᓴᐃᑦ ᖃᓄᕐᓗ ᓄᐊᑕᐅᓂᐊᕐᒪᖔᑕ 

ᓴᖅᑭᔮᖅᑎᑕᐅᓂᐊᕐᒪᖔᑕᓗ. ᑭᐅᔾᔪᑎᖓᓂᒃ ᒥᓂᔅᑕ 

ᐅᖃᓚᐅᕐᒪᑦ ᓄᓇᕗᑦ ᒐᕙᒪᒃᑯᖏᑦ ᑲᒪᒋᔭᖃᕐᓂᐊᕐᒪᑕ 

ᐱᓕᕆᐊᖑᔪᒧᑦ ᑕᕝᕙᓂ ᓄᓇᒥ ᐱᔪᓐᓇᐅᑏᓪᓗ 

ᐱᓇᓱᒡᓗᒋᑦ ᐊᓯᖏᓐᓂᓪᓗ. 

 

ᑭᓯᐊᓂᓕ, ᐅᖃᖅᑏ, ᓇᓗᓇᕈᔪᖕᒪᑦ ᓱᓕ ᑭᓱᓂᒃ 

ᐱᔪᓐᓇᐅᑎᖏᑦ ᑐᓂᔭᐅᓯᒪᖕᒪᖔᑕ ᐅᓪᓗᒥᒧᑦ ᑭᓱᓪᓗ 

ᑎᒥᐅᔪᑦ ᐊᑐᐃᓐᓇᖃᓕᕐᒪᖔᑕ ᑖᒃᑯᓄᖓ ᒪᕐᕉᖕᓄᒃ 

ᕗᕌᑭᓕᓐ ᐅᒥᐊᕐᔪᐊᕕᓂᖏᓐᓄᑦ Erebus ᐊᒻᒪ HMS 

Terror.  

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᐹ ᑖᒃᑯᓇᖓᑦ 

ᑎᒥᐅᔪᓂᒃ ᐊᔪᓐᖏᔾᔪᑎᖃᖅᑎᑕᐅᔪᓂᒃ ᕗᕌᑭᓕᓐ 

ᐅᒥᐊᕐᔪᐊᖃᕐᕕᒥᓂᖏᓐᓂᒃ ᐊᒻᒪᓗ ᐲᖅᓯᔪᓐᓇᕐᓗᑎᑦ 

ᐃᑦᑕᕐᓂᓴᕐᓂᑦ ᐱᖁᑎᕕᓂᕐᓂᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᖅᑯᓯᓕᕆᓂᕐᒧᑦ ᐊᒻᒪ 

ᐃᓕᖅᑯᓯᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ ᔪᐊᔾ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ 

ᐊᒻᒪᓗ ᒪ’ᓈᖅᖢᒍ ᑖᒃᑯᓇᖓ ᐊᐱᖅᑯᑎᒋᔭᖓᓐᓂᒃ.  

ᐅᖃᖅᑎᑦᑎᔩ, ᑖᓐᓇ ᐊᐱᖅᑯᑎᒋᔭᖓᑕ ᑕᒪᒃᑯᓂᖓ 

ᐱᔪᓐᓇᐅᑎᓂᒃ ᐊᐱᖅᑯᑎᒋᔭᖓᑦ ᐅᕙᒍᑦ ᑲᒪᒋᔪᔭᕗᑦ 

ᑕᒪᓐᓇ ᑎᐊᑦᓇᐃᑦᑐᖅ. 

 

ᐊᒻᒪᓗ ᓄᓇᕗᑦ ᐃᓗᐊᓂ ᓄᓇᕗᒻᒥᓕᒫᖅ ᑕᒪᒃᑯᐊ 

ᐱᓕᕆᓂᐊᖅᐸᑕ ᐅᕝᕙᓘᓐᓃᑦ ᐱᑐᖃᕕᓂᕐᓂᓘᓐᓃᑦ 

ᓲᕐᓗ ᐊᐱᖅᑯᑎᒋᔭᖓᑕ ᐃᓚᖓᓂᒃ ᐅᒥᐊᕐᔪᐊᑦ ᑕᐃᒃᑯᐊ 

ᓇᓂᔭᐅᓚᐅᖅᓯᒪᔪᑦ ᑲᒪᒋᔭᐅᑕᖅᑎᓪᓗᒋᑦ.  

ᐅᕙᒍᑦ ᑕᒪᒃᑯᓂᖓ ᑕᒪᒃᑯᓂᖓ ᐱᔪᓐᓇᐅᑎᓂᒃ 

ᑕᑯᔭᕆᐊᖃᖅᑎᐅᕙᒃᑐᒍᑦ ᐊᖏᖅᑎᐅᓪᓗᑕ ᐅᕝᕙᓘᓐᓃᑦ 

ᐊᖏᕆᐊᖃᓐᖏᒃᑯᑦᑕ ᐱᔾᔪᑎᖃᕐᓗᑕ 

ᐊᖏᓐᖏᑑᓗᐊᖅᐸᒃᖢᑕᓗ.  

 

ᑭᓯᐊᓂ ᐅᖃᖅᑎᑦᓯᔩ ᑖᒃᑯᐊ ᐱᓕᖃᑎᒌᓐᓇᕋᑉᒍ ᐊᒻᒪᓗ 

ᐱᓕᕆᖃᑎᒌᓐᓇᕐᓂᐊᖅᑕᕗᑦ ᑭᑐᓄᑦ ᑕᒪᒃᑯᐊ 

ᓇᖕᒥᓂᕆᔭᐅᓂᐊᖅᐸᑦ ᓇᖕᒥᓂᕆᔭᐅᕙᑦ ᑕᐃᒃᑯᐊ 

ᓇᓂᔭᐃᓯᒪᔪᑦ ᑕᐃᒃᑯᐊ ᐱᓐᓇᐅᑎᓂᒃ ᑖᒃᓱᒪ ᐃᓗᐊᓂ 

ᑲᒪᒋᔭᐅᓂᐊᖅᑐᑦ. ᐅᒥᐊᕐᔪᐊᑦ ᐅᖃᐅᓯᕆᔭᖏᓪᓘᓐᓃᑦ 

ᐊᓯᖏᓪᓘᓐᓃᑦ.  

 

ᑖᒃᑯᐊ ᐱᓕᕆᖃᑎᒌᓐᓇᕋᑉᑎᒍ 

ᐱᓕᕆᖃᑎᒌᓐᓇᕐᓂᐊᖅᖢᑎᒍᓗ ᑲᓇᑕᐅᑉ 

ᒥᕐᖑᐃᓯᕐᕕᓕᕆᔨᒃᑯᖏᑦ ᐊᒻᒪᓗ ᐱᓗᐊᖅᑐᒥᒃ ᑖᒃᑯᐊ 

ᑕᐃᑲᓂ ᒪᓕᒐᓕᐅᖅᑎᐅᖃᑎᒪ ᓄᓇᖓᑕ ᖃᓂᖓᓂ 

ᐅᖅᓱᖅᑑ ᖃᓂᖓᓂ ᐅᒥᐊᕐᔪᖅ ᓇᓂᔭᐅᓚᐅᖅᑎᓪᓗᒋᑦ, 

ᑖᒃᑯᐊᑦᑕᐅᖅ ᕿᑎᕐᒥᐅᓂᑦ ᐃᓄᐃᑦ ᑲᑐᔾᔨᖃᑎᒌᒃᑯᖏᑦ 

ᑕᒪᒃᑯᐊ ᐱᓕᕆᖃᑎᒌᓐᓇᕋᑉᑎᒍ. 

 

ᓇᓕᐊᓪᓚᕇᑦ ᖃᑉᓯᓪᓚᐱᐅᒻᒪᖔᑕ ᐊᐱᖅᑯᑎᖓᑕ 

ᐃᓚᖓ ᒫᓐᓇ ᑐᓂᔪᓐᓇᖏᑦᑕᕋᓗᐊᕋ ᑭᓯᐊᓂ 

ᑐᓂᔪᓐᓇᑦᓯᐊᕐᓂᐊᒐᕋ ᐱᓕᕆᔨᒃᑲ ᑕᐅᑐᖕᒪᑕ 

ᓇᓗᓇᖏᒻᒪᑦ, ᐱᓯᒪᓐᖏᒃᑲᓗᐊᖅᑎᓪᓗᖓ 

ᖃᑉᓯᓪᓚᕆᐅᓂᖏᓐᓂᑦ ᐱᔪᓐᓇᐅᑎᓂᒃ 

ᑎᒍᒥᐊᖅᑎᐅᔪᓂᒃ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᐋᕐᑯᐊᖅ. 

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᒥᕐᖑᐃᓯᕐᕕᓕᕆᔨᒃᑯᓐᓂᑦ ᑲᓇᑕᒥ ᑐᓴᐅᒪᑎᑕᐅᔪᓂᒃ 

ᑖᒃᑯᐊ ᐱᖁᑎᒥᓃᑦ ᑕᕝᕙᖓᑦ ᐅᒥᐊᕐᔪᐊᕕᓂᕐᒥᑦ 

ᐲᖅᑕᐅᓯᒪᔪᖅ ᐊᐅᓪᓚᐅᔾᔭᐅᓯᒪᓕᕐᒪᑕ. 

ᒥᕐᖑᐃᓯᕐᕕᓕᕆᔨᒃᑯᑦ ᑲᓇᑕᒥ ᑐᓴᖅᑎᑦᑎᓯᒪᖕᒪᑕ  

ᑖᒃᑯᐊ ᐱᖁᑎᕕᓃᑦ ᓴᖅᑭᔮᖅᑎᑕᐅᓂᐊᕐᒪᑕᒎᖅ ᑯᐃᓐ 

ᓄᓇᖓᓐᓂ ᑕᕆᐅᑉ ᐊᑭᐊᓂ ᐋᑦᑑᕝᕙ 12, 2017-ᒥ. 

 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᑖᒃᑯᐊ ᐱᖁᑎᕕᓃᑦ ᐅᓂᒃᑳᖃᕐᒥᒻᒪᑕ ᑖᒃᑯᐊ 

ᓯᕗᓕᒃᑕ ᒥᒃᓵᓄᑦ. ᓴᖅᑭᔮᖅᑎᑦᑎᓗᓂ ᑕᑯᒃᓴᐅᑎᒃᑎᓗᓂ 

ᐃᓄᐃᑦ ᓴᓐᖏᓂᖏᓐᓂᑦ ᐅᖃᐅᓯᒃᑯᑦ ᐅᓂᒃᑳᖏᓐᓂᑦ 

ᐃᓕᖅᑲᓯᖏᓐᓂᒡᓗ. ᑖᓐᓇ ᐱᒻᒪᕆᐅᓂᖓ ᐱᓪᓗᒍ 

ᑕᑯᓪᓗᒍ ᐱᖁᑎᕕᓃᑦ ᑖᒃᑯᐊ ᐃᓄᖕᓄᑦ ᓄᓇᕗᒻᒥ 

ᑕᑯᔪᒥᓇᕋᓗᐊᖅᐳᑦ ᑖᒃᑯᐊ ᐱᖁᑎᑐᖃᐃ 

ᓴᖅᑭᔮᖅᑎᑕᐅᓗᑎᒃ ᓄᓇᕗᒻᒥ ᓯᕗᓂᒃᓴᑦᑎᓐᓂ 

ᖃᓂᑦᑐᒃᑯᑦ. 

 

ᒥᓂᔅᑕ ᐅᓪᓗᒥ ᐅᖃᕈᓐᓇᖅᐹ ᖃᖓ ᑖᒃᑯᐊ ᐱᖁᑎᕕᓃᑦ 

ᓴᖅᑭᔮᖅᑎᑕᐅᒐᔭᕐᒪᖔᑕ ᓄᓇᕗᒻᒥ ᓄᓇᓕᖕᓂᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖅᑯᓯᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑕ ᔪᐊᔾ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

ᐅᖃᖅᑎᑦᓯᔩ, ᒪ’ᓈᖅᖢᒍᓗ ᐊᐱᖅᑯᑎᒋᔭᖓᓂᒃ. 

ᐅᖃᖅᑎᑦᓯᔩ, ᑕᒪᓐᓇ ᑲᒪᒋᓯᒪᐃᓐᓇᕋᑉᑎᒍ 

ᐅᖃᖅᓯᒪᐃᓐᓇᖅᖢᑕᓗ ᐊᒻᒪᓗ ᐅᕙᒍᑦ ᐱᓕᕆᕝᕕᒋᔭᕋᓗ 

ᐱᓕᕆᔨᕗᓪᓗ, ᐊᓯᖏᓪᓗ ᑕᐃᒃᑯᐊ 

ᐱᓕᕆᖃᑎᒋᕙᓪᓕᐊᔭᕗᖏᓐᓇᖓᕗᓪᓗ ᓲᕐᓗ ᓄᓇᕗᑦ 

ᓯᓚᑖᓂ. ᐱᔾᔪᑎᖃᖅᖢᑕ ᐆᒥᖓ ᓄᓇᕗᑦ ᐃᓗᐊᓂ 

ᑕᒪᒃᑯᓂᖓ ᐃᓂᖃᓐᖏᓇᑉᑕ ᓱᓕ, 

ᐃᓂᒃᓴᕆᔭᐅᓇᔭᖅᑐᒥᒃ ᑕᒪᒃᑯᐊ ᐱᑐᖃᐃᑦ ᓇᓂ 

ᑕᑯᕋᓐᓈᑕᐅᑦᑕᕋᔭᕐᒪᖔᑕ ᓄᓇᕗᑦ ᐃᓗᐊᓂ. 

 

ᑕᒪᓐᓇ ᐱᔾᔪᑎᒋᓗᐊᖅᖢᒍᐃᓛᒃ ᐊᓯᖏᑦ ᓄᓇᕗᑦ 

ᓯᓚᑖᓂ ᐱᓕᕆᖃᑎᖃᐃᓐᓇᖅᓯᒪᒐᑦᑕ ᐆᒃᑑᑎᒋᓗᐊ 

ᐅᐊᓇᐱᒡ ᑕᑯᔭᒐᖃᕐᕕᑯᖏᑦ ᐊᒻᒪᓗ ᑕᐃᒃᑯᐊ ᐊᓯᖏᑦ 

ᐊᑎᖏᑦ ᖃᓄᓪᓚᕆ ᑕᐃᔭᐅᒪᖔᑕ 

ᐃᖅᑲᐅᒪᑦᓯᐊᖏᒃᑲᓗᐊᒐᒃᑲ ᐋᓐᑎᐅᕆᔫᒥ. 

 

ᑕᐃᒪᒃᑕᐅᖅ ᐅᕙᒍᑦ ᐱᓕᕆᖃᑎᒌᓐᓇᕐᒥᔭᕗᑦ 

ᑕᒪᒃᑯᓂᖓ ᐱᑐᖃᓂᒃ 

ᓇᓂᔭᐅᕙᓪᓕᐊᔪᑦ ᐅᕝᕙᓘᓐᓃᑦ ᐃᓗᐊᖅᓯᔭᐅᓯᒪᔪᑦ 

ᒥᐊᓂᕆᔭᐅᔪᑦ, ᓄᓇᕗᒻᒦᖔᕐᓂᑯᑦ. 

 

ᒫᓐᓇᒧᑦ ᐃᓂᒃᓴᖃᖏᓐᓂᑦᑎᓐᓂᒃ ᐱᔾᔪᑎᖃᖅᖢᑎ 

ᑕᒪᒃᑯᐊ ᑕᐃᒃᑯᐊ ᑕᒪᒃᑯᐊ ᐱᑐᖃᐃᑦ 

ᑕᑯᒐᓐᓈᒐᑐᐃᓐᓇᕐᕕᒻᒥᑦ ᐃᒡᓗᑐᐃᓐᓇᒥᐊᒦᓐᓂᖅ 

ᐊᔪᕐᒥᖕᒪᑕ, air-ᖃᑦᓯᐊᕐᓗᓂᓗ ᐊᓂᖅᓵᑐᒃᓯᐊᖅᑐᒥᒃ 

ᐃᒡᓗᒥ ᑕᑯᒐᓐᓈᑕᐅᔭᕆᐊᖃᖅᑕᕋᔭᕐᒪᑕ ᑕᒪᒃᑯᐊ 

ᐱᔾᔪᑎᒋᓪᓗᒋᑦ ᐅᕙᒍᑦ ᐱᓯᒪᓐᖏᓇᑉᑕ. ᑕᐃᒃᑯᐊ 

ᑕᑯᔭᒐᖃᕐᕕᐅᔪᑦ ᐊᓯᖏᑦ ᓄᓇᕗᑦ ᓯᓚᑖᓂ 

ᐱᓕᕆᖃᑎᒌᓐᓇᕋᑉᑎᒍ.  

 

ᐅᖃᐅᑎᔫᓪᓗᐊᖅᐸᕋ ᒫᓐᓇ ᑭᐅᔪᓐᓇᖏᑉᐸᕋ 

ᐄᑯᓘᒐᓗᐊᖅ ᐃᒡᓗᖁᑎᒃᓴᖃᖏᓐᓇᑉᑕ ᓱᓕ ᑕᒪᒃᑯᓄᖓ 

ᐊᒥᓲᖕᒪᑕ ᓯᕗᓂᕐᒥ ᓂᕆᐅᒍᐊᕋᓗᐊᖅᐳᖓ ᑕᒪᑉᓱᒥᖓ 

ᐱᑐᖃᓄᑦ ᑕᑯᕋᓐᓈᕐᕕᒻᒥᑦ ᐱᑕᖃᓕᕆᐊᒃᓴᖓᓂᒃ. 

ᒫᓐᓇᒧᑦ ᑭᓯᐊᓂ ᑎᐊ’ᓇᐃᑦᑐᒥᒃ ᐸᕐᓇᒃᓯᒪᖏᑦᑐᒍᑦ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᐋᕐᑯᐊᖅ. 

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 

ᑕᐃᒪ ᖃᐅᔨᒪᓪᓚᕆᖕᒪᑦ ᑖᓐᓇ ᓈᓴᐅᑎᓕᒃ 33, ᓄᓇᕘᒥ 

ᓄᓇᑖᕈᑕᐅᓯᔪᓂᒃ ᐊᖏᖃᑎᒌᒍᑎᓂᒃ ᓈᓗᓇᐃᖅᓯᓯᒪᖕᒪ 

ᐃᓄᐃᑦ ᐱᖁᑎᖏᓐᓂᑦ ᓇᐅᖅᑎᐅᑐᖅᑏᑦ ᐊᒻᒪᑦᑕᐅᖅ 

ᓄᓇᕘᑦ ᒐᕙᒪᒃᑯᖏᑦ ᐱᓕᕆᐊᑎᖃᕐᓗᑎᒃ ᓄᓇᕘᑦ 

ᒐᕙᒪᒃᑯᖏᓐᓂᒃ. ᐱᓕᕆᐊᔅᓴᖃᕐᖓᑕ ᐃᑲᔪᖅᓰᓂᕐᒥᒃ 

ᑲᔪᖏᖅᓴᐃᔾᔪᑎᖃᕐᓂᕐᒥᒃ ᐊᒻᒪ ᐊᐅᓚᑦᑎᓂᕐᒥᒃ 

ᓱᕋᔾᔭᐃᔅᓯᒪᓂᕐᒥᒃ ᐋᖅᑭᒋᐊᕆᖃᑦᑕᓂᕐᒥᒃ 

ᓄᑖᕈᕆᐊᖅᓯᓂᕐᒥᒃ ᓴᖅᑭᔮᖅᑎᑦᑎᖃᑦᑕᓂᕐᒥᓪᓗ 

ᖃᒻᒪᒥᓂᕐᓂᑦ ᓴᓇᔭᐅᓯᒪᔪᓂᒃ ᑕᒫᓂ ᓄᓇᕗᒻᒥ 

ᓄᓇᑖᕐᕕᐅᓯᒪᔪᓂᒃ ᓇᓂᔭᐅᓯᒪᔪᓂᒃ.  

 

ᐅᖃᖅᑏ, ᓇᓗᓇᐃᖅᑐᐃᑦᑎᐊᕈᓐᓇᖅᑲ ᖃᓄᖅ 

ᒥᕐᖑᐃᓯᕐᕕᓕᕆᔨᒃᑯᑦ ᑲᓇᑕᒥ ᓄᓇᕗᑦ  

ᒐᕙᒪᒃᑯᖏᓪᓗ ᖃᓄᖅ ᐱᓕᕆᖃᑎᖃᕐᒪᖔᑕ ᐃᓄᐃᑦ 

ᐱᖁᑎᖓᓂ ᓇᐅᑦᑎᑐᖅᑎᐅᔪᓂᒃ? ᑖᒃᑯᐊ ᑲᒪᔩᑦ 

ᖃᐅᔨᒪᓂᖏᓐᓂᒃ ᑐᓂᓯᓯᒪᑦᑎᐊᕋᓗᐊᕐᒪᖔᑕ ᐊᒻᒪᓗ 

ᐅᖃᐅᔾᔨᒋᐊᑦᑎᐊᖃᑦᑕᖅᓯᒪᒐᓗᐊᕐᒪᖔᑕ ᐱᓪᓗᒋᑦ 

ᑖᒃᑯᐊ ᐅᒥᐊᕐᔪᐊᒥᓂᕐᓃᖔᖅᑐᐃᑦ ᐲᔭᖅᑕᐅᓯᒪᔪᐃᑦ? 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4653 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᖅᑯᓯᓕᕆᓂᕐᒧᑦ ᐊᒻᒪ 

ᐃᓕᖅᑯᓯᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ ᔪᐊᔾ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ, 

ᐊᒻᒪ ᒪ’ᓇᒃᑲᓐᓂᖅᐸᒋᑦ ᐊᐱᖅᑯᑎᒋᔭᕐᓄᑦ 

ᐊᐱᖅᑯᑎᑦᑎᐊᕙᐅᖕᒪᑦ ᑕᒪᓐᓇ. ᑕᒪᒃᑯᐊ 

ᐊᐱᖅᑯᑎᒋᔭᑎᑦ ᑐᓴᕈᒥᓇᕐᒪᑕ ᑐᓴᖅᑕᕗᑦ 

ᖃᐅᔨᒪᔭᐅᒍᐊᕐᒪᑕᓗ ᐊᖏᔪᒥᒃ ᐱᓗᐊᖅᑐᒥ ᑕᐃᒃᑯᐊ 

ᐅᒥᐊᕐᔪᐊᑦ ᓄᓇᒋᔭᖅᐱᑦ ᓴᓂᐊᓂ 

ᓇᓂᔭᐅᓚᐅᖅᓯᒪᑎᓪᓗᒋᑦ.  

 

ᐅᖃᖅᑎᑦᓯᔩ, ᐅᕙᑦᓯᐊᖅ ᐅᖃᓚᐅᕋᒪ ᑕᒪᒃᑯᓂᖓ 

ᐱᓕᕆᖃᑎᖃᐃᓐᓇᕋᑉᑕ ᐃᖅᑲᓇᐃᔭᖃᑎᖃᕋᑦᑕ 

ᑖᒃᑯᓂᖓ ᒐᕙᒪᑦ ᓯᓚᑖᓂ ᓲᕐᓗ ᐃᓄᐃᑦ 

ᑲᑐᔾᔨᖃᑎᒌᒃᑯᖏᑦ ᑖᒃᑯᐊ ᐊᖅᑯᑎᒋᑉᓗᒋᑦ ᐊᒻᒪᓗ 

ᑕᐃᑰᓇ ᓄᓇᓕᖓᑎᒍᑦ ᑕᐃᑉᓱᒪ ᐱᓕᕆᕝᕕᐅᓂᐊᖅᑑᑉ 

ᒪᓕᒐᓕᐅᖅᑎᐅᑉ ᐊᐱᖅᓱᖅᑑᑉ ᐊᐱᖅᑯᑎᑖᑕ 

ᐱᔾᔪᑎᖓᓄᑦ ᐅᖅᓱᖅᑑᑉ ᖃᓂᖓᓂᐅᓇᔭᖅᑐᖅ ᑕᒪᒃᑯᐊ 

ᐱᖁᑎᒋᔭᖏᑦ. ᑕᒪᓐᓇ ᑲᔪᓰᓐᓇᕐᒪᑦ 

ᑎᐊᑦᓇᐃᖏᓐᓇᕐᓂᐊᖅᑐᓂᓗ ᐱᓕᕆᖃᑎᒌᓂᕗᑦ ᑖᒃᑯᐊ 

ᐃᓄᐃᑦ ᐱᖁᑎᖏᓐᓂᒃ ᓇᐅᑦᑎᖅᓱᖅᑎᑦ ᐅᖃᐅᓯᕆᔭᖏᑦ 

ᑖᒃᑯᐊ ᐊᓯᖏᓪᓗ ᑲᑐᔾᔨᖃᑎᒌᖑᔪᑦ ᕿᑎᕐᒥᐅᑦ ᐃᓄᐃᑦ 

ᑲᑐᔾᔨᖃᑎᒌᖏᑦ ᐅᕝᕙᓘᓐᓃᑦ ᐊᒡᓛᑦ ᑖᒃᑯᐊ 

ᐊᖏᓂᖅᓴᐅᔪᑦ IHT−ᑯᑦ ᑲᒪᒋᖃᑕᐅ 

ᐱᓕᕆᖃᑎᒋᕙᒻᒥᔭᖏᑦ ᐃᒻᒪᖄ ᐊᓪᓛᒃ ᑐᓐᖓᕕᒃᑯᑦ. 

ᑖᒃᑯᐊ ᖃᓄᖅᑑᖃᑎᒌᖏᓐᓇᕐᓂᓗᑦᑕ ᓱᓇᒥᒃ 

ᐅᐊᑦᑎᔪᖃᕐᓂᐊᓕᖅᐸ. 

 

ᐅᕝᕙᓘᕝᕙ ᓇᒧᐊᒃᑕᐅᔪᖃᕆᐊᖃᕐᓂᐊᓕᖅᐸᑦ 

ᐅᕙᒍᑐᐃᓐᓇᖅ ᒐᕙᒪᐅᓗᑕ ᓄᓇᕗᑦ ᒐᕙᒪᒃᑯᑦ 

ᐱᖅᑯᓯᓕᕆᔨᒃᑯᑦ ᐊᒻᒪ ᐃᓕᖅᑯᓯᓕᕆᔨᒃᑰᓗᑕ 

ᖃᓄᐃᓕᐅᕆᐊᑐᐃᓐᓇᕆᐊᖃᓐᖏᓐᓇᑦᑕ. ᑖᒃᑯᐊ ᓲᕐᓗ 

ᑎᒥᑦ ᐊᓯᖏᑦ ᐊᔾᔨᒌᓐᖏᑦᑐᑦ ᑎᐊᑦᓇ ᐃᓕᖅᑯᓯᖃᕐᒪᑕ 

ᐅᕙᒍᑦᑕᐅᖅ ᑖᒃᑯᓂᖓ ᐱᑐᖃᐃᑦ ᐱᔾᔪᑎᒋᓪᓗᒋᑦ 

ᓄᓇᕗᑦ ᐃᓗᐊᓂ ᑖᒃᑯᐊ ᐱᓕᕆᖃᑎᒌᓐᓇᕐᓗᒋᑦ 

ᐱᓕᕆᖃᑎᒌᓐᓇᑦᑎᐊᕐᓗᒋᑦ  

ᓄᓇᓖᑦ, ᐃᓄᐃᑦ ᑲᑐᔾᔨᖃᑎᒌᒃᑯᖏᑦ, ᐊᓯᖏᓪᓗ ᑖᒃᑯᐊ 

ᐸᐸᑦᓯᔨᒋᔭᕆᐊᖃᖅᑕᕗᓪᓘᓐᓃᑦ ᓲᕐᓗ WAG  

ᐅᒃᑑᑎᒋᓗᒍ. ᑖᒃᑯᐊ ᐊᖅᑯᑎᒌᓐᓇᑎᐊᖅᑐᒋᑦ ᑕᒪᒃᑯᓂᖓ 

ᐱᑐᖃᓂᒃ ᓄᑕᐅᓐᖏᑦᑐᓂᒃ ᑲᒪᕙᒃᐳᒍᑦ.  

ᑕᕝᕘᓇ ᑎᐊ ᑭᐅᔪᓐᓇᖅᐸᕋ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑐ ᐃᒥᐊᓗ ᕿᓐᖑᖅ.  

 

ᐊᐱᖅᑯᑦ 818 - 4(3): ᑰᒑᕐᔪᒻᒥ ᐃᓕᓐᓂᐊᕐᕕᐅᑉ 

ᖃᓄᐃᓕᖓᓕᕐᓂᖓ (ᕿᓐᖑᖅ) 

ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᑲ ᑐᕌᖓᓂᐊᖅᑐᐃᑦ ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑕᐅᔪᒧᑦ.  

 

ᑕᐃᒪ ᐅᖃᖅᑲᐅᒐᒪ ᒪᓕᒐᓕᐅᖅᑎᐅᓪᓗᖓ 

ᐅᖃᐅᓯᔅᓴᓐᓂᒃ ᐱᒻᒪᕆᐊᓘᒻᒪᑦ ᑖᒃᑯᐊ ᑯᒑᕐᔪᒻᒥᐅᑦ 

ᑐᓴᖅᑎᑕᐅᖃᑦᑕᖅᑲᑕ ᖃᓄᐃᓕᕙᓪᓕᐊᓕᕐᒪᖔᖅ ᑖᓐᓇ 

ᐃᓕᓴᕕᖓᑦ. ᒥᓂᔅᑕ ᐅᓪᓗᒥᒨᖓᔪᓂᒃ 

ᓇᓗᓇᐃᖅᓯᒍᓐᓇᖅᑳ ᖃᓄᖅ ᒫᓐᓇ ᐊᐅᔭᖅ 

ᐱᓕᕆᐊᖑᔪᓐᓇᓚᐅᕐᒪᖔᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᐹᓪ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᒡᓗ ᒪᓕᒐᓕᐅᖅᑎᐅᖃᑎᒐ ᑕᒪᑐᒥᖓ 

ᖃᐅᔨᒋᐊᒃᑲᓐᓂᕈᒪᖕᒪᑦ. ᑭᐅᔪᓐᓇᑦᑎᐊᖅᐸᒋᑦ. ᑕᐃᒪ 

ᐊᐅᔭᐅᓯᒪᔪᖅ ᑕᐃᒪ ᒫᓐᓇᒧᑦ ᑎᑭᖦᖢᒍᐃᓛᒃ ᑕᐃᓐᓇ 

ᕼᐋᒻᓚᒃᑯᑦ ᑎᑎᕋᕐᕕᖓ ᑎᑎᕋᕐᕕᑐᖃᖓᑦ 

ᓄᑕᐅᓐᖏᓐᓂᖅᓴᖅ ᑖᓐᓇ ᓴᓇᔭᐅᖏᓐᓇᕐᒪᑦ ᐊᐅᔭᓕᒫᖅ 

ᐊᒻᒪᓗ ᓂᕆᐅᒃᑐᒍᓂᓛᒃ ᑕᐃᓐᓇ ᐊᑐᖅᑕᐅᓂᐊᕐᒥᖕᒪᑦ 

ᕼᐋᒻᓚᒃᑯᑦ ᑎᑎᕋᕐᕕᑐᖃᖓ. ᑕᐃᒪ ᓇᒡᒐᔾᔭᐅᓛᖅᑐᒥ 

ᓯᑎᕝᕙ 18-ᒥ ᓂᕆᐅᒋᔭᕗᑦ ᑖᒃᑯᐊ 

ᐃᓕᓐᓂᐊᖅᑐᖁᑎᕗᑦ ᑰᒑᕐᔪᖕᒥ ᑖᒃᑯᐊ 

ᐱᒋᐊᕈᓐᓇᖅᓯᓛᕐᓂᐊᕐᓂᖏᓐᓂᒃ. ᑭᓯᐊᓂ 

ᖃᐅᔨᒪᖁᑐᐃᓐᓇᒃᑲᓐᓂᖅᑕᕗᑦ ᓱᓕ ᓴᓇᔭᒃᓴᑦ ᓱᓕ 

ᑕᐃᒪ ᓱᓕᒃᑲᓐᓂᐅᕌᕐᔪᖕᒪᑕ ᑕᐃᑲᓂ ᕼᐋᒻᓚᒃᑯᑦ 

ᑎᑎᕋᕐᕕᑐᖃᖓᑦ.  

 

ᐊᒻᒪᓗ, ᑖᒃᑯᐊ ᐊᕕᒃᑐᖅᓯᒪᓪᓗᑎᑦ 

Portables−ᖑᓂᕋᖅᐸᑦᑕᕗᑦ ᐊᕕᒃᑐᖅᓯᒪᓪᓗᑎᑦ 

ᓂᕆᐅᒋᓚᐅᖅᑕᕗᑦ ᐅᒥᐊᕐᔪᐊᒃᑯᑦ ᑎᑭᓐᓂᐊᓚᐅᕐᒪᑕ  

6−ᒪᕆᐅᓪᓗᑎᑦ ᑖᒃᑯᐊ Portables. ᑕᐃᒪ ᒫᓐᓇ ᑕᐃᒪ 

ᒫᓐᓇ ᑎᑭᓯᒪᓕᖅᑑᒐᓗᐊᑦ ᑭᓯᐊᓂ ᑐᓐᖓᕕᒃᓴᖏᑦ ᓱᓕ 

ᑕᐃᒪ ᐅᑕᖅᑭᒐᑦᑎᒍ ᑖᓐᓇ ᐱᔾᔪᑎᒋᓪᓗᒍ ᑖᒃᑯᐊ 

portables-ᖑᓂᕋᖅᑕᕗᑦ ᐊᕕᒃᑐᖅᓯᒪᔪᐃᑦ 

ᐃᓕᓐᓂᐊᖅᑐᖁᑎᑦᑎᓐᓄᑦ ᐊᑐᖅᑕᐅᓂᐊᖅᑐᐃᑦ ᓱᓕ 

ᑭᖑᕙᕆᐊᕌᕐᔪᒃᓯᒪᔪᐃᑦ. ᓂᕆᐅᒋᓯᒪᔭᕗᑦ ᐋᑑᕝᕙ 15−ᒥᑦ 

ᐱᐊᓂᒃᓯᒪᓂᐊᕋᓱᒋᓪᓗᑎᒍ 

ᐱᓂᐊᓂᒃᓯᒪᓂᐊᕋᓱᒋᓚᐅᖅᑕᕗᑦ. 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᓯᐊᓂ ᑕᐃᒃᑯᐊ ᑐᓐᖓᕕᒃᓴᖏᑦ ᓱᓕ ᑎᑭᓐᖏᒻᒪᑕ 

ᐃᒻᒪᖄ ᑕᒫᓂ ᓅᕖᕝᕙ 1−ᒥᑦ ᑖᒃᑯᐊ ᐊᕕᒃᑐᖅᓯᒪᔪᐃᑦ 

ᐊᑐᖅᑕᐅᔪᓐᓇᖅᓯᓛᕐᒪᑕ. ᑖᓐᓇ ᐱᔾᔪᑎᖃᓗᐊᖅᑐᖅ 

ᐅᒥᐊᕐᔪᖅ ᑎᑭᓛᕐᓂᐊᕐᓂᖓ ᑭᖑᕙᕆᐊᖅᓯᒪᐸᓗᖕᓂᖓ 

ᑐᓴᐅᒪᒐᑦᑎᒍᑦ. ᑕᐃᒪ ᓇᓗᓇᖏᑦᑐᖅ ᑖᒃᑯᐊ 

ᑎᑭᑐᐊᖅᐸᑕ ᑲᔪᓯᑎᑕᐅᑦᑎᐊᕐᓂᐊᖅᑐᐃᑦ 

ᐱᓕᕆᔭᐅᑦᑎᐊᕐᓗᑎᒡᓗ. ᐅᖃᖅᑲᐅᑎᓪᓗᖓ ᓅᕖᕝᕙ 

1−ᒥ ᑖᒃᑯᐊ ᐱᐊᓂᒃᓯᒪᓂᐊᕋᓱᒋᒐᑦᑎᒍ ᑭᓯᐊᓂ 

ᐅᖃᖅᑲᐅᑎᓪᓗᖓᐃᓛᒃ ᓰᑏᕝᕙ 18−ᒥᑦ.  

 

ᓇᒡᒐᔾᔭᐅᓛᖅᑐᒥᒃ ᑖᒃᑯᐊ ᐃᓕᓐᓂᐊᖅᑐᖁᑎᕗᑦ 

ᐃᓕᓐᓂᐊᕆᐊᓕᓛᖅᑐᑦ, ᑭᓯᐊᓂ 

ᖃᐅᔨᒪᒋᐊᖃᕐᓂᐊᕐᒥᖕᒪᑕ ᓲᕐᓗ 

ᐊᕕᑦᑐᖅᓯᒪᒋᐊᖃᕐᓂᐊᕐᒥᒻᒪᑕ ᐃᓚᖏᑦ ᐅᓪᓗᓛᒃᑯᑦ 

ᐃᓕᓐᓂᐊᕆᐊᖦᖤᖅᐳᑦ, ᐃᓕᓐᓂᐊᕆᐊᓚᐅᖅᑑᒐᓗᐊᑦ 

ᐅᓪᓗᒃᑯᑦ ᐃᓕᓐᓂᐊᕈᓐᓃᖔᕐᓗᑎᒃ ᐅᓪᓛᒃᑯᑦ 

ᐃᓕᓐᓂᐊᕆᐊᓚᐅᖏᑦᑐᐃᑦ ᐃᓕᓐᓂᐊᖔᓕᕐᓗᑎᒃ, 

ᑐᑭᓯᓇᕋᓗᐊᖅᐸᓗᑭᐊᖅ. Split shift-ᖑᓂᕋᖅᑕᐅᔪᖅ 

ᖃᓪᓗᓇᐅᔭᕈᓐᓇᕐᓂᕈᒪ. ᑖᒃᑯᐊ ᑕᒡᕙ ᑕᐃᒪᓐᓇᐃᓕᖓᔪᑦ 

ᒫᓐᓇ, ᑭᓯᐊᓂ ᖁᔭᓐᓇᒦᑦᑎᐊᖅᑕᕗᓂᓛᒃ ᑖᒃᑯᐊ 

ᓄᓇᓕᖕᒥᐅ ᑰᒑᕐᔪᖕᒥᐅᑦ ᑕᒪᑐᒥᖓ ᖃᓄᖅ, 

ᐅᑕᖅᑭᑦᑎᐊᕈᓐᓇᕐᒪᑕ ᐊᒻᒪᓗ ᓂᕆᐅᑦᑎᐊᖅᑐᖓ ᑖᒃᑯᐊ 

ᒪᑐᐃᑐᐊᖅᐸᑦ ᐃᓕᓐᓂᐊᖅᑐᖁᑎᕗᑦ ᑕᒪᕐᒥᑦᑎᐊᖅ 

ᑕᐃᑯᖓ ᐃᓯᕈᓐᓇᓛᖅᑐᐃᑦ ᐊᕕᒃᑐᖅᓯᒪᒐᓗᐊᖅᑎᓪᓗᒋᑦ 

ᑕᐃᒪᓐᓇ ᑕᐃᑲᓂ ᓄᓇᓕᖓᓐᓂᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᕿᓐᖑᖅ. 

 

ᕿᓐᖑ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

(ᑐᓵᔨᑎᒎᕈᓐᓃᖅᑐᖅ) ᐊᐱᖅᑯᑎᒋᓂᐊᖅᑕᕋ ᑭᐅᖕᒪᒍ. 

ᑖᑉᓱᒧᖓ ᑭᖑᓪᓕᐅᔪᒧᑦ ᐊᐱᖅᑯᑎᖃᕐᓂᐊᖅᑯᖓ.  

 

(ᑐᓵᔨᑎᒍᑦ) ᐅᖃᖅᑲᐅᒐᒪ ᑕᕝᕙᓂ ᒪᓕᒐᓕᐅᖅᑎᐅᓪᓗᖓ 

ᐅᖃᐅᓯᔅᓴᓐᓂᑦ  

ᖁᔭᓕᓪᓚᕆᕋᖅᑕᐅᒐᒪᑦ ᐊᖏᖃᑦᑕᓚᐅᖓᑕ 

ᑮᓇᐅᔭᔅᓴᕆᔭᕆᐊᓕᓐᓂ ᑰᒑᕐᔪᒻᒥ 

ᐊᔅᓱᕈᓐᓇᖅᑐᖅᓯᐅᑎᓪᓗᑕ. ᑐᑭᓯᑦᑎᐊᕋᓗᐊᖅᑐᖓ ᑖᓐᓇ 

ᒥᓂᔅᑕ ᐅᖃᕈᑎᖃᕈᓐᓇᖏᒻᒪᑦ ᐅᖃᕈᔾᔨᒍᓐᓇᖏᒻᒪᑦ 

ᒐᕙᒪᐅᓛᓕᕐᒥᔪᓂᒃ ᑭᓯᓂᐊᓕ ᐅᕙᓐᓂᒃ 

ᐅᖃᐅᔾᔨᒍᓐᓇᖅᑳ ᐃᓕᓴᕕᑦᑖᕆᒐᓱᑦᑕᕗᑦ 

ᓱᒃᑲᐃᓕᒋᐊᖅᑕᐅᔾᔮᖏᒃᑲᓗᐊᕐᒪᖔᖅ, ᐃᓛᒃ ᓄᑖᖅ 

ᐃᓕᓴᕕᑦᑖᕆᒐᓱᑦᑕᕗᑦ 

ᓂᕈᐊᕐᓇᐅᓂᐊᖅᑐᓄᑦ 

ᓱᒃᑲᐃᓪᓕᒋᐊᖅᑕᐅᔾᔮᖏᒃᑲᓗᐊᕐᒪᖔᖅ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᒻᒪᓗ ᖁᔭᓐᓇᒦᒃ ᑕᒪᑐᒥᖓ ᖃᐅᔨᒋᐊᒃᑲᓐᓂᕐᒪᑦ. 

ᐅᖃᓚᐅᐱᓪᓛᕐᔪᓪᓗᖓ ᑖᓐᓇ ᐃᓕᓐᓂᐊᕐᕕᒃᓴᖏᓛᒃ 

450-ᓂᒃ ᐃᓕᓐᓂᐊᖅᑐᓂᒃ ᐊᒥᓲᑎᒋᔪᓂᒃ 

ᐃᓕᓐᓂᐊᕐᕕᐅᔪᓐᓇᕐᒪᓛᕐᒪᑦ ᐊᖏᓂᖅᓴᕐᒪᕆᐅᓛᖅᑐᖅ. 

ᑖᓐᓇ ᐱᐊᓂᓚᐅᖅᑎᓪᓗᒍ, ᓂᕆᐅᒋᓪᓗᑎᒍᓪᓗ ᐋᒡᒌᓯ 

2019-ᖑᓕᖅᐸ ᑖᓐᓇ ᐃᓕᓐᓂᐊᕐᕕᒃᓴᖅ 

ᐱᐊᓂᓛᕐᓂᐊᕐᓂᖓᓂᒃ.  

 

ᓇᓗᓇᖏᑦᑐᖅ ᑕᒪᒃᑯᐊ ᐃᒡᓗᕐᔪᐊᑦ ᐊᖏᔪᐃᑦ 

ᓴᓇᔭᐅᒋᐊᖃᕌᖓᒥᒃ ᐊᖏᖅᑕᐅᓚᐅᖅᑎᓪᓗᒋᑦ ᑕᒡᕙᓂ 

ᐃᒡᓗᑦᑎᓐᓂ ᑖᒃᑯᐊᓕ ᑲᔪᓰᓐᓇᖅᐸᖕᒪᑕ, ᓂᕈᐊᕐᓂᕐᓕ 

ᑖᓐᓇ ᓄᖅᑲᕈᑕᐅᕙᖏᒻᒪᑦ. ᑕᐃᒪᓐᓇᐃᓕᖓᑎᓪᓗᒍ ᓱᓕ 

ᓂᕆᐅᒋᔭᕋ ᑖᒃᑯᐊ ᐃᓕᓐᓂᐊᕐᕕᒃᓴᖓ ᑰᒑᕐᔪᒻᒥ ᐋᒡᒌᓯ 

2019-ᖑᓕᖅᐸᑦ ᐱᐊᓂᖕᓂᐊᖅᑐᖅ. ᐊᒻᒪᓗ ᓴᓇᓂᖓ 

ᑕᒪᓐᓇ ᐱᓕᕆᔭᐅᑦᑎᐊᖅᑐᐊᓐᓅᖕᒪᑦ ᑕᒪᓐᓇ 

ᐅᐱᒋᑦᑎᐊᖅᑕᕗᑦ. ᑖᔅᓱᒥᖓ ᑕᕝᕙ ᑭᐅᔪᓐᓇᑦᑎᐊᖅᑕᕋ, 

ᑲᔪᓰᓐᓇᕐᓂᐊᖅᑐᖅ ᑖᓐᓇ ᓄᖅᑲᕈᑎᒃᓴᕋᔾᔮᖏᑦᑐᖅ 

ᓂᕆᐅᒌᓐᓇᕋᑦᑎᒍ ᐋᒡᒌᓯ 2019-ᖑᓕᖅᐸᑦ ᑖᓐᓇ 

ᐱᐊᓂᒃᓯᒪᓛᖅᑐᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑐ ᐋᓚᓐ ᕋᑉᐴᑦ. 

 

ᐊᐱᖅᑯᑦ 819 - 4(3): ᖃᓄᐃᓕᖓᓂᖓ 

ᐃᒡᓗᓕᐅᕐᓂᖅ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑎ, 

ᐊᐱᖅᑯᑎᔅᓴᒃᑲ ᑐᕌᖅᑎᒍᒪᔭᒃᑲ ᒥᓂᔅᑕᒧᑦ ᑲᒪᔨᐅᔪᒧᑦ 

ᓄᓇᕘᒻᒥ ᐃᓪᓗᓕᕆᔨᕐᔪᐊᒃᑯᓐᓄᑦ.  

 

ᐊᕐᕌᓂ ᑕᐃᒪ ᒪᓕᒐᓕᐅᕐᕕᒃ ᐊᖏᔪᒻᒪᑦ ᑮᓇᐅᔭᔅᓴᓂᒃ 

ᓴᓇᔪᖃᓛᕐᖓᒡᒎᖅ 90-ᓂᒃ ᓄᑖᓂᒃ ᐊᖏᕐᕋᔅᓴᓂᑦ ᐊᒻᒪ 

17-ᓂ 

4655 

ᐃᖅᑲᓇᐃᔭᖅᑎᓄᑦ ᐃᓪᓗᔅᓴᐅᔪᓂᑦ ᑕᕝᕙᓂ 2017-18 

ᑮᓇᐅᔭᓕᕆᔾᔪᑏᑦ ᐊᕐᕌᒍᖓᓂᑦ. 

ᑕᐃᒪ ᒪᓕᒐᓕᐅᖅᑎ, ᑕᓯᐅᔭᕐᔪᐊᕐᒧᑦ 

ᒪᓕᒐᓕᐅᖅᑎᐅᓪᓗᖓ ᖁᕕᐊᒋᓪᓚᕆᔪᔭᕋ 

ᓂᕈᐊᖃᑕᐅᔪᓐᓇᔪᒐᒪ 15−ᒪᕆᑯᓗᓐᓂ 

ᐃᓪᓗᔅᓴᖅᑖᓛᕋᑦᑕᒎᖅ ᑭᒃᑯᑐᐃᓐᓇᕐᒃᓄᑦ ᐊᒻᒪ ᒪᕐᕉᒃ 

ᐃᖅᑲᓇᐃᔭᖅᑎᓄᑦ ᐃᓪᓗᔅᓴᓂᒃ ᓴᓂᑭᓗᐊᕐᒥ. 

 

ᑖᓐᓇ ᑐᓴᖅᑕᐅᓂᐊᕐᖓᑦ ᒥᓂᔅᑕ ᓇᓗᓇᐃᖅᓯᒍᓐᓇᖅᑳ 

ᓴᓂᑭᓗᐊᕐᒥᑦ ᑭᒃᑯᑐᐃᓐᓇᕐᓄᑦ ᐃᓪᓗᔅᓴᐃ 

ᒐᕙᒪᒃᑯᓐᓄᓪᓗ ᐃᓪᓗᔅᓴᖅᑯᑎᖏᑦ 

ᖄᖏᐅᑎᓯᒪᖏᒃᑲᓗᐊᕐᒪᖔᑕ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᕆᔭᐅᔪᖅ 

ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᔪᐊᔾ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᓯᔩ. ᑖᒃᑯᐊ ᓴᓂᑭᓗᐊᕐᒧᖏᓛᒃ 

ᐃᒡᓗᓕᐅᖅᓯᒪᒐᑉᑕ ᑖᒃᑯᐊ ᑭᒃᑯᑐᐃᓐᓇᕐᓄᑦ 

ᐃᒡᓗᖁᑎᖏᑦ ᑕᐅᑐᒡᓗᒋᑦ ᓴᓂᑭᓗᐊᕐᒧᑦ ᑕᐃᑉᓱᒪᓂ 

ᐅᐱᕐᖓᒃᓵᒃ ᐊᑭᑦᑐᕋᐅᑎᔪᑦ ᒪᑐᓚᐅᖅᑐᖅ ᒫᔅᓯ 31 

ᑕᕝᕙᓂ ᐊᕐᕌᒍᑦᑎᓐᓂᑦ (ᑐᓵᔨᑎᒍᑦ) ᒫᔅᓯ 31 ᒪᑐᓚᐅᕐᒪᑦ 

ᑳᓐᑐᕌᒃᑕᐅᒐᓱᐊᕐᕕᒃᓴᖓᑦ. ᒫᓐᓇᓕ ᓴᓂᑭᓗᐊᕐᒧᑦ 

ᓂᕆᐅᒋᔭᐅᔪᑦ ᐱᔭᕇᕐᕕᔅᓴᖏᑦ ᓴᓂᑭᓗᐊᕐᒧᑦ ᐋᑐᕙ 

2018-ᖑᓕᖅᑲᑦ. (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ 

ᑭᒃᑯᑐᐃᓐᓇᕐᓄᑦ ᐃᒡᓗᒋᔭᐅᓂᐊᖅᑐᑦ ᑐᕌᖓᔪᑦ ᐊᒃᑑᕙᒥ 

ᑕᐃᑲᓂ ᐱᐊᓂᒃᓯᒪᓇᔭᖅᑐᑦ.  

 

ᑕᐃᒃᑯᐊᓕ ᒪᑯᐊ ᐃᖅᑲᓇᐃᔭᖅᑎᓄᑦ ᐃᓪᓗᑎᒋᔭᐅᔪᑦ 

ᐊᐱᖅᑯᑎᖓᒋᔭᖓᑕ ᐃᓚᖓᑦ ᐃᖅᑲᓇᐃᔭᖅᑎᓄᑦ 

ᐃᒡᓗᖁᑎᒋᔭᐅᔪᑦ ᑕᐃᑲᓂ ᒫᔅᓯ 31 ᑕᕝᕙᓂ 

ᐅᑭᐅᖑᓚᐅᖅᑐᒥᒃ ᑕᕝᕙᓂ ᐊᕐᕌᒍᒥ ᐅᒃᑯᐃᓚᐅᖅᓯᒪᖕᒪᑕ 

ᐆᒃᑐᕈᑎᒋᔭᐅᔪᑦ. ᐊᒻᒪᑦᑕᐅᖅ ᐱᔭᕇᕐᕕᒃᓴᖓ ᑖᒃᑯᐊ 

ᐃᖅᑲᓇᐃᔭᖅᑎᓄᑦ ᐃᒡᓗᖁᑎᒋᔭᐅᓂᐊᖅᑐᑦ ᒪᕐᕉᒃ 

ᑲᑎᓐᖓᔫᖓ ᐃᒡᓗ ᓴᓂᑭᓗᐊᕐᒥ ᐋᑦᑑᕙ 2018, 

ᑖᒃᑯᐊᑦᑕᐅᖅ ᐃᖅᑲᓇᐃᔭᖅᑎᓄᑦ ᐃᓪᓗᖁᑎᒋᔭᐅᔪᑦ 

ᐱᐊᓂᒐᔭᖅᑐᖅ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐱᔭᕇᕐᕕᔅᓴᖏᑦ ᑖᒃᑯᐊ ᖃᐅᔨᒪᑦᑎᐊᕋᒃᑭᑦ ᑳᓐᑐᕌᒃᓴᖏᑦ 

ᐅᖃᓕᒫᕇᔪᒐᒃᑭᑦ, ᒥᓂᔅᑕᓕ ᐊᐱᕆᕋᑖᖅᑕᕋ 

ᖃᓄᐃᓕᖓᓕᕐᒪᖔᑕ ᓴᓇᔭᐅᓂᖏᑦ.  

 

ᑕᐃᒫᒃ ᓱᓕᓛᒃ ᑲᑎᒪᔾᔪᑎᓅᕈᓐᓇᕐᓂᐊᖓᑦ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᑳ ᐃᓄᐃᑦ 

ᐃᖅᑲᓇᐃᔭᖅᑎᑕᐅᔭᕆᐊᖃᕐᓂᖏᑦ ᑕᐃᒃᑯᓄᖓ 

ᑕᐃᑯᐊᖑᔭᕆᐊᖃᔪᒻᒪᑕ ᑕᐃᒃᑯᐊᖑᑎᑕᐅᒐᓗᐊᖅᑲᑦ 

ᖃᑦᑎᐅᓂᖏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᒋᔭᖓ, 

ᒥᔅᑐ ᔪᐊᔾ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ (ᑐᓵᔨᑎᒍᑦ): ᖁᔭᓐᓇᒦᒃ. 

ᖁᔭᓐᓇᒦᒃ, ᐊᐱᖁᑦᑎᒋᒐᓐᓂᒃ ᑖᓐᓇ. ᑖᒃᑯᐊ 

ᑎᑎᖅᑲᖁᑎᒃᑲ ᒪᓕᒃᖢᒋᑦ ᐋᒡᒌᓯ 31, 2017−ᒧᑦ ᒪᕐᕉᒃ 

ᐱᓇᓱᐊᕈᓰᑦ ᐊᓂᒍᖅᓯᒪᓕᖅᑐᑦ. ᑭᒃᑯᑐᐃᓐᓇᕐᓄᑦ 

ᐊᑐᖅᑕᐅᔪᒃᓴᑦ ᐃᒡᓗᑦ ᐱᔾᔪᑎᒋᓪᓗᒋᑦ 

ᐅᐊᑦᑎᐊᕈᐊᐃ...ᕿᑭᖅᑖᓗᒃ ᓴᓂᑭᐊᓗᖅ 15 ᐳᓴᒧᑦ 

ᐊᖅᑭᒃᓯᒪᔪᖅ ᒫᓐᓇ, ᑕᐃᒪᓐᓇ ᐱᓕᕆᓯᒪᓕᖅᑐᒍᑦ 

ᑭᒃᑯᑐᐃᓐᓇᕐᓄᑦ ᐊᑐᖅᑕᐅᔪᒃᓴᐃᑦ ᐃᒡᓗᑦ. 

ᐃᖅᑲᓇᐃᔭᖅᑏᑦ ᐃᒡᓗᖁᑎᖏᑦ ᐱᔾᔪᑎᒋᓪᓗᒋᑦ 

ᓴᓂᑭᓗᐊᕐᒧᑦ 15 ᐳᓴᓐ ᑕᒫᓃᓕᖅᑐᖅ. 

(ᑐᓵᔨᑎᒎᕈᓐᓃᖅᑐᖅ) 15 ᐳᓴᓐ-20 ᐳᓴᓐ 

ᑕᒫᓃᑦᑐᐃᓐᓇᐃᑦ ᑖᒃᑯᐊ ᑖᓐᓇ 

ᓇᓗᓇᐃᕆᐊᒃᑲᓐᓂᖅᐸᕋ. 

 

ᑕᐃᓐᓇᓕ ᐊᐱᖅᑯᑎᒋᔭᖓ ᒫᓐᓇ ᐃᖅᑲᓇᐃᔭᑦᑎᑦᓯᕕᑖ 

ᑖᒃᑯᐊ ᑳᓐᑐᕌᒃ ᑕᐃᑲᓂ ᓴᓂᑭᓗᐊᕐᒥ 

ᐃᒡᓗᓕᐊᖅᑎᓪᓗᒋᑦ ᑕᒪᓐᓇ ᐃᓄᓐᓂᒃ 

ᐱᓕᕆᖃᑎᖃᕐᓂᖅ, ᐱᓕᕆᑎᑦᓯᓂᖏᓛᒃ. ᑕᐃᑲᓂ 

ᑳᓐᑐᕌᒃᒥ ᓇᓗᓇᐃᖅᓯᒪᓐᓇᖃᑦᑕᕐᒪᑕ ᑕᒪᒃᑯᐊ 

ᑳᓐᑐᕌᒃᒋᔭᕗᑦ ᑐᓂᔭᕗᑦ ᐃᒡᓗᓕᐅᕐᓂᖅ 

ᐱᓕᕆᑎᒃᓯᓂᐊᖅᑎᓪᓗᒋᑦ. ᑕᒪᓐᓇ 

ᖃᐅᔨᒪᔭᐅᑦᓯᐊᖏᓐᓇᖅᑐᖅ. 

 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑳᓐᑐᕌᒃᑐᓄᑦ ᑕᒪᓐᓇ ᑲᔪᓯᑦᓯᐊᖅᑐ ᐅᕙᖓ 

ᖃᐅᔨᒪᓂᒃᑯᑦ. ᓴᓂᐊ ᓯᓚᑖᒍᑦ ᑖᒃᑯᓱᖓ 

ᐃᖢᐊᓐᖏᓕᐅᕈᑎᒋᔭᐅᔪᒥᒃ ᓄᓇᓖᑦ 

ᐱᓕᕆᑎᑕᐅᖏᓐᓂᒃ ᐱᔾᔪᑎᖃᖅᑐᒥᒃ ᐅᕙᖓ ᓇᖕᒥᓂᖅ 

ᑕᒪᑦᓱᒥᖓ ᑐᓴᖅᑎᑕᐅᓯᒪᖏᓐᓇᒪ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᒡᓗᑭᒃᓴᐃᓐᓇᖃᑦᑕᖅᑎᓪᓗᑕ ᓄᓇᕗᓕᒫᒥ ᓄᓇᓕᓕᒫᑦ 

ᐃᒡᓗᓕᐊᖅᑐᓂᒃ ᐃᒡᓗᓕᐅᖅᑐᖃᓕᕌᖓᑦ ᓄᑖᓂᒃ 

ᐊᒃᓱᐊᓗᒃ ᑐᓐᖓᓱᒃᑎᑦᑎᖃᑦᑕᕐᒪᑕ, ᐃᒡᓗᓕᕆᔨᕐᔪᐊᒃᑯᑦ 

ᓄᓇᓕᖕᓂᓗ ᐃᒡᓗᓕᕆᔩᑦ ᐊᑐᕈᒫᕐᓂᐊᖅᑐᖁᑎᖏᑦ 

ᒪᑯᓄᖓ ᓄᑖᖑᕆᐊᖅᑎᑦᑎᓂᕐᒧᑦ ᐊᑐᖅᑐᑦ ᑕᒪᒃᑯᐊ 

ᐊᖑᒻᒪᑦᑎᔭᕆᐊᖃᖅᑐᑦ ᐃᒡᓗᓕᐅᖅᑕᐅᕙᓪᓕᐊᔪᑦ 

ᐊᖑᒻᒪᑎᓗᒋᑦ, ᖃᓄᖅ ᑕᒪᓐᓇ ᑲᒪᒋᔭᐅᕙᑦ?  

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᒥᓂᔅᑕᒋᔭᖓ, ᒥᔅᑐ ᔪᐊᔾ ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

ᑖᒃᑯᐊ ᐃᒡᓗᓕᕆᔨᐊᓛᒃᑯᑦ ᐃᒡᓗᓕᕆᔨᒋᔭᐅᔪᖏᓛᒃ 

ᓄᓇᓕᖕᓂ ᖃᐅᔨᒪᓂᖅᐹᖑᑦᑕᕐᒪᑕ, ᐃᒡᓗᓂ ᑲᒪᔨᐅᒐᒥ 

ᐋᖅᑭᒃᓱᐃᔨᐅᓪᓗᑎᒡᓗ ᐊᒻᒪᓗ ᖃᓄᖅ ᑮᓇᐅᔭᓂᒃ 

ᐊᖏᑎᒋᔪᒥᒃ ᑖᒃᑯᐊ ᓄᓇᓕᖕᒥᒃ ᑐᒃᓯᕋᕆᐊᖃᕋᔭᕐᒪᖔᑕ 

ᐋᖅᑭᐅᒪᔭᕆᐊᖃᕐᓂᖏᓪᓗ ᐃᒡᓗᐃᑦ ᑖᒃᑯᐊ 

ᐃᒡᓗᖁᑎᒋᔭᕗᑦ. ᑭᐅᔪᓐᓇᖅᐸᕋ ᐃᒡᓗᓕᕆᔨᕋᓛᒃᑯᑦ 

ᐱᓕᕆᖃᑎᒌᓐᓇᑲᕗᑦ ᑕᐃᒃᑰᓇᓗ District 

Office−ᒋᔪᔭᖏᑦ ᑖᒃᑯᐊ ᓄᓇᕗᒻᒥ ᐱᖓᓲᔪᑦ ᐊᒻᒪᓗ 

ᑕᐃᓐᓇ ᐊᐅᓪᓚᑦᓯᕕᓪᓚᕆᒃ 

ᐱᓕᕆᖃᑎᒋᔭᐅᒋᐊᖅᐸᑦᑐᓂᒃ ᑖᒃᑯᓇᖓᑦ.  

 

ᐅᖃᐅᑎᔪᓐᓇᖅᐸᕋ ᑖᒃᑯᐊ ᐃᒡᓗᓕᕆᔨᕋᓛᒃᑯᓪᓗ 

ᐅᕙᒍᓪᓗ ᐊᒻᒪᓗ ᑖᒃᑯᐊ ᐊᕕᒃᑐᖅᓯᒪᔪᓂᒃ ᑕᒪᒃᑯᐊ 

ᑮᓇᐅᔭᓂᒃ ᐋᖅᑭᓱᐃᔨᐅᕙᑦᑐᑦ ᐃᒡᓗᕐᔪᐊᓐᓄᑦ 

ᓄᓇᓕᖕᒥᒃ ᐱᐅᓯᒋᐊᖅᑎᑦᑎᓂᕐᒧᑦ ᐃᒡᓗᓂᑦ 

ᐋᖅᑭᒃᓱᖅᑕᐅᔾᔪᑎᒃᓴᖏᓐᓄᓘᓐᓃᑦ ᑐᕌᖓᔪᓂᒃ 

ᑮᓇᐅᔭᓂᒃ ᖃᓄᖅ ᑲᒪᒋᕙᒃᐱᑕ? 

ᑖᒃᑯᐊ ᐱᓕᕆᖃᑎᒋᓪᓗᒋᑦ ᖃᐅᔨᒪᓂᖅᐹᖑᑦᑕᕐᒪᑕ 

ᓄᓇᓕᖕᓂ ᐃᒡᓗᓕᕆᔨᕋᓛᒃᑯᑦ ᑖᒃᑯᐊ 

ᑐᓐᖓᕕᒋᓪᓚᕆᖃᑕᐅᔪᔭᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ.  

 

ᐊᐱᖅᑯᑦ 820 - 4(3): ᖃᓄᐃᓕᖓᓂᖓ 

ᐊᐅᓚᓂᕆᔭᖏᑕ ᖃᐅᔨᓴᖅᑕᐅᓂᖏᑦ ᓄᓇᕗᑦ 

ᒐᕙᒪᒃᑯᑦ (ᔪᐊᓇᓯ) 

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᐱᖅᑯᑎᒋᔭᒃᑲ ᑐᕌᖅᑎᓐᓂᐊᖅᑕᒃᑲ ᒐᕙᒪᓕᕆᔨᒃᑯᑦ 

ᒥᓂᔅᑕᖓᓐᓄᑦ ᐱᔾᔪᑎᓖᑦ ᓄᓇᕗᑦ ᒐᕙᒪᒃᑯᑦ 

ᐱᓕᕆᐊᓐᖑᖅᑎᓯᒪᔭᖏᑦᑕ ᐊᐅᓚᑕᐅᓂᖏᑦᑕ 

ᑕᒻᒪᖅᓯᒪᔪᖅᓯᐅᑕᐅᓂᖏᑦ. ᑖᒃᑯᐊ 

ᐱᒋᐊᖅᑕᐅᓚᐅᖅᓯᒪᖕᒪᑕ ᐱᒋᐊᓕᓵᖅᑲᐅᑎᓪᓗᑕ.  

 

ᒪᑦᓯ 16, 2016−ᖑᑎᓪᓗᒍ ᐅᓂᒃᑳᑦ ᐃᓚᖓᑦ 

ᐱᒋᐊᖅᑕᐅᓚᐅᖅᓯᒪᖕᒪᑦ ᑕᐃᔅᓱᒪᓂ ᐊᒻᒪ ᓄᕕᕝᕙ 4, 

2016-ᖑᓕᖅᑎᓪᓗᒍ ᒥᓂᔅᑕ ᑕᖅᑲᐅᖓ 

ᐅᖃᓚᐅᖅᓯᒪᔪᖅ ᒪᓕᒐᓕᐅᕐᕕᖕᒥ ᑕᐃᒃᑯᐊ ᐅᓂᒃᑳᑦ 

ᑐᒡᓕᐊᓂ ᐅᓂᒃᑳᓕᐊᕕᓃᑦ ᑕᒪᑐᒪᓂᒎᖅ ᐊᕐᕌᒍᒥ 

ᒪᓕᒐᓕᐅᕐᕕᖕᒥ ᓴᖅᑭᑕᐅᓂᐊᖅᑐᑦ ᒪᓕᒐᓕᐅᖅᑎᐅᓂᕗᑦ 

ᐃᓱᓕᓚᓐᖏᓐᓂᖏᓐᓂ. ᑖᓐᓇᖃᐃ ᐅᓪᓗᒥ ᑕᐃᒃᑯᐊ 

ᐅᓂᒃᑳᑦ ᑐᖏᓕᖏᑦ ᓴᖅᑭᑕᐅᓂᐊᓕᖅᐸᓇᐃ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒐᕙᒪᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᐲᑕ ᑕᑉᑐᓇ.  

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ ᐊᒻᒪ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᒻᒪᒍ.  

ᑕᐃᒃᑯᐊ ᐃᓘᓐᓇᑕᐃᓛᒃ ᓄᓇᕗᑦ ᑐᓐᖓᕕᒃᑯᓪᓗ 

ᐃᓚᒋᔭᐅᖃᑕᐅᓪᓗᑎᑦ ᐋᖅᑭᒃᓱᐃᓚᐅᖅᓯᒪᒐᑦᑕ 

ᖃᓄᐃᓕᐅᕐᓂᐊᕐᒪᖔᑦᑕ ᓂᕈᐊᖅᑕᐅᓯᒪᓂᑦᑎᓐᓂᒃ 

ᐊᒻᒪᓗ ᑎᓴᒪᐃᓕᖓᓚᐅᖅᖢᑎᒃ ᐊᒻᒪᓗ 

ᓯᕗᓪᓕᐅᔾᔭᐅᔪᒃᓴᐃᑦ ᑕᐃᒃᑯᐊ 

ᐋᖅᑭᒃᑕᐅᓯᒪᓚᐅᕆᓪᓗᑎᑦ. ᓲᕐᓗ ᐃᖏᕐᕋᑦᑎᐊᕐᓂᖏᑦ 

ᐊᑑᑎᖃᑦᑎᐊᕐᓗᑎᒡᓗ ᐊᐅᓚᑦᑎᓂᖅ ᑕᒪᓐᓇ 

ᓯᕗᓪᓕᐅᔾᔭᐅᖃᑕᐅᓚᐅᖅᓯᒪᖕᒪᑦ.  

 

ᑕᐃᔅᓱᒪᓂᐅᑎᓪᓗᒍ ᐊᒃᑐᕝᕙᒥ 2015−ᒥ ᓯᕗᓪᓕᖅᐹᖅ 

ᑕᐃᒃᑯᐊ ᐅᓂᒃᑳᑦ ᓴᖅᑭᓚᐅᖅᓯᒪᔭᒃᑲ ᒪᓕᒐᓕᐅᕐᕕᖕᒧᑦ 

ᐊᒻᒪᓗ ᑕᐃᑲᓂ ᓂᒍᓕᕋᓗᐊᖅᑎᓪᓗᑕ ᐱᖓᓱᓂᒃ 

ᐱᖁᑎᕐᔪᐊᓂᑦ ᓴᓇᒋᐊᖃᓚᐅᖅᓯᒪᔪᖅ ᓲᕐᓗ ᐸᖕᓂᖅᑑᒥ 

ᑕᐃᓐᓇ ᖃᐅᒪᖃᐅᑎᖃᕐᕕᒃ, ᑭᓐᖓᕐᓂ ᐃᓕᓐᓂᐊᕐᕕᒃ, 

ᑰᒑᕐᔪᖕᒥᓪᓗ. ᑕᐃᒃᑯᐊ ᐊᓯᐊᓄᑦ ᓵᒋᐊᖃᓕᓚᐅᖅᓯᒪᒐᑦᑕ 

ᑕᐃᔅᓱᒪᓂ ᐱᖁᑎᕐᔪᐊᑦ ᑕᒪᒃᑯᐊ ᓯᖁᖅᑎᑎᓪᓗᒋᑦ. 

ᑕᐃᒪᐃᑦᑑᓂᖓᓄᓪᓗ ᑕᒻᒪᖅᓯᒪᔪᖅᓯᐅᕐᓂᖅ ᑕᐃᓐᓇ 

ᑭᖑᕙᕆᐊᓕᓚᐅᖅᓯᒪᔪᖅ.  

 

ᑕᐃᒃᑯᐊ ᐅᓂᒃᑳᑦ ᑐᖏᓕᐊᓄᑦ ᐊᑐᖅᑐᑦ 

ᓴᖅᑭᑕᐅᓛᖅᑐᑦ.  ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ 

ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑭᓱᑦ ᐊᖏᓂᖅᐹᑦ 

ᐊᓯᔾᔨᕐᓃᑦ ᓴᖅᑭᓚᐅᕐᒪᖔᖏᑦ ᐱᔾᔪᑎᒋᓪᓗᒋᑦ ᑕᒪᒃᑯᐊ 

ᐱᓕᕆᕝᕖᑦ ᐱᓕᕆᐊᓐᖑᖅᑎᓯᒪᔭᖏᑦ ᒪᑭᒪᐅᑎᖏᑦ 

ᐊᑐᕈᒫᕐᓂᐊᖅᑐᖁᑎᖏᓪᓗ ᑕᒪᓐᓇ ᒐᕙᒪᒃᑯᑦ 

ᐊᐅᓚᑦᑕᖏᑦ ᑕᒻᒪᖅᓯᒪᔪᖅᓯᐅᖅᑕᐅᑎᓪᓗᒋᑦ ᑭᓱᑦ 

ᐃᖏᕐᕋᑎᐊᕐᒪᖔᑦ ᑭᓱᓪᓗ ᐃᖏᕐᕋᑎᐊᓐᖏᒻᒪᖔᑦ 

ᑕᒪᒃᑯᓄᖔᖅᑐᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒐᕙᒪᓕᕆᔨᒃᑯᑦ  

ᒥᓂᔅᑕᖓᑦ, ᒥᔅᑕ ᐲᑕ ᑕᑉᑐᓇ.  

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᖕᒪᒍ. 

ᑕᒻᒪᖅᓯᒪᔪᖅᓯᐅᖅᑎᓪᓗᑕ ᖃᐅᔨᒪᔪᐃᓐᓇᐅᔪᔅᓴᐅᒐᔅᓯ 

ᐃᓄᓕᕆᔨᒃᑯᑦ ᒪᑯᐊᓗ 

ᑲᒪᒋᔭᐅᓐᖏᓐᓇᖃᑦᑕᕆᐊᖃᓕᖅᑐᑦ ᑕᒪᓐᓇ  

ᐊᓯᔾᔨᖅᑕᐅᓚᐅᖅᓯᒪᔪᖅ ᑕᒻᒪᖅᓯᒪᔪᖅᓯᐅᕐᓂᖅ 

ᐱᔾᔪᑎᒋᓪᓗᒍ. 

 

ᐃᓐᓇᐃᑦ ᐃᑲᔪᖅᑎᖃᕆᐊᖃᕐᓂᖏᑦ 

ᐊᔭᐅᖅᑐᐃᔨᖃᕆᐊᖃᕐᓂᖏᑦ ᑖᒃᑯᐊ 

ᓴᖅᑭᑕᐅᓚᐅᖅᓯᒪᖕᒥᔪᑦ ᐊᒻᒪᓗ ᒐᕙᒪᒃᑯᑦ  

ᐱᓕᕆᕝᕕᖏᑦ ᐊᑕᐅᓯᐅᓐᖏᑦᑐᑦ ᐊᒡᒍᑐᖅᓯᒪᓂᖏᓪᓗ 

ᐃᓚᖏᑦ ᐊᑕᐅᓯᕐᒧᑦ ᐋᖅᑭᒃᑕᐅᓚᐅᖅᓯᒪᔪᑦ ᐊᒻᒪᓗ 

ᑕᐃᔅᓱᒪᓂ ᑎᑎᖅᑲᓂᒃ ᐋᖅᑭᒃᓱᐃᕙᓪᓕᐊᓕᓚᐅᕐᒥᔪᒍᑦ 

ᐃᓐᓇᕐᓄᑦ ᐃᑲᔫᑎᒃᓴᑲᓐᓂᕐᓂᒃ.  

 

ᐃᓐᓇᐃᑦ ᒐᕙᒪᒃᑯᓐᓃᖔᖅᑐᓂᒃ ᐊᑐᕐᓂᐊᖅᑎᓪᓗᒋᑦ 

ᐱᔭᕐᓂᖏᑦᑐᖅᓯᐅᖃᑕᐅᓚᐅᖅᓯᒪᖕᒪᑕ ᐱᓕᕆᕝᕕᖕᓄᑦ 

ᐊᑕᐅᓯᐅᓐᖏᑦᑐᓄᑦ ᑲᒪᒋᔭᐅᓂᖏᑦ ᐱᔾᔪᑎᒋᓪᓗᒋᑦ. 

ᑕᐃᒫᒃ ᑎᑎᕋᖅᐸᓪᓕᐊᓕᓚᐅᖅᓯᒪᔪᑦ. ᑕᐃᒃᑯᐊ 

ᒐᕙᒪᒃᑯᓐᓄᑦ ᐊᑯᓐᓂᓱᖅᑎᒋᔭᐅᖃᑦᑕᖅᑐᑦ ᓄᓇᓕᖕᓂ 

ᐋᖅᑯᑎᒋᔭᐅᓕᖅᖢᑎᒃ ᐊᒻᒪᓗ 

ᐃᓄᒃᑎᑑᓕᖅᑎᑕᐅᓚᐅᖅᓯᒪᓪᓗᑎᑦ ᑕᐃᒃᑯᐊ 

ᑎᑎᖅᑲᓕᒫᑦ, ᐃᓐᓇᐃᑦ ᓲᕐᓗ ᑕᐅᑐᑦᑎᐊᖏᑦᑐᑦ 

ᐱᓗᐊᕐᓗᒍ ᑕᒪᓐᓇ ᐋᖅᑭᒋᐊᓚᐅᖅᓯᒪᔭᕗᑦ. 

 

ᐃᓱᒪᒃᓴᖅᓯᐅᕈᑎᒋᒋᓪᓗᑎᒃᑯᑦ ᑭᓱᑦ 

ᓯᕗᓪᓕᐅᔾᔭᐅᓯᒪᖕᒪᖔᑦ ᒪᓕᒐᓕᐅᖅᑎᓄᑦ 

ᐃᖅᑲᓇᐃᔭᖅᑐᓕᕆᓂᖅ ᐃᖅᑲᓇᐃᔭᖅᑐᓕᕆᔩᑦ 

ᐱᓕᕆᕝᕕᐊ ᐱᔾᔪᑎᒋᓪᓗᒍ. ᐊᓯᔾᔨᖅᓯᒐᓛᓚᐅᕐᒥᔪᒍᑦ 

ᐊᓯᖏᓐᓂᒃ ᓇᓪᓕᐅᒃᑯᒫᑎᑦᑎᓂᖅ ᐱᔾᔪᑎᒋᓪᓗᒍ  

ᐊᒻᒪᓘᓐᓃᑦ ᑕᒪᒃᑯᐊ ᐱᓕᕆᔾᔪᓰᑦ ᑐᖏᓕᕇᒃᑐᖅᓯᒪᔪᑦ 

ᐊᐅᓚᑕᐅᔾᔪᑎᖏᑦ.  

 

ᑕᒪᒃᑯᐊ ᐋᖅᑭᒋᐊᒃᑲᓐᓂᓚᐅᖅᓯᒪᔭᕗᑦ 

ᐃᖏᕐᕋᑎᐊᒃᑲᓐᓂᖁᓪᓗᒋᑦ ᐱᔭᕐᓂᕐᓂᖅᓴᐅᓕᖁᓪᓗᒋᓪᓗ 

ᑕᒪᒃᑯᐊ ᒐᕙᒪᒃᑯᑦ ᓴᖅᑭᔮᖅᑎᖃᑦᑕᖅᑕᖏᑦ ᐊᒻᒪᓗ 

ᐊᑐᖅᑕᐅᔪᒪᒃᐸᑕ ᐱᔭᕐᓂᕐᓂᖅᓴᐅᖁᓪᓗᒋᑦ. ᖁᔭᓐᓇᒦᒃ, 

ᐅᖃᖅᑏ.  

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ 

ᑕᖅᑲᐅᖓ ᐊᑐᐃᓐᓇᕈᖅᑎᑕᐅᓯᒪᔪᑦ ᑐᓴᐅᒪᔾᔪᑏᑦ 

ᐅᖃᖅᓯᒪᖕᒪᑕ ᖃᐅᔨᒪᔨᑕᕐᓂᒎᖅ ᑲᒻᐸᓂᓂᑦ ᐊᑐᓚᐅᕐᒪᑕ 

ᐊᒻᒪᓗ ᑳᓐᑐᕌᑕᐅᒐᒥᒃ ᐊᑭᓪᓗᐊᕆᓚᐅᖅᑕᖓ 

$340,000−ᒧᑦ ᑭᒡᓕᖃᓚᐅᖅᓯᒪᔪᖅ. ᒥᓂᔅᑕᖃᐃ 

ᓇᓗᓇᐃᖅᓯᔪᓐᓇᖅᐹ ᑖᒃᑯᐊ ᖃᐅᔨᒪᔨᑕᕆᔭᐅᔪᑦ ᑲᒻᐸᓂ 

ᖃᑦᓯᓂᒃ ᐊᑭᓕᖅᑕᐅᓚᐅᖅᓯᒪᓕᕐᒪᖔᖏᑦ ᐅᓪᓗᒥᒧᑦ 

ᑎᑭᖦᖢᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒐᕙᒪᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᐲᑕ ᑕᑉᑐᓇ.  

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑖᒃᑯᐊ ᓈᓴᐅᑏᑦ ᓵᓐᓃᖏᒻᒪᑕ 

ᐱᔪᓐᓇᖅᓯᑐᐊᕈᒃᑭᑦ ᒪᓕᒐᓕᐅᖅᑎᒧᑦ 

ᐊᑐᐃᓐᓇᕈᖅᑎᑕᐅᓂᐊᖅᐸᒃᑲ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ, ᒥᔅᑐ ᐋᓕᒃᓵᓐᑐ 

ᓴᒻᒧᖅᑐᖅ.  

 

ᐊᐱᖅᑯᑦ 821 - 4(3): ᐱᓕᕆᕝᕕᒻᒥ ᐃᖅᑲᓇᐃᔮᑦ 

ᐃᓐᓄᒃᑕᐅᓯᒪᓂᖏᑦ (ᓴᒻᒧᖅᑐᖅ, ᐋ) 

ᐋᓕᒃᓵᓐᑐ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐅᑯᐊ ᐊᐱᖅᑯᑎᒃᑲ 

ᑐᕌᖅᑎᓐᓂᐊᖅᑕᒃᑲ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑏᑦ ᒥᓂᔅᑕᖓᓐᓄᑦ.  

 

ᐅᖃᖅᑏ, ᑭᕙᓪᓕᖅ ᐅᓄᖅᑐᐊᓗᓐᓂᒃ 

ᐊᑐᕆᐊᖃᓪᓚᕆᑦᑐᓂᒃ ᐱᖁᑎᕐᔪᐊᓂᒃ ᑭᓐᖒᒪᔭᖃᕐᒪᑕ. 

ᐃᓚᖓᑦ ᐃᖅᑲᓇᐃᔮᖅ  

ᑲᖏᖅᖠᓂᕐᒦᑦᑐᖅ ᐊᒻᒪᓗ ᐊᕕᒃᑐᖅᓯᒪᔪᓂᒃ ᑖᓐᓇ 

ᑭᕙᓪᓕᕐᒥ ᐱᖁᑎᕐᔪᐊᓕᕆᔨᐅᓪᓗᓂ. ᑖᓐᓇᖃᐃ ᒥᓂᔅᑕ 

ᓇᓗᓇᐃᖅᓯᔪᓐᓇᖅᐸ ᑖᓐᓇ ᐃᖅᑲᓇᐃᔮᖅ ᒫᓐᓇ 

ᐃᓐᓄᑦᑕᐅᓯᒪᖕᒪᖔᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᔫ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑖᒃᑯᐊ ᓵᓐᓃᑦᑑᒐᓗᐊᑦ ᑭᓯᐊᓂ 

ᐱᕕᑭᑦᑑᓂᑦᑎᓐᓂ ᑖᓐᓇ 15 ᓴᑲᓐᔅ 

ᑕᑯᑲᐅᑎᒋᔪᓐᓇᖏᓐᓇᒃᑭᑦ ᐱᕕᖃᖅᑎᑕᐅᒃᑲᓐᓂᕈᒪ 

ᑖᒃᑯᐊ ᑕᑯᓇᒃᑲᓐᓂᕈᓐᓇᕐᓂᐊᖅᑕᒃᑲ. ᖃᐅᔨᒪᓪᓗᖓ 

ᐃᓐᓄᒃᑕᐅᓯᒪᓐᖏᑦᑐᓂᒃ ᐃᖅᑲᓇᐃᔮᓂᒃ ᐱᑕᖃᐅᕐᒪᑦ 

ᐃᓚᖏᓪᓗ ᐃᓐᓄᒃᑕᐅᓯᒪᓪᓗᑎᑦ 

ᐃᖅᑲᓇᐃᔭᑲᐃᓐᓇᖅᑐᓂᒃ. ᑖᓐᓇ 

ᐅᑎᕐᕕᒋᔭᕆᐊᖃᕐᓂᐊᖅᑕᕋ ᐱᕕᑭᓗᐊᕐᓂᖅ 

ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᐋᓕᒃᓵᓐᑐ ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓚᖓᒍᑦ 

ᑖᓐᓇ ᐊᐱᖅᑯᑎᒋᓂᐊᖅᑕᕋ ᑭᐅᒐᓗᐊᖅᖢᓂᐅᒃ 

ᐊᐱᕆᒃᑲᓂᕐᓂᐊᕋᒃᑯ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᑖᒃᑯᐊ ᑖᓐᓇ 

ᐃᖅᑲᓇᐃᔮᖅ ᐃᖅᑲᓇᐃᔭᐃᓐᓇᓂᐊᖅᑐᒧᑦ 

ᐃᓐᓄᑦᑕᐅᓯᒪᒻᒪᖔᖅ ᐃᓕᓯᒪᑲᐃᓐᓇᓂᐊᖅᑐᒧᑦ 

ᐃᖅᑲᓇᐃᔭᑲᐃᓐᓇᓂᐊᖅᑐᒧᓪᓘᓐᓃᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ ᒐᕙᒪᒃᑯᓐᓄᑦ 

ᐱᔨᑦᑎᕋᕐᓂᕐᒧᑦ ᒥᓂᔅᑑᔪᖅ, ᒥᔅᑐ ᔫ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑕᐃᒫᑐᐃᓐᓇ ᑭᐅᔪᓐᓇᕋᒃᑯᑦ  

ᑖᓐᓇ, ᐃᓛᒃ ᐅᖃᓪᓚᑯᑖᖕᓂᖅᓴᐅᖅᑲᐅᒃᐸ ᑕᐃᓐᓇ 

ᑕᑯᒋᐊᓵᕌᓗᒍᓐᓇᖅᑕᕋᓗᐊᕋ ᑭᓯᐊᓂ ᑖᒃᑯᐊ  

ᓇᐃᑦᑑᑕᐅᖕᒪᑕ ᐊᐱᖅᑯᑎᖏᓪᓗ ᓇᐃᑦᑑᑕᐅᓪᓗᑎᒃ 

ᓈᒻᒪᒃᓯᒃᐸᑦ ᑕᐃᒃᑯᐊ ᐊᐱᖅᑯᑎᒋᔭᖏᑦ 

ᑭᐅᓇᓱᖕᓂᐊᖅᐸᒃᑲ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᐋᓕᒃᓵᓐᑐ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 

ᐆᒃᑐᕐᓂᐊᖅᐳᖓ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᑖᓐᓇ ᐃᖅᑲᓇᐃᔮᖅ 

ᑕᖅᑲᐃᖓᖅᑕᐅᓪᓗᓂ ᒪᑐᐃᖓᑎᑕᐅᓪᓗᓂ 

ᓴᖅᑭᑕᐅᓚᐅᕐᒪᖔᖔᑦ ᐅᕝᕙᓘᓐᓃᑦ ᒐᕙᒪᒃᑯᑦ 

ᐱᓕᕆᕝᕕᖏᓐᓃᖔᖅᑐᒥᒃ ᑕᕝᕗᖓ 

ᓅᑦᑎᖅᑕᐅᔪᖃᓚᐅᖅᐹ ᐅᕝᕙᓘᓐᓃᑦ ᒥᓂᔅᑕᐃᑦ 

ᑲᑎᒪᔨᖏᓐᓂᑦ ᑎᒃᑯᐊᖅᓯᓚᐅᖅᐸ ᐅᕝᕙᓘᓐᓃᑦ 

ᐃᖅᑲᓇᐃᔭᑲᐃᓐᓇᖅᑐᒃᓴᒧᒃ ᐃᓄᒃᑕᐅᓯᒪᓚᐅᖅᐸ? 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪᓗ ᒐᕙᒪᒃᑯᓐᓄᑦ 

ᐱᔨᑦᑎᕋᕐᓂᕐᒧᑦ ᒥᓂᔅᑑᔪᖅ, ᒥᔅᑐ ᔫ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᐅᖃᖅᑏ, 

ᖁᔭᓐᓇᒦᒃᖢᒍ ᑖᓐᓇ ᐊᐱᖅᑯᑎᒋᖕᒪᒍ. 

ᓱᒃᑲᐃᓐᓂᖅᓴᐅᓗᓂ ᐊᐱᕆᓵᕐᒪᑦ.  

 

>>ᐃᓪᓚᖅᑐᑦ 

 

ᑭᓯᐊᓂᑦᑕᐅᖅ ᑖᓐᓇ ᒪᒃᐱᕈᓐᓇᐃᓪᓕᐅᖅᑲᒐᒃᑯ ᖃᐅᔨᒍᒪ 

ᐅᖃᓕᒫᓚᐅᕐᓗᒋᑦ ᖃᐅᔨᒃᑲᕐᓂᐊᖅᐸᕋ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏ. 

ᒪᓕᒐᓕᐅᖅᑎ ᐃᖃᓗᐃᑦ−ᓯᓈ, ᒥᔅᑐ ᐹᓪ ᐅᑲᓕᖅ. 

 

ᐊᐱᖅᑯᑦ 822 - 4(3): ᐅᖅᓴᐃᖃᑦᑕᕐᓂᖅ (ᐅᑲᓕᖅ) 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐅᓪᓗᒥ ᐊᐱᕆᑲᐃᓐᓇᕈᒪᓕᕐᒥᔪᖓ ᑖᓐᓇ  

ᐅᖅᓱᐊᓗᓕᕆᔨᒃᑯᑦ ᒥᓂᔅᑕᕆᔭᐅᔪᒧᑦ.  

 

ᓯᕗᓪᓕᖅᐹᒥᒃ ᑖᓐᓇ ᐊᐱᕆᑲᐃᓐᓇᕈᒪᔭᕋ,  

ᖃᐅᔨᒪᔭᒃᑯᓪᓕ ᑕᒪᒃᑯᐊ ᐅᖅᓱᐊᓗᖃᐅᑏᑦ ᓄᓇᓕᓐᓂ 

ᒐᕙᒋᔭᑦᑎᓐᓂ ᑎᒍᒥᐊᖅᑕᐅᒻᒪᑕ, ᑭᓯᐊᓂ ᑕᒫᓂ 

ᓇᒻᒥᓂᕆᔭᐅᓪᓗᑎᒃ. ᑕᒪᓐᓇᖃᐃ ᓯᕗᓪᓕᖅᐹᒥᒃ 

ᐊᐱᖅᑯᑎᒋᑲᐃᓐᓇᕈᒪᔭᕋ 

ᐅᖅᓱᐊᓗᓕᕆᔨᒃᑯᑦ ᒥᓂᔅᑕᐅᔪᒧᑦ, ᓇᒥᓕᒫᖅ ᓄᓇᕗᒻᒥ 

ᑕᒪᒃᑯᐊ ᐅᖅᓱᐊᓗᖃᐅᑎᐊᓗᐃᑦ ᐊᐅᓚᑕᐅᒻᒪᑕ ᐊᒻᒪ 

ᑎᒍᒥᐊᖅᑕᐅᓪᓗᑎᒃ ᑖᒃᑯᐊ ᐊᓪᓚᕝᕕᒋᔭᖏᓐᓄᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᒥᓂᔅᑕᖓᓐᓄᑦ, ᒥᔅᑕ ᔫ 

ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐄ ᓱᓕᔪᖅ. ᑕᐃᒃᑯᐊ 

ᐅᖅᓱᐊᓗᒃᑕᖅᑏ ᐃᖃᓗᖕᓂ ᐊᔾᔨᐅᖏᑦᑐᖅ 

ᓄᓇᓕᓕᒫᓂᑦ ᐊᓯᓕᒫᖏᓐᓂᑦ ᓄᓇᕗᒻᒥ ᑖᒃᑯᐊ 

ᐅᖅᓱᐊᓗᓕᕆᔨᒃᑯᑦ ᒐᕙᒪᒃᑯᓐᓄᑦ ᐃᓗᐊᓃᑦᑐᑦ 

ᓇᖕᒥᓂᓖᑦ ᖃᑦᑕᐅᔮᓗᖕᓂᒃ ᐊᐅᓚᑦᑎᒡᓗᑎᓪᓗᑦ ᐊᒻᒪᓗ 

ᑳᓐᑐᕌᒃᑕᐅᔪᑦ ᐊᐅᓚᑦᑎᔨᐅᓪᓗᑎᒃ ᑭᒡᒐᖅᑐᐃᓪᓗᑎᒃ 

ᒐᕙᒪᒃᑯᓐᓂᑦ. ᐃᖃᓗᖕᓂ ᕿᒥᕈᓕᖅᑕᕗᑦ ᑕᒪᓐᓇ 

ᑕᐃᒪᓐᓇ ᐊᐅᓚᔪᓐᓇᕐᒪᖔᑎᒃᑯᑦ ᑭᓯᐊᓂ ᓯᕗᕐᖓᓂᒃ 

ᑳᓐᑐᕌᒃᓴᓂᒃ ᑕᖅᑲᐃᖓᖅᓯᖃᑦᑕᖅᓯᒪᔪᒍᑦ. ᒫᓐᓇ 

ᐃᖃᓗᖕᓂ ᑕᐃᒪᐃᒃᑑᖕᒪᑦ ᐃᒻᒪᖄ ᓄᓇᕗᓕᒫᖅ 

ᑕᐃᒪᐃᑦᑕᕆᐊᖃᕐᒪᖔᑦ ᑕᒪᓐᓇ ᒫᓐᓇ ᕿᒥᕐᕈᓇᒃᑕᕗᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᐅᑲᓕᖅ. 

 

ᐅᖃᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᖅᑕᕋ ᑖᓐᓇ ᒥᓂᔅᑕᐅᔪᖅ ᑭᐅᔪᓐᓇᕐᖓ ᑕᒪᑐᖓ 

ᒥᔅᓵᓄᑦ. ᖃᐅᔨᒪᔪᓐᓇᐅᒐᔅᓰᓛᒃ ᓇᓕᐊᓐᓄᕋᖅᐸᒃᑲᒪ 

ᐃᓛᓐᓂᒃᑯᑦ ᐊᓯᖏᓐᓄᑦ ᓄᓇᓕᓐᓄᑦ ᐊᒻᒪᓗ 

ᖁᕕᐊᓱᑦᑐᖓ ᐊᕐᕕᐊᓅᕈᓐᓇᓚᐅᕐᒥᒐ ᑕᒫᓂ 

ᑕᖅᑭᕆᓚᐅᖅᑕᑦᑎᓂᒃ  

ᐊᒻᒪᓗ ᖁᕕᐊᒋᓪᓗᒋᑦ ᑕᐅᕙᓂ ᑖᔅᓱᒥᖓ 

ᑭᒡᒐᑐᕐᕕᖓᓂᑦ ᑐᑦᑐᒍᓐᓇᑎᑕᐅᓚᕐᒥᒐᒪ 

ᑐᓐᖓᓵᕆᔭᐅᓪᓗᖓ. 

 

ᑭᓯᐊᓂᑦᑕᐅᖅ ᒑᓯᑖᕋᓱᑦᑐᖓ ᐅᓪᓗᐊᓗᒃᑯᑦ 10:00-ᒥ 

ᐊᓪᓛᒃᑯᑦ ᓅᓐᓂᐊᕋᑦᑕ ᖃᐅᔾᔨᐊᓪᓚᓕᔪᒻᒥᒐᒪᑦ ᑖᒃᑯᐊ 

ᐅᖅᓱᖃᐅᑎᐊᓗᐃᑦ ᖃᐅᒻᒪᖅᑯᑎᖏᑦ ᓱᓕ ᐃᑯᒪᑎᓪᓗᒋᑦ. 

ᑕᐃᒫᒃ ᑖᓐᓇ ᖃᓄᕐᓕ 

ᖃᐅᔨᒪᔪᖅᐹᓘᑎᓪᓗᒍ ᑖᒃᑯᐊ ᖃᐅᒻᒪᖅᑯᑏᑦ 

ᖃᐅᔨᒪᑎᑕᐅᑐᐃᓐᓇᖅᑐᑎᒃ.  

 

ᑖᓐᓇ ᒥᓂᔅᑕᐅᔪᕐᓗ ᐊᑐᒐᖏᑦ ᒪᓕᑦᑐᒋᑦ ᑕᐃᒫᒡᒎᖅ 

ᓇᒥᓕᒫᖅ ᒥᓂᔅᑕᐅᔫᑉ ᐊᓪᓚᕕᖓ ᑕᒪᒃᑯᓂᖓ 

ᐊᑐᓗᐊᕐᔭᐃᖅᑎᑦᑎᒐᓱᒋᐊᖃᖅᑐᓂ, 

ᐊᑭᑦᑐᕈᑕᐅᒃᑲᓐᓂᕈᓐᓇᕐᖓᑕ ᐊᒻᒪᓗ 

ᐊᓯᐅᔾᔪᑕᐅᒃᑲᓐᓂᕐᓗᑎ ᑕᒪᒃᑯᓄᖓ 

ᐊᑑᑎᖃᕈᓐᓇᕐᓂᖅᓴᓄᑦ. ᑖᓐᓇ ᒥᓂᔅᑕᐅᔪᖅ ᓇᒥᓕᒫᖅ 

ᖃᐅᔨᓴᑦᑎᐊᖁᓪᓗᒍ ᑕᒪᒃᑯᐊ ᖃᐅᒪᖅᑯᑏᑦ, ᐱᓗᐊᖅᑐᒥᒃ 

ᐊᑐᖅᑕᐅᑦᑎᐊᕋᓗᐊᕐᖔᑕ ᒐᕙᒪᐅᑉ ᐊᐅᓚᑎᖏᓐᓂᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄ ᐊᒻᒪᓗ ᒐᕙᒪᒃᑯᓐᓄᑦ 

ᐱᔨᑦᑎᕋᕐᓂᕐᒧᑦ ᒥᓂᔅᑑᔪᖅ, ᒥᔅᑐ ᔫ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖃᓄᖅ ᑕᐃᒃᑯᐊ 

ᐅᖅᓱᐊᓗᖃᐅᑎᐊᓗᐃᑦ ᐃᑯᒪᖏᓐᓂᒃ 

ᐅᖃᐅᓯᖃᕋᓗᐊᕐᒪᖔᑦ ᓇᓗᔪᖓ ᐅᕝᕙᓘᓐᓃᑦ 

ᒑᓯᑖᕐᕕᖕᒥ ᖃᐅᒻᒪᖅᑯᑎᓂᒃ ᐅᖃᐅᓯᖃᕐᒪᖔᑦ. 

ᐆᒻᒪᖅᑯᑎᓂᒃ ᐊᑐᓗᐊᔾᔭᐃᖅᓯᒪᔪᒪᔪᒍᑦ ᐱᐅᖅᓱᐊᕈᒪᔪᒍᑦ 

ᑖᓐᓇ ᕿᒥᕐᕈᓇᒍᓐᓇᖅᑕᕋ ᓇᓕᐊᖕᓂᒃ ᖃᐅᒻᒪᖅᑯᑎᓂᒃ 

ᐅᖃᐅᓯᖃᕐᒪᖔᑦ ᓇᓗᓇᐃᖅᓯᔪᓐᓇᑐᐊᖅᐸᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᓇᓗᓇᐃᑦᑎᐊᒃᑲᓐᓂᓚᐅᕈᒃ 

ᓇᓕᐊᖑᖕᒪᖔᑦ ᐊᐱᖅᑯᑎᒋᔭᕐᓂᒃ, ᒥᔅᑐ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᕝᕙ ᐊᔾᔨᓐᖑᐊᖅ 

ᐊᔾᔨᓕᐅᔪᒐᒃᑯ ᖃᐅᒻᒪᖅᑯᑏᑦ ᐊᑕᔪᑦ ᑖᒃᑯᓄᖓ 

ᐅᖅᓱᖃᐅᑎᐊᓗᓐᓄᑦ ᐃᑯᒪᔪᔪᑦ ᐅᓪᓛᒃᑯᑦ. ᑖᓐᓇ 

ᐊᓚᒃᑲᑎᓐᓂᐊᕆᕙᕋ ᑲᑎᒪᕕᑦᑎᓐᓄᑦ ᑕᑯᑦᑎᐊᓂᐊᕐᖓᒍ 

ᒥᓂᔅᑑᔪᒧᑦ.  

 

ᑕᐃᒫᒃ ᑖᒃᑯᐊ ᓇᓗᓇᓐᖏᑦᑐᖅ ᐊᑭᓕᖅᓱᕐᒥᒐᑦᑎᒍ 

ᐊᒻᒪᓗ ᐊᑭᑭᑦᑐᑯᓘᔪᔅᓴᐅᒻᒥᓇᑎᑦ ᐅᓄᕐᖓᑕ ᑖᒃᑯᐊ 

ᖃᐅᒻᒪᖅᑯᑏᑦ. 

ᐅᓪᓗᐊᓗᑐᐃᓐᓇᒃᑯᑦ ᖃᐅᒪᑎᓪᓗᒋᑦ  

ᑕᑯᒥᓇᓗᐊᔪᓐᖏᒻᒪᑦ. ᑖᓐᓇ ᒥᓂᔅᑑᔪᖅ 

ᐃᓇᒋᐊᒃᑲᓂᖅᑲᕋ ᑕᒪᒃᑯᓂᖓ ᐋᖅᑭᓯᒋᐊᖁᓪᓗᒍ 

ᑐᑭᒧᐊᑦᑎᑦᑎᔪᒧᑦ ᒐᕙᒪᒋᔭᑦᑎᓐᓂ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ ᓄᓇᓕᓐᓄᑦ 

ᒐᕙᒪᒃᑯᓐᓄᓪᓗ ᐱᔨᔅᓯᑎᒃᑯᓐᓄᑦ, ᒥᔅᑕ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᓕᐊᓇᐃᒍᓱᑦᑐᖓ ᑖᔅᓱᒧᖓ ᐊᔾᔨᓐᖑᐊᒥ 

ᑕᑯᓛᕋᒪ ᕿᓚᓈᒻᒪᕆᓕᖅᑐᖓ.  

 

ᐊᒻᒪᓗᑦᑕᐅᖅ ᑖᒃᑯᓂᖓ ᐆᒻᒪᖅᑯᑎᓂᒃ 

ᐊᑐᓗᐊᖅᑕᐃᓕᒪᔪᒪᖃᑦᑕᕋᑦᑕ. ᐊᑎᖓᐃᓐᓇ ᐳᐃᒍᖅᑕᕋ 

ᐆᒻᒪᖅᑯᑎᓄᑦ ᐊᑐᓗᐊᖅᑕᐃᓕᒪᓪᓗᑕ 

ᐅᖅᓱᐊᓗᓕᕆᔨᒃᑯᓐᓄᑦ. ᓲᕐᓗ ᑕᐃᒃᑯᓄᖓ 

ᐅᖅᓱᐊᓗᒃᑐᖏᓐᓂᖅᓴᓂᒃ ᐃᑯᒻᒪᖅᑯᑎᓂᒃ 

ᐊᑐᖃᑦᑕᓕᕐᒥᒐᑦᑕ ᐊᖅᑯᑏᑦ ᐃᑯᒻᒪᖅᑯᑎᖏᓐᓄᑦ 

ᖃᐅᒻᒪᖅᑯᑎᖏᓐᓄᑦ.  

 

ᖃᐅᔨᑦᑎᐊᕈᒪ ᐊᔾᔨᓐᖑᐊᖅ ᓴᖅᑭᑕᐅᓚᐅᖅᑎᓪᓗᒍ 

ᑐᓂᔭᐅᑉᐸᑦ. ᐅᖃᐅᑎᑦᑎᐊᖅᐸᕋ ᐃᑯᒻᒪᖅᑯᑎᓄᑦ 

ᐊᑐᑐᐃᓐᓇᕈᒪᓐᖏᓇᑦᑕ ᑕᒪᐅᖓᐃᓐᓈᕐᓗᒍ 

ᐋᖅᑭᑦᑕᐅᑎᓐᓂᐊᖅᐸᕋ. ᖁᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇ 

ᑭᐅᔾᔪᑎᖓ ᖃᓄᐃᕋᑖᓐᖏᒻᒪᑦ ᐊᒻᒪᓗ  

ᐊᓚᒃᑲᕐᓂᐊᕋᒃᑯ ᑖᓐᓇ ᐊᑲᐅᓈᓕᕐᒥᑉᐸᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎᑦ ᑐᓄᓂᕐᒧᑦ, ᒥᔅᑐ ᔫ ᐃᓄᒃ.  

 

 

 

 

 

 

 

 

 

 

 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 823 - 4(3): ᒥᑦᑎᒪᑕᓕᒻᒥ ᐅᒥᐊᒃᑯᕕᒃᓴᖅ 

(ᐃᓄᒃ) 
 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᐊᐱᖅᑯᑎᒃᓴᒃᑲ 

ᑐᕌᖅᑎᑦᑐᒪᓪᓗᒋᑦ ᐃᖏᕐᕋᔪᓕᕆᔨᒃᑯᓐᓄᑦ 

ᐱᕙᓪᓕᐊᔪᓕᕆᔨᒃᑯᓐᓄᑦ.  
 

ᑕᐃᓐᓇ ᐅᖃᐅᓯᕆᓚᐅᖅᑕᕋ ᒥᑦᑎᒪᑕᓕᖕᒥ 

ᐅᒥᐊᒃᑯᕕᒃᓴᐅᑉ ᒥᒃᓵᓄᑦ ᐅᑎᕐᕕᒋᒃᑲᓐᓂᓚᐅᑲᒍᒪᓪᓗᒍ. 

ᒪᐃ 31−ᖑᑎᓪᓗᒍ ᑕᒫᓂ ᐊᕐᕌᒍᒥ ᒥᓂᔅᑕ 

ᐅᖃᓚᐅᖅᓯᒪᖕᒪᑦ ᑖᓐᓇᒎᖅ ᐅᒥᐊᒃᑯᕕᒃᓴᐅᑉ 

ᑐᓚᒃᑕᕐᕕᔅᓴᐅᑉ ᑎᑎᕋᐅᔭᖅᑕᐅᓯᒪᓂᖓ 

ᐱᔭᕇᖅᓯᒪᓕᕐᓂᐊᕐᒪᑦ ᔮᓐᓄᐊᕆ 2018−ᖑᓕᖅᐸᑦ. 

ᐊᒻᒪᓗ ᑕᐃᔅᓱᒪᓂᒎᖅ ᑕᖅᑭᒥ ᓱᓕ ᑕᖅᑭᐅᑉ ᓄᓐᖑᐊᓂ 

ᓴᖅᑭᑕᐅᔪᒫᖅᖢᓂ ᑭᒃᑯᑐᐃᓐᓇᕐᓄᑦ ᓴᓇᔪᒪᔪᖃᕋᔭᕐᒪᖔᑦ 

ᑕᑯᒃᓴᕈᖅᑎᑕᐅᒐᔭᖅᑐᓂ.  
 

ᐃᑉᐸᒃᓴᖅ ᒥᓂᔅᑕ ᐅᖃᓚᐅᕋᕕᑦ ᐊᒻᒪ ᐅᖃᓕᒫᕈᒪᓪᓗᖓ 

ᑲᑎᒪᔾᔪᑎᕕᓂᕐᓂᒃ ᑕᐃᒧᖔᕈᒪᓪᓗᖓ 

ᖃᐅᔨᒪᒐᓗᐊᖅᑐᖓ ᐅᔾᔨᕈᓱᒃᖢᖓᓗ ᑲᑎᒪᔾᔪᑎᕕᓃᑦ 

ᐋᖅᑭᓱᖅᓯᒪᓐᖏᑦᑐᑦ ᑎᑎᕋᕐᕕᒃᓯᒪᓐᖏᑦᑐᑦ. ᑭᓯᐊᓂ ᐅᓇ 

ᑕᐃᒧᖔᓚᐅᕐᓚᒍ. ᒥᓂᔅᑕ ᐃᒪᓐᓇ ᐅᖃᓚᐅᕋᕕᑦ 

ᐃᓚᖓᒍᑦ, “ᑕᒪᒃᑯᐊ ᐱᔪᓐᓇᐅᑎᓕᒫᑦ ᐃᓱᒪᒋᔭᐅᕗᑦ 

ᐱᔭᕇᖅᑕᐅᓯᒪᓂᐊᕐᓂᕋᖅᑕᐅᓪᓗᑎᑦ ᑎᓯᐱᕆ 2017. 

ᖁᔭᓐᓇᒦᒃ, ᐅᖃᖅᑏ.” ᑕᐃᒧᖔᕇᖅᐸᕋ.  
 

ᖃᐅᔨᒪᒐᓗᐊᖅᑐᖓ ᒥᓂᔅᑕ ᐊᐅᓚᑦᑎᔪᓐᓇᖏᑦᑐᑎᑦ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑕ ᐱᓕᕆᐊᖏᓐᓂᒃ 

ᐋᖅᑭᓯᒪᓂᕆᔭᖏᓐᓂᓪᓗ ᑭᓯᐊᓂ ᓂᕆᐅᒃᑐᖓ ᑖᓐᓇ 

ᑖᓐᓇᑐᖅ ᑎᑎᕋᐅᔭᖅᑕᐅᓯᒪᓂᖓ 

ᑎᑎᕋᐅᔭᖅᑕᐅᕙᓪᓕᐊᓂᖓᓗ ᐅᒥᐊᒃᑯᕕᒃᓴᐅᑉ 

ᑭᖑᕙᕆᐊᖅᑎᑕᐅᑦᑕᐃᓕᓕᑐᖅ ᓄᓇᕗᒻᒥ 

ᐊᕙᑎᓕᕆᔨᒃᑯᑦ ᑲᑎᒪᔨᖏᑕ ᐱᓕᕆᔭᕆᐊᖃᕐᓂᖏᓐᓄᑦ.  
 

ᒥᓂᔅᑕ ᐊᐱᕆᓚᐅᕐᓚᒋᑦ ᐅᒥᐊᒃᑯᕕᔅᓴᖅ ᒥᑦᑎᒪᑕᓕᖕᒥ 

ᑎᑎᕋᐅᔭᖅᑕᐅᓂᖓ ᒫᓐᓇ ᓇᓃᓕᖅᐸ? 

ᖃᓄᐃᓕᖓᓕᖅᐸ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᖅ, ᒥᔅ ᒫᓂᑲ ᐃᐊᓪ−ᑲᓇᔪᖅ. 
 

ᐊᖓᔪᖅᑳᖅ ᒫᓂᑲ ᐃᐊᓪ−ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐊᒻᒪᓗ ᖁᔭᓐᓇᒦᖅᓱᒍ ᑖᓐᓇ 

ᑐᑭᓯᒋᐊᒃᑲᓐᓂᕈᒪᖕᒪᑦ. ᑖᓐᓇ ᓱᓕ ᑕᐃᒪᓕᖓᔪᖅ 

ᓂᕆᐅᒋᔭᐅᔪᖅ ᑕᐃᑲᓂ ᑎᑎᕋᐅᔭᖅᑕᐅᓂᖓ ᑖᓐᓇ 

ᔮᓐᓄᐊᓕᒥ ᐱᔭᕇᖅᑕᐅᓯᒪ...ᐃᓛᒃ ᑲᒪᒋᔭᐅᔭᖃᕐᓂᖓ 

ᑖᓐᓇ ᓱᓕ ᑕᐃᒪᐃᓕᖓᔪᖅ. ᐊᒻᒪ ᐅᐱᕐᖔᒃᑯᑦ ᑕᐃᑲᓂ 

ᐊᕐᕌᒍᒋᓂᐊᖅᑕᑦᑎᓐᓂᒃ tendering-ᑕᐅᕙᓪᓕᐊᒍᒪᓪᓗᓂ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᐃᓄᒃ. 
 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᓐᓇ ᐅᖃᐅᓯᖅ 

ᒥᓂᔅᑕ ᐅᖃᐅᓯᕆᕋᑖᖅᑕᐃᑦ ᐃᒻᒪᖄ ᑭᖑᓂᖓᒍᑦ 

ᖃᐅᔨᒋᐊᒃᑲᓐᓂᕐᓂᐊᖅᑕᕋ ᐅᐱᕐᖔᒃᑯᒡᒎᖅ 

ᓴᖅᑭᑕᐅᒐᔭᖅᑰᔨᖕᒪᑦ ᑳᓐᑐᕌᒃᑕᐅᑎᑕᐅᓇᓱᒡᓗᓂ. 

ᐃᓗᐊᖏᓕᐅᕈᑎᒋᔭᐅᑎᒋᒐᒃᑯᑦ. ᑖᓐᓇ, 

ᐅᖃᖅᓯᒪᐃᓐᓇᕋᓗᐊᕋᔅᓯ ᐅᑭᐅᕉᖅ ᐱᒋᐊᑐᐊᖅᐸᑦ 2018 

ᓴᖅᑭᑦᑎᓂᐊᖅᑐᓯ ᑕᒪᑐᒥᖓ. ᑭᓯᐊᓂ ᑖᓐᓇ 

ᕿᒪᓚᐅᑲᒡᓚᒍ ᐊᐱᖅᑯᑎᒃᓴᒃᑲ ᐅᑯᐊ 

ᐅᑎᕐᕕᒋᓚᐅᑲᒍᒪᒐᒃᑭᑦ. 
 

ᐋᒡᒌᓯ 8-ᖑᑎᓪᓗᒍ ᐊᐅᔭᖅ ᓄᓇᕗᑦ ᒐᕙᒪᒃᑯᑦ 

ᑐᓂᓯᓚᐅᕐᒪᑕ ᐅᖃᐅᓯᕆᔭᒥᖕᓂᒃ ᐃᓱᒪᒋᔭᒥᓐᓂᒡᓗ 

ᑖᔅᓱᒧᖓ ᒥᑦᑎᒪᑕᓕᖕᒥ ᐅᒥᐊᒃᑯᕕᒃᓴᐅᑉ 

ᓴᓇᔭᐅᓂᕆᒐᔭᖅᑕᖏᓐᓄᑦ. ᑖᒃᑯᓄᖓ ᓄᓇᕗᒻᒥ 

ᐊᕙᑎᓕᕆᔨᒃᑯᑦ ᑲᑎᒪᔨᖏᓐᓄᑦ, ᓇᓗᓇᖏᑦᑎᐊᕐᓂᐊᕐᒪ 

ᒥᓂᔅᑕ ᐅᖃᐅᓚᐅᕐᒪᖔ ᑖᓐᓇ ᒐᕙᒪᒃᑯᓐᓂᑦ 

ᑐᓂᔭᐅᓚᐅᖅ ᐊᕙᑎᓕᕆᔨᒃᑯᓐᓄᑦ ᐃᕝᕕᑦ ᓇᖕᒥᓂᖅ 

ᑕᑯᓚᐅᖅᐱᐅᒃ ᐅᖃᓕᒫᓚᐅᖅᐱᐅᒃ, ᐊᖏᓚᐅᖅᐱᐅᓪᓗ 

ᑐᓂᔭᐅᓚᐅᖏᓐᓂᖓᓂᒃ ᑖᒃᑯᓄᖓ ᑲᑎᒪᔨᓄᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ 

ᐱᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ−ᑲᓇᔪᖅ. 
 

ᐊᖓᔪᖅᑳᖅ ᒫᓂᑲ ᐃᐊᓪ−ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᑖᓐᓇ ᑭᓱᒥᒃ ᐊᐱᕆᓪᓚᕆᒻᒪᖔᖅ 

ᑐᑭᓯᑦᓯᐊᖅᑰᖏᓐᓇᒃᑯᑦ, ᐅᖃᖅᑎᑦᑎᔩ.  
 

ᓇᓗᓇᐃᕆᐊᒃᑲᓐᓂᕐᓗᖓ ᐅᖃᖅᑲᐅᔭᓐᓂᒃ ᑖᓐᓇ 

ᐱᔪᓐᓇᐅᑎ ᑕᕝᕙ ᑎᓯᕙᒥ ᐃᓱᓕᕝᕕᖃᕐᓂᐊᕐᓂᖓ 

ᓂᕆᐅᒋᔭᐅᔪᖅ. ᑕᐃᓐᓇ ᑎᑎᕋᐅᔭᖅᓯᒪᓂᖓ 

ᐱᔭᕇᖅᑕᐅᓂᐊᖅᓱᒋᔭᐅᔪᖅ ᔮᓐᓄᐊᓕᒥ 2018. ᑖᓐᓇᓕ 

ᐅᐱᕐᖔᒃᑯᑦ ᓴᓇᔭᐅᒍᒪᓂᖓ ᓲᕐᓗ awarding-

ᖑᓂᕋᖅᑕᐅᔪᖅ ᖃᓪᓗᓈᑎᑐᑦ, ᓴᓇᔭᐅᖁᔭᐅᓕᕐᓗᓂ 

ᑕᐃᑲᓂᓕ ᐅᐱᕐᖔᒥ ᑕᒪᓐᓇ  

ᐱᔭᕇᖅᓯᒪᓯᒐᔭᖅᑐᖅ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑐ 

ᐃᓄᒃ. 



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒐ 

ᑭᐅᔭᐅᖏᑦᑎᐊᒻᒪᕆᖕᒪᑦ. ᑕᐃᓗ ᑐᑭᓯᓇᕐᓗᒍ 

ᐊᐱᖅᑯᑎᑲᓐᓂᕈᒪᒐᓗᐊᕋᒃᑯᑦ ᐊᐱᖅᑯᑎᒃᓴᒪ ᐃᓚᖓ 

ᕿᒪᒋᐊᖃᓕᕐᓂᐊᕆᓪᓗᒍᖃᐃ. ᑐᑭᓯᑎᑦᑐᒪᒐᓗᐊᕆᒃᑭᑦ 

ᒥᓂᔅᑕ ᑭᓯᐊᓂ ᐊᐱᖅᑯᑎᒃᓴᖃᒃᑲᓐᓂᕋᒪ. 

ᕿᒪᑲᐃᓐᓇᓚᐅᕐᒪᒍ, ᐊᐱᖅᑯᑎᒃᓴᕋ ᐅᓇ 

ᐊᐱᖅᑯᑎᒋᔪᒪᒐᒃᑯ ᓱᓕ.  

 

ᑕᐃᒃᑯᐊ ᒐᕙᒪᒃᑯᑦ ᑐᓂᓚᐅᖅᑕᖏᑦ ᑖᒃᑯᐊ 

ᐊᕙᑎᓕᕆᔨᒃᑯᓐᓄᑦ ᐅᖃᓕᒫᖅᓯᒪᒐᒃᑭᑦ ᐊᒻᒪᓗ 

ᐅᖃᓕᒫᖅᓯᒪᓪᓗ ᐅᔾᔨᕈᓱᒃᑐᖓᓗ ᑖᒃᑯᐊ 

ᐃᓕᖅᑯᓯᓕᕆᔨᒃᑯᑦ ᑎᑎᕋᖅᓯᒪᖕᒪᑕ ᑕᐃᑯᖓ 

ᐃᓱᒫᓘᑎᒋᔭᒥᓐᓂᒃ ᐊᒻᒪᓗ ᐃᓱᒪᒋᔭᒥᓐᓂᒃ ᑖᔅᓱᒧᖓ 

ᒥᑦᑎᒪᑕᓕᖕᒥᒃ ᐅᒥᐊᒃᑯᕕᒃᓴᖅ ᓴᓇᔭᐅᓂᐊᕐᓂᖓᓄᑦ. 

ᐃᓱᒫᓘᑎᖃᖅᖢᑎᒃ ᐃᓱᒪᒋᔭᐅᔭᕆᐊᖃᖅᑐᖃᕐᒪᒡᒎᖅ 

ᐊᑦᑕᕆᔭᐅᔪᖃᕐᒪᓪᓘᓐᓃᑦ ᓄᓇᖃᕐᕕᕕᓂᕐᓂᒃ.  

 

ᒥᓂᔅᑕ ᐊᐱᕆᓚᐅᕐᓚᒋᑦ, ᑖᒃᑯᐊ ᐃᓱᒫᓘᑎᒋᓯᒪᔭᖓᑦ 

ᐃᓕᖅᑯᓯᓕᕆᔨᒃᑯᑦ ᖃᓄᖅ ᑭᐅᓯᒪᕕᓯᐅᒃ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᕐᒧᑦ ᒥᓂᔅᑐᖓ, ᒥᔅ ᒫᓂᑲ ᐃᐊᓪ−ᑲᓇᔪᖅ. 

 

ᐊᖓᔪᖅᑳᖅ ᒫᓂᑲ ᐃᐊᓪ−ᑲᓇᔪᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗᑦᑕᐅᖅ 

ᐊᐱᖅᓱᖅᑐᖅ. ᑖᓐᓇ, ᐅᖃᖅᑏ, ᑐᓂᔭᐅᓯᒪᔪᖅ ᑖᒃᑯᐊ 

ᑐᒃᓯᕋᐅᑎᓕᐅᔪᔪᑦ ᓄᓇᕗᒻᒥ ᐊᕙᑎᓕᕆᔨᒃᑯᑦ 

ᑲᑎᒪᔨᖏᓐᓄᑦ ᑲᒪᒋᔭᐅᔪᖅ ᒫᓐᓇ. ᐃᓚᐅᖃᑦᑕᖏᓐᓇᒪ 

ᑕᐃᒃᑯᓄᖓ ᐱᓕᕆᕕᕗᓪᓗ  

ᑕᐃᒃᑯᓄᖓ ᐊᕝᕕᐊᔾᔮᖏᒻᒪᑕ ᐱᓕᕆᐊᖏᓐᓂ 

ᐊᕙᑎᓕᕆᔨᒃᑯᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ 

ᐱᕕᖃᕈᓐᓃᕐᒪᑦ. ᑲᔪᓯᓗᑕ, ᑲᑎᒪᔾᔪᑎᒃᓴᑦᑎᓐᓄᑦ 

ᐅᑎᕐᓗᑕ. 7. ᑎᑎᖅᑲᑎᒍᑦ ᐊᐱᖅᑯᑏᑦ. 8. ᑎᑎᖅᑲᑎᒍᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. (ᑐᓵᔨᑎᒍᑦ) 9. 

ᑭᐅᔾᔪᑏᑦ ᑲᒥᓯᓇᐅᑉ ᐅᖃᐅᓯᕐᖓᐅᑎᒋᓚᐅᖅᑕᖏᓐᓄᑦ.  

10. ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. 11. ᑭᐅᔾᔪᑏᑦ 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓄᑦ.  12.  

ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᕿᒥᕐᕈᓚᐅᖅᑎᓪᓗᒋᑦ 

ᐱᖁᔭᒃᓴᓂᒃ ᐊᓯᖏᓐᓂᒡᓗ. 13. ᓴᖅᑭᑕᐅᓂᖏᑦ 

ᑎᑎᖅᑲᑦ. (ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ 

ᐃᖃᓗᐃᑦ−ᓯᓈ, ᒥᔅᑕ ᐹᓪ ᐅᑲᓕᖅ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 345 - 4(3): ᑎᑎᖅᑲᐅᓯᐊᑦ 

ᐱᔾᔪᑎᓖᑦ ᐃᖃᓗᐃᑦ ᖃᖓᑕᓲᖃᕐᕕᖓᓐᓂᒃ 

(ᐅᑲᓕᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 346 - 4(3): ᐊᔾᔨᓕᐊᒥᓂᖅ 

ᐊᕐᕕᐊᓂ ᐅᖅᓱᐊᓗᖃᑎᐅᖃᕐᕕᒻᒥ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᒪᕐᕉᓐᓂᒃ ᐊᓚᒃᑲᐃᔪᒪᓕᕐᒥᔪᖓ ᑲᑎᒪᕕᑎᓐᓄᑦ.  

 

ᑖᓐᓇ ᓯᕗᓪᓕᖅ ᑎᑎᕋᖃᑦᑕᓚᐅᖅᑕᒃᑲ ᒥᓂᔅᑑᔪᒧᑦ 

ᐃᖏᕐᕋᔪᓕᕆᔨᒃᑯᓐᓄᑦ, ᑖᓐᓇ ᐃᓄᐃᑦ ᓴᓇᓐᖑᐊᒐᖏᑦ 

ᐊᓚᒃᑲᐅᒪᑎᑕᐅᓂᖏᓐᓄᑦ ᐃᖃᓗᐃᑦ ᒥᕝᕕᖓᓂ ᐊᒻᒪᓗ 

ᖁᔭᒋᕙᕋ ᑖᓐᓇ ᑭᐅᔪᓐᓇᓚᐅᕐᒪᑦ ᒥᓂᔅᑑᔪᖅ ᐊᒻᒪᓗ 

ᑖᒃᑯᐊ ᐊᓚᒃᑲᓯᓐᓈᕐᓂᐊᕆᓪᓗᒋᑦ.  

 

ᐊᐃᑉᐸᖓᓗ ᑖᓐᓇ ᐅᖃᐅᓯᕆᖅᑲᐅᔭᕋ ᐊᔾᔨᓐᖑᐊᖅ 

ᖃᐅᒻᒪᖅᑯᑎᓂᒃ ᐅᓪᓛᒃᑯᑦ ᐊᑐᕐᓂᖅ 

ᐅᖅᓱᖃᐅᑎᐊᓗᓐᓂᒃ ᐊᕐᕕᐊᓂ.  

 

ᑖᒃᑯᐊ ᑕᕝᕙ ᐊᓚᒃᑲᓂᐊᖅᑕᒃᑲ ᑕᕝᕙᓂ ᑲᑎᒪᕕᑦᑎᓐᓂ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑎᑎᖅᑲᑦ 

ᓴᖅᑭᑕᐅᓂᖏᑦ. ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᔫ 

ᓴᕕᑲᑖᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 347 - 4(3): ᓄᓇᒥᐅᑕᓂᑦ 

ᐸᐸᑦᑎᕕᒻᒧᑦ ᐊᕐᕌᒍᑕᒫᑦ ᐅᓂᒃᑳᖅ 2016−2017 

(ᓴᕕᑲᑖᖅ) 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐅᓪᓗᒥ ᓴᖅᑭᑦᑎᔪᒪᔪᖓ  



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᕙᑎᓕᕆᔨᒃᑯᑦ ᓄᓇᒥᐅᑕᓕᕆᔨᒃᑯᑦ ᐱᐅᖅᓱᐊᕐᓂᕐᒧᑦ 

ᑮᓇᐅᔭᓂᑦ ᐸᐸᑕᐅᖃᑦᑕᖅᑐᖅ ᐊᕐᕌᒍᑕᒫᖅᓯᐅᑎ 

ᐅᓂᒃᑳᖏᑦ ᐊᐃᐳᕈ 1, 2016−ᒥ ᑎᑭᓪᓗᒍ ᒫᑦᓯ 31, 

2017. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑎᑎᖅᑲᑦ 

ᓴᖅᑭᑕᐅᓂᖏᑦ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅᑕ ᔮᓂ 

ᒪᐃᒃ.  

 

ᓴᖅᑭᑕᐅᔪᖅ ᑎᑎᖅᑲᒃ 348 - 4(3): ᑐᓴᒐᒃᓴᖅ 

ᐅᓂᒃᑳᒥᒃ ᕿᒥᕐᕈᓇᒃᑕᐅᓂᖓᓂᒃ 2014−2015 

ᐊᕐᕌᒍᑕᒫᑦ ᐅᓂᒃᑳᖓ ᑐᓴᕈᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓯᓇ ᓄᓇᕗᒥ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᑕᕝᕙᓂ ᓴᖅᑭᑎᑦᑎᔪᒪᓪᓗᖓ ᑖᒃᑯᓂᖓ ᑐᓴᕋᔅᓴᐅᔪᓂᒃ 

ᐅᓂᒃᑳᓕᐊᖑᓯᒪᔪᑦ ᑖᒃᑯᓂᖓ ᕿᒥᕐᕈᓂᕐᓂ 2014−15 

ᐊᕐᕌᒍᓕᒫᖅᓯᐅᒻᒥᒃ ᐅᓂᒃᑳᒥᒃ ᑖᒃᓄᖓ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓯᓇᒧᑦ ᑕᒫᓂ ᓄᓇᕗᒻᒥ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ. 

(ᑐᓵᔨᑎᒍᑦ) ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅᑕ ᒪᐃᒃ.  

 

ᓴᖅᑭᑕᐅᔪᖅ ᑎᑎᖅᑲᒃ 349 - 4(3): ᑭᖑᓪᓕᖅᐹᖅ 

ᑐᓴᒐᒃᓴᖅ ᐅᓂᒃᑳᓕᐊᒥᒃ ᖃᐅᔨᓴᖅᑎᕐᔪᐊᒥᒃ 

ᑲᓇᑕᒥ ᓄᓇᕗᑦ ᒪᓕᒐᓕᐅᕐᕕᖓᓐᓄᒃ, 2014−ᒥ 

ᑲᔪᓯᓂᖓᓂᒃ ᐅᓂᒃᑳᖅ ᓯᕈᓰᑦ ᐃᓚᒌᓪᓗ 

ᐱᔨᑦᑎᖅᑕᐅᓂᖏᓐᓄᑦ ᓄᓇᕗᒥ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᒪᒥᐊᓇᖅ.  

 

(ᑐᓵᔨᑎᒍᑦ) ᖁᕕᐊᓱᑦᑐᖓ ᓴᖅᑭᑦᑎᔭᕆᐊᔅᓴᖅ 

ᑭᖑᓪᓕᖅᐹᖅᓯᐅᒻᒥᒃ ᐅᓂᒃᑳᖓ  

ᑕᒻᒪᖅᓯᒪᔪᖅᓯᐅᖅᑎᐅᑉ ᑲᓇᑕᒥ ᒪᓕᒐᓕᐅᕐᕕᒻᒧᑦ 

ᐅᓂᒃᑳᖏᑦ ᓄᓇᕗᒻᒥ 2014 

ᖃᐅᔨᒋᐊᒃᑲᓐᓂᓚᐅᖅᑎᓪᓗᒍ ᓱᕈᓰᑦ 

ᐃᓚᒌᓪᓗ ᐱᔨᑦᓯᖅᑕᐅᔾᔪᑎᖏᓐᓂᒃ ᓄᓇᕗᒻᒥ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 14. ᖃᐅᔨᒃᑲᐃᔾᔪᑎ 

ᐱᖁᔨᕗᖔᕈᑎᒃᓴᒧᑦ. 15.  

ᖃᐅᔨᒃᑲᐃᔾᔪᑎ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ 

ᐱᖁᔭᒃᓴᐃᑦ. ᑕᓯᐅᔭᕐᔪᐊᒧᑦ ᒪᓕᒐᓕᐅᖅᑎ, ᒥᔅᑕ ᕋᒻᐴᑦ.  

 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 56 - ᒪᓕᒐᖅ ᐱᔾᔪᑎᓕᒃ ᐃᓛᒃᑰᖅᑐᓂᒃ 

ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ - 

ᖃᐅᔨᒃᑲᐃᒍᑦ 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖃᐅᔨᒃᑲᐃᕗᖓ ᐅᓪᓗᑐᐃᓐᓇᕐᒥ ᓯᑎᕝᕙ 15, 2017, 

ᐅᑯᓂᖓ ᐱᒋᐊᖅᑎᑦᑎᓂᐊᕋᒪ ᒪᓕᒐᒃᓴᖅ 56, ᐱᔾᔪᑎᓕᒃ 

ᐃᓛᒃᑰᖅᑐᓂᒃ ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ, 

ᓯᕗᓪᓕᖅᐹᖓᓐᓂᒃ ᐅᖃᓕᒫᖅᑕᐅᓛᖁᓪᓗᒍ.  

 

ᐱᕕᔅᓴᖅ ᓈᒻᒪᓯᑉᐸᑦ ᐅᓪᓗᒥ ᐱᖁᔨᕗᖔᕈᒪᓗᖓ 

ᑐᒃᓯᕋᕐᓂᐊᕐᒥᔪᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 16. ᐱᖁᔨᕗᖔᕈᑏᑦ.  

17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑕ ᐋᓚᓐ ᕋᒻᐴᑦ.  

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᑐᖓ 

ᒪᓕᒐᓕᐅᕐᕕᒻᒥ ᐊᑐᓐᖏᑲᐃᓐᓇᖁᓪᓗᒍ ᑐᓴᖅᑎᑎᔾᔪᑎ 

ᒪᓕᒐᒃᓴᖅ 56, ᐱᔾᔪᑎᓕᒃ ᐃᓛᒃᑰᖅᑐᓂᒃ 

ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ, ᓯᕗᓪᓕᐹᒥ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐊᖏᖅᑕᐅᔪᒪᒻᒪᑦ ᒪᓕᒐᒃᓴᖅ 56  



ᐱᖓᑦᓯᖅ, ᓯᑎᐱᕆ 13, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᓕᒫᖅᑕᐅᔪᓐᓇᖅᓯᖁᓪᓗᒍ ᓯᕗᓪᓕᖅᐹᖓᓐᓂᒃ  

ᐅᓪᓗᒥ. ᐋᒡᒑᖅᑐᖃᖅᐹ? ᐋᒡᒑᖅᑐᒥᒃ ᑐᓴᓐᖏᓐᓇᒪ, ᒥᔅᑕ 

ᕋᒻᐴᑦ, ᑲᔪᓯᔪᓐᓇᖅᐳᑎᑦ. 

 

ᒪᓕᒐᒃᓴᖅ 56 - ᒪᓕᒐᖅ ᐱᔾᔪᑎᓕᒃ ᐃᓛᒃᑰᖅᑐᓂᒃ 

ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ 

ᐊᒻᒪ ᐅᖃᖅᑎ. ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ 

ᒪᓕᒐᓕᐅᖅᑎ ᐃᖃᓗᑦᑑᑦᑎᐊᒧᑦ, ᒪᓕᒐᒃᓴᖅ 56, 

ᐱᔾᔪᑎᓕᒃ ᐃᓛᒃᑰᖅᑐᓂᒃ ᐱᓕᕆᔨᒋᔭᐅᔪᓂᑦ 

ᒪᓕᒐᓕᐅᕐᕕᒻᒧᑦ, ᐅᖃᓕᒫᖅᑕᐅᖁᓪᓗᒍ 

ᓯᕗᓪᓕᖅᐹᖓᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᖕᒪᑦ. 

ᓈᒻᒪᒃᓴᖅᑐᑦ. ᖁᔭᓐᓇᒦᒃ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ 

ᑲᔪᓯᕗᖅ. 

 

(ᑐᓵᔨᑎᒍᑦ) 18. ᒪᓕᒐᒃᓴᐃᑦ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᐃᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑕ ᕋᒻᐴᑦ. 

 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᐃᑦ 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᖏᖅᑕᐅᔪᒪᕗᖓ ᖁᔭᓈᖅᑕᐅᖁᓪᓗᒍ 

ᖃᐅᔨᒃᑲᐃᒋᐊᖃᕐᓂᖅ ᒪᓕᒐᒃᓴᖅ 56, ᐱᔾᔪᑎᓕᒃ 

ᐃᓛᒃᑰᖅᑐᓂᒃ ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ, 

ᐅᖃᓕᒫᖅᑕᐅᔪᓐᓇᖁᓪᓗᒍ ᐊᐃᑉᐹᓂᒃ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐊᖏᖅᑕᐅᔪᒪᖕᒪᑦ ᒪᓕᒐᒃᓴᖅ 56 

ᐅᖃᓕᒫᖅᑕᐅᔪᓐᓇᖅᓯᖁᓪᓗᒍ ᐊᐃᑉᐹᓂᒃ ᐅᓪᓗᒥ. 

ᐋᒡᒑᖅᑐᖃᖅᐹ? ᐋᒡᒑᖅᑐᒥᒃ ᑐᓴᓐᖏᓐᓇᒪ, ᒥᔅᑕ ᕋᒻᐴᑦ, 

ᑲᔪᓯᔪᓐᓇᖅᐳᑎᑦ. 

 

ᒪᓕᒐᒃᓴᖅ 56 - ᒪᓕᒐᖅ ᐱᔾᔪᑎᓕᒃ ᐃᓛᒃᑰᖅᑐᓂᒃ 

ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ ᒪᓕᒐᓕᐅᖅᑎ 

ᐃᖃᓗᑦᑑᑦᑎᐊᒧᑦ, ᒪᓕᒐᒃᓴᖅ 56, ᐱᔾᔪᑎᓕᒃ  

ᐃᓛᒃᑰᖅᑐᓂᒃ ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ, 

ᐅᖃᓕᒫᖅᑕᐅᖁᓪᓗᒍ ᐊᐃᑉᐹᓂᒃ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᐋᖅᑭᒋᐊᕆᕗᖅ 

ᐊᑐᐃᓐᓇᖃᕐᓂᖅ ᑐᓴᕈᑎᓂᒃ ᐊᒻᒪ ᓴᐳᔾᔨᓂᕐᒧᑦ 

ᑲᓐᖑᓇᖅᑎᑕᐅᔪᓂᒃ ᒪᓕᒐᖅ, ᐊᑲᐅᓐᖏᓕᐅᕆᓂᕐᒧᑦ 

ᒪᓕᒐᖅ, ᒪᓕᒐᓕᐅᕐᕕᖕᒧᑦ ᐊᒻᒪ ᓯᕗᓕᖅᑎᓄᑦ ᑲᑎᒪᔨᓄᑦ 

ᒪᓕᒐᖅ, ᓄᓇᕗᒻᒥ ᓂᕈᐊᖅᑎᓕᕆᓂᕐᒧᑦ ᒪᓕᒐᖅ, 

ᐅᖃᐅᓯᕐᓄᑦ ᐃᓕᓴᕆᔭᐅᔪᓄᑦ ᒪᓕᒐᖅ ᐊᒻᒪᓗ 

ᑭᒡᒐᖅᑐᐃᔨᒧᑦ ᓱᕈᓯᕐᓄᑦ ᒪᒃᑯᒃᑐᓄᓪᓗ ᒪᓕᒐᖅ ᐊᔾᔨᒌᒥᒃ 

ᑐᑭᑖᖅᑎᑕᐅᖁᓪᓗᒋᑦ ᖃᓄᐃᓕᖓᓂᐊᕐᓂᖏᓐᓄᑦ 

ᐊᑲᐅᓐᖏᓕᐅᖅᑕᐃᓕᓂᕐᒧᑦ ᑲᒥᓴᓇ, ᑐᓴᕈᑎᓄᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ, ᓂᕈᐊᖅᑐᓕᕆᔨᒻᒪᕆᒃ, 

ᐅᖃᐅᓯᓕᕆᓂᕐᒧᑦ ᑲᒥᓴᓄ ᐊᒻᒪᓗ ᑭᒡᒐᖅᑐᐃᔨ ᓱᕈᓯᕐᓄᑦ 

ᒪᒃᑯᒃᑐᓄᓪᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᒻᒪᑦ. ᓈᒻᒪᒃᓴᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

(ᑐᓵᔨᑎᒍᑦ) ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪ 

ᒪᓕᒐᒃᓴᖅ 56 ᑐᓐᓂᕆᔭᐅᕗᖅ ᑲᑎᒪᑐᐃᓐᓇᖅᑐᓄᑦ 

ᒪᓕᒐᓕᐅᕐᕕᒻᒥ ᒪᓕᒐᒃᓴᓕᐊᖑᓯᒪᓂᖓᓄᑦ. 

 

19. ᑲᑎᒪᑐᐃᓐᓇᕐᓂᖅ ᒪᓕᒐᒃᓴᓂᒃ ᐊᓯᖏᓐᓂᒡᓗ. 

ᒪᓕᒐᒃᓴᖅ 27, 51, 52, 53 ᐊᒻᒪᓗ 56, ᒥᔅᑕ ᔫ ᐃᓄᒃ 

ᐃᒃᓯᕙᐅᑕᐅᓗᓂ. 

 

ᑲᔪᓯᓚᐅᓐᖏᓂᑦᑎᓐᓂ ᑲᑎᒪᑐᐃᓐᓇᕐᓂᕐᒧᑦ, 

ᓄᖅᑲᖔᑲᐃᓐᓇᕐᓂᐊᖅᑐᒍᑦ 20 ᒥᓇᓂᒃ. 

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᖅᑎ. 

 

>>ᓄᖅᑲᑲᐃᓐᓇᖅᑐᑦ 15:43ᒥ ᑲᔪᓯᓪᓗᑎᓪᓗ 

ᑲᑎᒪᑐᐃᓐᓇᕐᓂᕐᒧᑦ 16:09ᒥ 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᐃᓄᒃ): ᐅᓐᓄᓴᒃᑯᑦ. ᐅᓐᓄᓴᒃᑯᑦ 

ᓄᓇᕗᒥᐅᑦ, ᓄᓇᖅᑲᑎᒃᑲᓗ ᒥᑦᑎᒪᑕᓕᒻᒥᐅᑦ, ᑏᕖᒃᑯᑦ 

ᑕᐅᑐᑦᑐᑦ, ᓈᓚᐅᑎᒃᑯᑦ ᑐᓵᔪᑦ, ᑲᑎᒪᕕᖁᑎᔅᓯᓐᓄᑦ 

ᑐᓐᖓᓱᒋᑦᑎ. 

 

ᒫᓐᓇ ᑲᑎᒪᔨᑐᐃᓐᓇᐅᑎᓪᓗᑕ ᐱᓕᕆᐊᒃᓴᖃᖅᑎᑕᐅᒐᑦᑕ 

ᐅᑯᓂᖓ ᐱᖁᔭᒃᓴᓂᒃ ᓈᓴᐅᑎᓖᑦ 27, 51, 52, 53, 

ᐊᒻᒪᓗ 56. ᑲᒪᑎᔩᑦ ᒫᓐᓇ ᖃᓄᐃᒃᑐᒪᕕᓯ? ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓐᓄᓴᒃᑯᑦ 

ᐃᒃᓯᕙᐅᑖᖅ, ᑲᒪᒋᔪᒪᔭᕗᑦ ᒪᓕᒐᒃᓴᖅ 56. ᖁᔭᓐᓇᒦᒃ, 

ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᐊᖏᖃᑎᒌᒃᐱᑖ ᑖᓐᓇ ᐱᖁᔭᒃᓴᖅ 

ᓈᓴᐅᑎᓕᒃ 56 ᐱᓕᕆᐊᕆᖅᑳᕈᒪᓪᓗᑎᒍ, 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᒪᓕᒐᒃᓴᖅ 56 - ᒪᓕᒐᖅ ᐱᔾᔪᑎᓕᒃ ᐃᓛᒃᑰᖅᑐᓂᒃ 

ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᔪᓯᓚᐅᖅᑕ, ᒫᓐᓇ 

ᐊᐱᕆᔪᒪᔭᕋ ᑖᓐᓇ ᐅᖃᖅᑎ ᑕᕝᕙ 

ᐊᐱᖅᓱᑕᐅᕕᖕᒦᖃᑎᖃᕈᒪᖕᒪᖔᖅᐱᑦ, ᐅᖃᖅᑏ? 

 

ᐅᖃᖅᑎ: ᖁᔭᓐᓇᒦᒃ. ᐄ, ᐱᖃᑎᖃᕈᒪᔪᖓ 

ᐃᖅᑲᓇᐃᔭᖅᑎᑦᑎᓂᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᐅᖃᖅᑎ ᑕᒡᕙᓂ 

ᐊᐱᖅᓱᑕᐅᕕᖏᒦᖃᑎᖃᕈᒪᖕᒪᑦ ᐱᓕᕆᖃᑎᒋᔭᒥᓂᒃ, 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᖅᓱᖅᑏ, ᑖᒃᑯᐊ 

ᐃᖅᑲᓇᐃᔭᖅᑎᖏᑦ ᑲᑎᒪᔨᕕᐅᑉ ᐃᓗᐊᓄᑦ 

ᐃᓯᖅᑎᑲᐃᓐᓇᒃᑭᑦ.  

 

ᖁᔭᓐᓇᒦᒃ, ᐃᖅᓱᖅᑏ. ᐅᖃᖅᑏ, ᑖᓐᓇ ᑕᕝᕙᓂ 

ᐊᐱᖅᓱᑕᐅᕕᖕᒦᖃᑎᒋᔭᐃᑦ ᑭᓇᐅᒻᒪᖔ 

ᐅᖃᐅᑎᓚᐅᖅᑎᒍ. ᐅᖃᖅᑏ. 

 

ᐅᖃᖅᑎ: ᑖᓐᓇ ᓴᓂᓐᓃᑦᑐᖅ ᑕᓕᖅᐱᓐᓂᑦ, (ᑐᓵᔨᑎᒍᑦ) 

ᑎᑎᕋᖅᑎ ᒥᔅᑕ ᔮᓐ ᑯᐊᒃ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑎᑎᕋᖅᑎ, ᑲᑎᒪᕕᐅᑉ 

ᐃᓗᐃᓄᑦ ᑐᓐᖓᓱᒋᑦ.  

 

ᑕᐃᒪ ᐱᓕᕆᐊᒃᓴᖃᕋᑦᑕ ᐱᓕᕆᐊᒃᓴᖃᕋᑦᑕ ᑖᒃᓱᒥᖓ 

ᐱᖁᔭᒃᓴᖅ ᓈᓴᐅᑎᓕ 56, ᑖᔅᓱᒧᖓ ᐅᖃᖅᑏ 

ᐱᒋᐊᕈᑎᓂᒃ ᐅᓂᒃᑳᒃᓴᖃᕈᕕᑦ  ᒫᓐᓇ ᐱᕕᖃᖅᑎᒃᐸᒋ, 

ᐅᖃᖅᑏ. 

 

ᐅᖃᖅᑎ: ᐃᒃᓯᕙᐅᑕᓕᖅ, ᖁᔭᓐᓇᒦᒃ. (ᑐᓵᔨᑎᒍᑦ) 

ᖁᕕᐊᓱᒃᐳᖓ ᐱᕕᖃᕈᓐᓇᕋᒪᑦ ᑖᒃᑯᐊᓂᖓ 

ᒪᑐᐃᕈᑎᒋᔭᓐᓂᒃ ᐅᖃᐅᓯᒃᓴᖃᕋᒪ ᐱᒡᓗᒍ ᐱᖁᔭᒃᓴᖅ 

56. ᐱᖁᔭᖅ ᐱᔾᔪᑎᖃᖅᑐ ᐃᒻᒥᑰᖓᔪᓂᒃ 

ᐃᖅᑲᓇᐃᔭᖅᑎᓂᒃ ᒪᓕᒐᓕᐅᕐᕕᒻᒧᑦ.  

 

ᑖᓐᓇ ᐱᖁᔭᒃᓴᖅ ᐊᓯᔾᔩᒋᐊᕐᒪᑦ ᑖᒃᑯᓄᖓ 

ᐊᑐᐃᓐᓇᐅᓂᖏᓐᓄᑦ ᑐᓴᐅᒪᔾᔪᑎᒃᓴᐃᑦ 

ᓴᐳᒻᒥᔭᐅᓂᖏᓐᓄᓪᓗ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᖅ, 

ᑖᓐᓇ ᐅᒃᐱᕆᔭᐅᔭᕆᐊᖃᕐᓂᒧᑦ ᐱᖁᔭᕐᒧᑦ. 

ᒪᓕᒐᓕᐅᕐᕕᖕᒥᑦ ᓯᕗᓕᖅᑏᓪᓗ ᑲᑎᒪᔨᖏᓐᓄᑦ ᐱᖁᔭᖅ. 

ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᖅ, 

ᐃᓕᓴᕆᔭᐅᓯᒪᔪᓄᑦ ᐅᖃᐅᓯᕐᓄᑦ ᐱᖁᔭᖅ ᐊᒻᒪᓗ 

ᑭᒡᒐᖅᑐᐃᔩᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐱᖁᔭᕐᒥᑦ. 

ᐊᔾᔨᒌᑦᑐᒥᒃ ᑐᑭᓕᐅᖅᓯᒪᖁᓪᓗᒋᑦ ᖃᓄᐃᓕᖓᓂᖏᑦ  

ᐅᒃᐱᕆᔭᐅᔭᕆᐊᖃᕐᒪᑦ ᑲᒥᓯᓇ ᑐᓴᒪᔾᔪᑎᓄᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓯᓇᒧᑦ. 

ᓂᕈᐊᖅᑐᓕᕆᔨᒻᒪᕆ, ᓄᖅᑲᐅᓯᓕᕆᓂᕐᒧᓪᓗ ᐊᒻᒪᓗ 

ᑭᒡᒐᖅᑐᐃᔨ ᓱᕈᓯᕐᓄᑦ ᒪᒃᑯᒃᑐᓪᓗ. ᑖᒃᑯᐊ 

ᐃᖅᑲᓇᐃᔮᓕᒫᑦ 

ᓇᓗᓇᐃᖅᓯᒪᓗᑎ ᑐᑭᓕᐅᖅᓯᒪᑦᑎᐊᕐᓂᐊᕐᒪᑕ 

“ᐃᒻᒥᑰᖓᓪᓗᑎᒃ ᐃᖅᑲᓇᐃᔭᖅᑎᐅᔪᑦ ᑕᕝᕙᓂ 

ᒪᓕᒐᓕᐅᕐᕕᒻᒥ.” 

 

ᑖᒃᑯᐊ ᐃᓱᓕᒃᑐᑦ ᒪᑐᐃᕈᑎᒃᑲ ᐅᖃᐅᓰᑦ, 

ᓂᕆᐅᒋᔭᖃᑦᑎᐊᖅᐳᖓ ᐅᖃᐅᓯᕐᓄᑦ 

ᐊᐱᖅᑯᓯᕐᓄᓪᓘᓐᓃᑦ ᒪᓕᒐᓕᐅᖅᑎᐅᖃᑎᒃᑲ 

ᐱᑕᖃᖅᐸᑕ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐅᖃᖅᑏ. ᑲᑎᒪᔩᑦ ᑖᔅᓱᒧᖓ 

ᐱᖁᔭᒃᓴᒧᑦ ᓈᐅᓴᑎᓕᖕᒧᑦ 56, ᐅᖃᐅᓯᒃᓴᑐᐃᓐᓇᕐᒥ 

ᐅᖃᐅᓯᒃᓴᖃᖅᑐᖃᖅᐸ? ᐱᑕᖃᖏᑉᐸᑦ ᑕᐃᒃᑯᓇᓂ 

ᓄᐊᑦᑎᕕᒋᖃᑦᑕᖅᑕᔅᓯᓐᓂ ᐱᖁᔭᒃᓴᓄᑦ 

ᓄᐊᑦᑎᕕᒋᖃᑦᑕᖅᓯᓐᓂᒃ ᑕᐃᓐᓇ ᐱᓚᐅᖅᓯᐅᒃ 

ᓈᓴᐅᑎᓕᒃ 56. ᐃᒻᒥᑰᑦ ᑎᑎᕋᖅᓯᒪᓂᖏᑦ 

ᑕᑯᓇᖕᓂᐊᕋᑦᑎᒍ ᐱᖁᔭᒃᓴᖅ ᓈᓴᐅᑎᓕᒃ 56. 

 

ᐱᔭᐃᓐᓇᕆᖅᑰᕋᔅᓯᐅᒃ. ᑖᒃᑯᐊ ᐱᓯᒪᔭᒃᑲ 

ᖃᓪᓗᓇᐅᔨᖓᖕᒪᑕ ᖃᓪᓗᓈᑎᑐᑦ ᐅᖃᓕᒫᕐᓂᐊᖅᑕᒃᑲ, 

ᒪᒥᐊᒃᐳᖓ ᐃᓄᒃᑎᑑᖓᔪᓂᒃ ᐱᓯᒪᖏᓐᓇᒪ, 

ᐃᒪᐃᓕᖓᔪᖅ.  

 

ᑖᒃᑯᐊ ᐃᒻᒥᒃᑯᑦ ᐊᐱᖅᑯᑎᒃᓴᖃᕈᔅᓯ 

ᓇᓗᓇᐃᖃᑦᑕᕐᓂᐊᖅᐳᓯ ᑐᑭᓯᐊᕈᒪᒍᔅᓯᓘᓐᓃᑦ ᐃᒻᒥᒃᑯᑦ 

ᑖᒃᑯᐊ ᑕᑯᓇᓕᕋᓗᐊᖅᑎᓪᓗᑎᒍ. ᐅᓇ ᐱᖁᔭᒃᓴᖅ 

ᐃᒪᐃᓕᖓᔪᖓᐃᑦ. ᐱᖁᔭᒃᓴᖅ 56, (ᑐᓵᔨᑎᒍᑦ) ᐱᖁᔭᖅ 

ᐱᔾᔪᑎᖃᖅᑐᖅ ᐃᒻᒥᒃᑰᖓᔪᓂᑦ ᐃᖅᑲᓇᐃᔭᖅᑎᓄᑦ 

ᒪᓕᒐᓕᐅᕐᕕᖕᒥᑦ. (ᑐᓵᔨᑎᒎᕈᓐᓃᖅᑐᖅ) ᑎᑎᕋᖅᓯᒪᓂᖓ 

1, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᑎᑎᕋᖅᓯᒪᓂᖓ 2, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᑎᑎᕋᖅᓯᒪᓂᖓ 3, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᑎᑎᕋᖅᓯᒪᓂᖓ 4, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᑎᑎᕋᖅᓯᒪᓂᖓ 5, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᑎᑎᕋᖅᓯᒪᓂᖓ 6, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᑲᑎᒪᔩᑦ ᑖᓐᓇ ᐱᖁᔭᒃᓴᖅ ᓈᓴᐅᑎᓕ 56 

ᐃᓗᐃᑦᑑᓪᓗᒍ, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᒪᔩᑦ ᐊᖏᖅᐱᓰ ᐊᑐᐊᒐᖅ 

ᓈᓴᐅᑎᓕ 62 (2), ᒪᓕᒡᓗᒍ ᑖᓐᓇ ᐱᖁᔭᒃᓴᖅ 

ᓈᓴᐅᑎᓕᒃ 56-ᒥᒃ ᒫᓐᓇᑲᐅᑎᒋᑦ ᐱᖓᔪᒋᔭᖓᓐᓂᒃ 

ᐅᖃᓕᒫᖅᑕᐅᔪᓐᓇᓕᖁᓪᓗᒍ. ᐊᖏᖅᐱᓰ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᖃᖅᑏ, ᑖᓐᓇᓕ 

ᐱᓕᕆᐊᕆᔭᕇᕋᑦᑎᒍ ᐱᔭᕇᕈᑎᒥᒃ ᐅᖃᐅᓯᒃᓴᖃᕈᒪᒍᕕᑦ 

ᐱᕕᖃᖅᑎᒃᐸᒋᑦ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ. 

ᖁᔭᓐᓇᒦᑦᑎᐊᐸᔅᓯ ᑖᔅᓯᒥᖓ ᐊᓂᒍᐃᑦᑎᐊᕈᓐᓇᕐᓂᐊᕋᑦᑕ 

ᐊᒻᒪᓗ ᐱᓕᕆᑦᑎᐊᖅᖢᑕ ᑕᒪᑐᒥᖓ 

ᓂᕆᐅᖕᓂᖃᑦᑎᐊᕐᓂᐊᓕᐳᒍᑦ ᓯᕗᓂᒃᓴᑦᑎᓐᓂᒃ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐅᖃᖅᑏ. ᐃᖅᓱᖅᑏ, ᑖᓐᓇ 

ᐃᖅᑲᓇᐃᔭᖅᑎᖓ ᑲᑎᒪᕕᐅᑉ ᓯᓚᑖᓄᐊᖅᑎᑲᐃᓐᓇᕈᒃ. 

 

ᖁᔭᓐᓇᒦᒃ, ᐃᖅᓱᖅᑏ. ᑲᒪᑎᔩᑦ ᒫᓐᓇ ᖃᓄᐃᑦᑐᒪᕕᓯ? 

ᒥᔅᑕ ᐅᑲᓕᖅ. 

 

ᐅᑲᓕᖅ: ᖁᔭᓐᓇᒦᒃ, ᐃᒃᓯᕙᐅᑕᖅᑲᖅᑑᖅ. 

ᐃᒃᓯᕙᐅᑕᑦᑎᐊᕚᓘᒐᕕᑦ 

ᕿᓚᒥᑯᓗᒃ ᐱᔭᕇᕋᑦᑕᖅ, ᐅᓂᒃᑳᖁᓕᖅᑲᒋᑦ 

ᐱᔭᕇᑦᑎᐊᖁᓪᓗᑕ. ᖁᔭᓐᓇᒦᒃ,  

ᐃᒃᓯᕙᐅᑕᖃᑑᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᖁᔭᓐᓇᒦᒃ ᒥᔅᑕ ᐅᑲᓕᖅ. 

ᒫᓐᓇ ᓴᖏᖅᓯᓂᐊᖅᐳᖓ ᐊᒻᒪᓗ ᐅᓂᒃᑳᕐᓂᐊᕐᓗᖓ 

ᐅᖃᖅᑎᒧᑦ. ᖁᔭᓐᓇᒦᒃ. 

 

ᐅᖃᖅᑎ: ᑲᑎᒪᔾᔪᑎᒃᓴᑦ 20, ᑲᑎᒪᑐᐃᓐᓇᕐᓂᕐᒧᑦ 

ᐅᓂᒃᑳᑦ, ᒥᔅᑕ ᔫ ᐃᓄᒃ. 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐃᓄᒃ: ᐅᖃᖅᑏ, ᑲᒪᑎᔨᖁᑎᑎᑦ ᐱᓕᕆᐊᖃᕋᑖᕐᒪᑕ 

ᐱᖁᔭᒃᓴᒥᒃ ᓈᓴᐅᑎᓕᒃ 56, ᐅᖃᕈᒪᓪᓗᑕᓗ ᑖᓐᓇ 

ᐱᖁᔭᒃᓴᑦ ᓈᓴᐅᑎᓕᒃ 56 ᒫᓐᓇᑲᐅᑎᒋᑦ ᐱᖓᔪᐊᓐᓂᑦ 

ᐅᖃᓕᒫᑕᐅᒍᓐᓇᓕᖅᖢᒍ. ᐊᒻᒪᓗ ᐅᖃᖅᑏ, ᐱᖁᔨᕗᖓ 

ᑖᒃᑯᐊ ᑲᑎᒪᔨᑐᐃᓐᓇᐃᑦ ᐅᓂᒃᑳᖏᑦ ᓈᒻᒪᒋᔭᐅᖁᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᒻᒥᒃ ᓇᑕᕐᒦᑦᑐᖃᕐᒪᑦ. 

ᐊᐃᑉᐱᖅᑕᐅᕙ? ᒥᔅᑐ ᓲᔪᖅ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᖕᒪᑦ. ᓈᒻᒪᒃᓴᖅᑐᓕᒫᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ. (ᑐᓵᔨᑎᒍᑦ) ᓈᒻᒪᒃᓴᓐᖏᑦᑐᓪᓕᑭᐊᖅ. 

ᐱᖁᔨᕗᖔᕈᑦ ᑲᔪᓯᕗᖅ. 

 

21. ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑕ ᐋᓚᓐ ᕋᒻᐴᑦ. 

 

ᑲᑎᒪᔾᔪᑎᒃᓴᖅ 21: ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᕋᒻᐴᑦ (ᑐᓵᔨᑎᒍᑦ): ᒪᒥᐊᓇᖅ, ᐅᖃᖅᑏ. ᖁᔭᓐᓇᒦᒃ, 

ᐅᖃᖅᑏ. ᐅᐊᑦᑎᕈᐊᐃᑦ ᓇᓂᑲᐃᓐᓇᕐᓚᒍ 

ᐸᐃᑉᐹᖁᑎᓐᓃᑦᑐᖅ. ᒪᒥᐊᓇᖅ. 

 

ᐅᖃᖅᑎ (ᑐᓵᔨᑎᒍᑦ): ᑲᔪᓯᒋᐊᕆᑦ, ᒥᔅᑕ ᐋᓚᓐ ᕋᒻᐴᑦ. 

 

 

 

 

 

 

 

ᒪᓕᒐᒃᓴᖅ 56 - ᒪᓕᒐᖅ ᐱᔾᔪᑎᓕᒃ ᐃᓛᒃᑰᖅᑐᓂᒃ 

ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ - 

ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒪᒥᐊᒃᑲᓗᐊᖅᐳᖓ. 

 

ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ ᒪᓕᒐᓕᐅᖅᑎ 

ᐃᖃᓗᒃᑑᑦᑎᐊᒧᑦ ᒪᓕᒐᒃᓴᖅ 56, ᒪᓕᒐᖅ ᐱᔾᔪᑎᓕᒃ 

ᐃᓛᒃᑰᖅᑐᓂᒃ ᐱᓕᕆᔨᒋᔭᐅᔪᓂᑦ ᒪᓕᒐᓕᐅᕐᕕᒻᒧᑦ, 

ᐅᖃᓕᒫᖅᑕᐅᖁᓪᓗᒍ ᐱᖓᔪᐊᓐᓂᒃ. ᖁᔭᓐᓇᒦᒃ, 

ᐅᖃᖅᑏ. 

 

ᒪᓕᒐᓕᐅᖅᑏᑦ ᐃᓚᖓᑦ: ᐄᓛᒃ, ᐄᓛᒃ! 

 

>>ᐃᓪᓚᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᖕᒪᑦ. ᓈᒻᒪᒃᓴᖅᑐᓕᒫᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ. (ᑐᓵᔨᑎᒍᑦ) ᓈᒻᒪᒃᓴᓐᖏᑦᑐᓪᓕᑭᐊᖅ. 

ᐱᖁᔨᕗᖔᕈᑦ ᑲᔪᓯᕗᖅ. 

 

22. (ᑐᓵᔨᑎᒎᕈᓐᓃᖅᑐᖅ) ᑲᑎᒪᔾᔪᑎᒃᓴᐃᑦ. (ᑐᓵᔨᑎᒍᑦ) 

ᑎᑎᕋᖅᑏ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᑎᔪᒪᓪᓗᖓ ᑲᑎᒪᔨᕋᓛᑦ ᒪᓕᒋᐊᓕᓐᓂᑦ 

ᐃᓕᖅᑯᓯᐅᒋᐊᓕᓐᓂᓪᓗ 4:45−ᒧᐊᖅᐸᑦ ᐅᓐᓄᓴ ᑐᒃᑐ 

ᑲᑎᒪᕕᐊᓂ. ᐃᖅᑲᐃᑎᔪᒪᒋᓪᓗᖓ ᖃᐅᒃᐸᑦ ᕿᑎᖅᑰᒥ 

ᓯᑎᐱᕆ 14 ᑲᑎᒪᓛᕐᒪᑕ ᑲᑎᒪᔨᕋᓛᑦ 

ᒪᓕᒐᒃᓴᓕᕆᓂᕐᒧᑦ ᓇᓄᖅ ᑲᑎᒪᕕᐊᓂ ᐱᒋᐊᕐᓗᑎᒃ  

9:00−ᒧᐊᖅᐸᑦ, ᑭᖑᓂᐊᒍᑦ ᒪᓕᒐᓕᐅᖅᑎᑐᐃᓐᓇᐃᑦ 

ᑲᑎᒪᓛᖅᑐᑦ 10:30−ᒧᐊᖅᐸᑦ ᓇᓄᖅ ᑲᑎᒪᕕᐊᓂ. 

ᑲᑎᒪᔾᔪᑎᔅᓴᐃᑦ ᓯᑎᐱᕆ 14, 2017-ᒥ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐊᓯᖏᓐᓂᓪᓗ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ 

ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

 ᒪᓕᒐᒃᓴᖅ 27 

 ᒪᓕᒐᒃᓴᖅ 51 

 ᒪᓕᒐᒃᓴᖅ 52 

 ᒪᓕᒐᒃᓴᖅ 53 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᓄᖅᑲᖔᕐᓂᐊᓕᕐᒥᔪᒍᑦ ᕿᑎᖅᑰᑕᐅᓇᓱᖕᓂᖓᓂ, 

ᓯᑎᐱᕆ 14, 2017 1:30-ᐸᑦ ᐅᓐᓄᓴᒃᑯᑦ.  

 

(ᑐᓵᔨᑎᒎᕈᓐᓃᖅᑐᖅ) ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖅᐳᖅ 16:24ᒥ



 

 

 


